
Currach an Oirthir

Cogadh
Dearg!
Fógraíonn Eagraíocht Scoileanna
Gaeltachta léigear ar pholaiteoirí
ag cruinniú in Uachtar Ard
Máirtín Ó Catháin

DOCHAR don oideachas agus
dochar don Ghaeilge -  Sin cuid
den chontúirt a bhaineann le
rialacha nua na Roinne
Oideachais faoin líon múin-
teoirí a cheadófar sna scoilean-
na feasta a deir tromlach na
ndaoine ag cruinniú oíche Dé
Luain.  

Eagraíocht na Scoileanna
Gaeltachta atá ina scáth
eagraíocht ag scoileanna na
Gaeltachta a d’eagraigh an cru-
inniú a bhí ar siúl in Uachtar
Ard i gContae na Gaillimhe.  

Ach tá  níos mo ná oideachas
agus teanga i gceist freisin a
dúradh.  Bhí Micheál S. Mac
Donnchadha, oifigeach i

gCumann Múinteoirí Éireann
san Iarthar ina measc siúd a
labhair faoin lorg a d’fhágfadh
an laghdú ar an líon múinteoirí
ar an bpobal.  

“Déanfaidh sé an-dochar do
phobail Ghaeltachta” a deir sé.
“Ní bheidh postanna ar fáil ag
daoine óga atá cáilithe i ngairm
na múinteoireachta ina
gceantracha féin sa
nGaeltacht.”

Socraíodh ag an gcruinniú
go rachfaí bog agus crua ar
pholaiteoirí le súil agus go
dtarraingeofaí siar na rialacha
nua i dtaobh coibhneas múin-
teoirí agus an líon ar an rolla
bunscoile. 

Agóid Ghaelscoile ag Geataí na Dála
4 mhúinteoir 
á gcailleadh
acu mar gheall
ar chiorruithe

Katie McGreal

TÁ múinteoirí, daltaí agus
tuismitheoirí Gaelscoile i
mBaile Átha Cliath chomh
buartha sin faoi chiorruithe
sa bhuiséad ná go bhfuil siad
chun agóid a dhéanamh ag
geataí na Dála inniu. 

Tá múinteoirí Scoil Santain

i dTamhlacht, Baile Átha
Cliath, ag eagrú na hagóide
seo taobh amuigh de Dháil
Éireann inniu ó 12 – 2in.  

Deir siad go bhfuil siad ag
iarraidh a léiriú don rialtas cé
chomh buartha is atá siad
faoi chiorruithe Bhuiséad
2011 – ciorruithe a chial-
laíonn go bhfuil an scoil chun

beirt mhúinteoir ranga agus
beirt mhúinteoir tacaíochta
foghlama a chailleadh. 

Cuirfear deireadh leis an
scéim ceoil agus le scéim na
dteangacha iasachta sa scoil
freisin.  

Tá stádas míbhuntáiste ag
an scoil agus tá siad i nDEIS,
(Delivering Equal Opportuni-

ties in Schools) faoi bhanda a
dó. Is plean gníomhach atá
ann le DEIS chun deis a thab-
hairt do níos mó daltaí scoile,
daltaí i scoileanna faoi mhíb-
huntáiste nó i gceantair faoi
mhíbhuntáiste, oideachas
maith agus ceart a fháil. 

Ar lean ar leathanach 2

Figiúirí
Féachana
na Nollag 
Katie McGreal

D’ÉIRIGH le TG4 trí áit níos
airde a aimsiú ná a ghnáth-
áit sa mhargadh i rith na
bliana ó Oíche Nollag go Lá
Caille i mbliana. 

Bhreathnaigh os cionn
2.7 milliún duine
(2,700,000) ar TG4 thar na
tréimhse sin, sin 70% den
phobal a d’fhéach ar aon
teilifís ag an am sin. Thuill
an cainéal scair fhéachana
3.4% i rith an Nollag. Bhí
‘Rugbaí Beo’ (Mumhan v
Connachta) agus ‘Ray
McAnally, M’Athair’ ar Lá
Fhéile Stiofáin, agus
‘Geantraí – Na Chieftains 50
Bliain’ agus an clár fais-
néise, ‘Michael D – Rás go
dtí an tÁras’ ar Lá Nollag i
measc na cláir ba rathúla. 

“Cruthaíonn na torthaí
seo go bhfuil meas agus
éileamh ar an rogha
shainiúil ábhair atá ar fáil ar
an gcainéal s’againne, go
háirithe ag an tráth
speisialta seo den bhliain,”
a deir Ardstiúrthóir TG4,
Pól Ó Gallchóir.

Bhí  RTÉ sa chéad áit, bhí
na figiúirí thuas acu ó aim-
sir na Nollag anuraidh
freisin. Ba é ‘Mrs Brown’s
Boys Christmas Special’ an
clár is mó ar RTÉ a haon ar
Lá Nollag le 880,000 duine
ag breathnú air san iomlán,
48.6% de lucht féachana
teilifíse ag an am sin. Bhí
ocht as na 10 gclár ba
rathúla ar Lá Nollaig ar siúl
ar RTÉ. 

Focail le Gaoth 
Le Concubhar 
Ó Liatháin
L. 8

Ceiliúradh Ceol agus
Cultúr ag TradFest
Bharra an Teampaill
L. 25

Currachaí an Oirthir : Cuireadh dhá churrach nua amach ar Mhuir na hÉireann an tseachtain seo
ag an East Wall Sports Club, Baile Átha Cliath. Thóg foireann na báid seo faoi stiúir an tógálaí báid
Mar Redden. Is é aidhm an tionscadail seo ná aird a tharraingt ar an luach a bhaineann le tógáil
báid in Éirinn de réir scileanna traidisiúnta. D’fhoghlaim Redden a cheird ó Phádraig Ó Duinnín
agus Jackie Mons. Sa phictiúr, tá Sophie Morris (4), Rónán Morris, Páraic Ó Fatharta agus Dave
Kelly. [PIC : SASKO LAZAROV/PHOTOCALL IRELAND]

Ar lean ó leathanach a haon

Tá níos lú míbhuntáistí ag scoileanna i
mbanda a dó ná atá ar scoileanna i mbanda
a haon. Tá ar na scoileanna ar fad sa bhan-
da seo glacadh leis na ciorruithe céanna
agus tá ar na scoileanna i mbanda a haon
glacadh le neart ciorraithe freisin. Tá 670
bunscoil sa tír mar chuid den scéim seo
agus tá 194 meánscoil ann.  

D’iarr Seanadóir Shinn Féin, Trevor Ó
Clochartaigh ar Theachtaí Dála na Gail-
limhe tacú le rún Shinn Féin an cinneadh
chun coibhneas múinteoir-dalta sna
scoileanna DEIS a ardú, a tharraingt siar. 

Tá an Seanadóir ag súil  go ndéanfar plé
ar an ábhar inniu agus amárach sa Dáil
agus tá sé ag eagrú cur i láthair i dTeach
Laighean ó Eagraíocht na Scoileanna
Gaeltachta ar an gCéadaoin freisin.

“Tá sé ríshoiléir go bhfuil an Rialtas seo
ag leanúint do na polasaithe éagothroma
céanna a bhí ag na Rialtais a chuaigh

rompu agus iad ag díriú ar an dream is
leochailí inár gcóras oideachais arís,” a deir
Ó Clochartaigh. 

Chuir Cumann Gníomhú Scoil Santain,
atá ag eagrú na hagóide na scoileanna uilig
atá sa bhanda céanna sa cheantar agus i
mBaile Átha Cliath ar an eolas faoin agóid
agus táthar ag súil go dtiocfaidh roinnt
mhaith acu amach. 

Beidh idir dhaltaí scoile, thuismitheoirí
agus mhúinteoirí i láthair ag an agóid agus
deir Pól Ó Meádhra ón eagraíocht Cumann
Gníomhú Scoil Santain, “Táimid ag súil go
dtabharfaidh an agóid seo poiblíocht do
chás na scoile agus go dtosóidh sé feachtas
timpeall na tíre (i gcoinne na ciorru ithe).” 

Rinneadar iarracht labhairt le Teachtaí
Dála na gceantar, go háirithe Pat Rabbitte
agus Brian Hayes, faoi na fadhbanna atá
acu ach an t-aon rud a bhí le rá acu, dar le
Ó Meádhra, ná, “Dúirt siad nach raibh (na
ciorruithe sin) ag tarlú...cé go bhfuil
siad.”

An Triúracht ar ais arís
Katie McGreal

TÁ oifigigh ón Aontas Eor-
pach, an Ciste Airgeadaíochta
Idirnáisiúnta agus ón mBanc
Ceannais Eorpach (an
Triúracht) ar ais in Éirinn arís
chun athbhreithniú a
dhéanamh ar chás Éireann
agus a fháil amach conas atá
ag éirí linn le rialacha an bhirt
tarrthála. 

Toisc go raibh an rialtas ag
siúl le tuairisceán cánach níos
airde ná a fuair siad anuraidh,
déanfaidh an Triúracht scrúdú
ar bhuiséad 2011 chun fáil
amach, an mbeimid in ann an
tuairisceán cánach a ardú i
2012.  Muna bhfuil siad sásta
leis an réamhaisnéis agus
muna gceapann siad gur féidir
leis an rialtas níos mó
tuairisceáin cánacha a bhailiú
i mbliana, tá seans nach dtab-
harfar an chéad chuid eile den
mhaoiniú dúinn. 

Gach trí mhí, caithfidh rial-
tas na hÉireann a léiriú go
bhfuil siad ag glacadh le neart

coinníollacha chun an beart
tarrthála a fháil. Síleann
William Buiter, an príomheac-
namaí le ceann de na bainc is
mó sa domhan, Citigroup,  gur
cheart dúinn beart tarrthála
eile a fháil ón dTriúracht ar
eagla nach mbeimid in ann
dul isteach sna margaí banna
arís i mbliana. 

Ag Lá Taighde Dhomhanda
Bliantúil a bhí ag Citigroup i
mBaile Átha Cliath ar an Luan,
d’iarr Buiter ar an rialtas níos
mó iasachtaí a fháil ón
dTriúracht ag ráta 3% in ionad
dul ar ais sna margaí banna
chun airgead a fháil ag ráta
8%. 

Faoi láthair, táimid ag íoc
thart ar 6% ús ar an airgead a
fuaireamar ón dTriúracht go
dtí seo ach is ceart go mbeadh
an tSaoráid um Chobhsaíocht
Airgeadais san Eoraip (Euro-
pean Financial Stability Facili-
ty), dar le Buiter, a bheith in
ann athmhaoiniú a dhéanamh
ar sin ionas go rachaidh sé síos
go 3%.   

Cruinnithe ag an Údarás go dtí an Fómhar
...  ach éiginnteacht
ina dhiaidh sin

Máirtín Ó Catháin

TÁ an sceideal cruinnithe don bhliain
seo faighte ag baill bhord Údarás na
Gaeltachta – ach níl an sceideal sin ag
dul níos faide ná mí Mheán an
Fhómhair.   

Ansin a thagann deireadh le
tréimhse oibre an bhoird seo de réir na
reachtaíochta atá ann faoi láthair.  

Tá an t-ullmhúchán tosaithe ar
Bhille nua a bhaineann le reáchtáil
Údarás na Gaeltachta sna blianta
amach romhainn.   Tá gach uile
chosúlacht ar an scéal go mbeidh Aire
na Gaeltachta ag ainmniú roinnt baill
ar an mbord nua a bheidh ann.   Ach tá
éiginnteacht ann faoin stádas atá ag an

triúr ‘ainmnithe’ atá ar an mbord faoi
láthair – Cathy Ní Ghoill as Inis Mór,
Treasa uí Lorcáin as an gCeathrú Rua
agus Liam Ó Cuinneagáin as Gleann
Cholmcille.  

Ainmníodh an triúr seo ar an mbord
i ndeireadh 2010; bhí an comhrialtas
idir Fianna Fáil agus an Páirtí Glas i
gcumhacht san am sin.  

Tá cúpla leagan ann faoi tréimhse a
bhí ceaptha dóibh- ar trí bliana é nó ar

go dtí deireadh thréimhse an bhoird
seo é.  Más socrú trí bliana a tugadh
dóibh caithfear cíoradh a dhéanamh
ar chúrsaí dlí go bhfeicfear cén stádas
a bheadh ag na baill ainmnithe sin.  

Dá bhfágfaí Treasa Uí Lorcáin,
Cathy Ní Ghoill agus Liam Ó Cuin-
neagáin ar an mbord ar feadh cúpla
bliain eile bheadh teorainn ar na
roghanna a bheadh ag an Aire nua –
Jimmy Dennihan – le daoine dá rogha

féin a ainmniú.  Idir an dá linn, tuigtear
go bhfuil ullmhúchán dá dhéanamh ar
reachtaíocht a bhaineann le reáchtáil
an Údaráis sna blianta atá amach
romhainn.  Tuigtear go bhfuil na
moltaí go roghnódh Comhairlí Contae
cuid de bhaill an Bhoird feasta dá
gcaitheamh go leath taobh.  

Níl soiléireacht ar bith ann fós faoin
gcaoi a roghnófar an Bord ach go
mbeidh roinnt baill ainmnithe ann.

Fadhb le gach bloc árasán iniúchta in Átha Cliath Theas
Colm Ó Broin

SEOLADH litreacha foláirih faoi sháb-
háilteacht dóiteáin chuig gach bloc
árasáin a rinneadh iniúchadh ar i
mBaile Átha Cliath Theas le cúig
bhliana anuas.

Ó bhí 2007 ann rinne oifigigh ó Bhri-
ogáid Dóiteáin Átha Cliath iniúchadh ar
37 bloc árasán i limistéar an chontae,
agus sheol siad litreacha faoi lochtanna
sábháilteachta chuig tógálaithe na n-
árasán ar fad.

Cuireadh fógraí dóiteáin (fire
notices) chuig dhá bhloc i gCluain Dol-
cáin níos déanaí, Áras na Cluaine agus
Thornfield Square. Ordaithe dlíthiúla
atá ann a chuireann iallach ar fhorbróirí
fadhbanna ó thaobh sábháilteachta

dóiteáin a réiteach.
Tá Gaelscéal ag feitheamh ar fhigiúirí

faoi litreacha foláireamh ó chomhairlí
áitiúla eile faoi láthair. 

Tá córas féin-dheimhnithe i bhfei-
dhm sa Phoblacht ó thaobh deimh-
nithe sábháilteachta ó dhóiteáin
d'fhoirgneamh nua. Eisíonn comhairlí
áitiúla na deimhnithe bunaithe ar
phleananna ailtireachta, ní ar iniúchtaí
ar na foirgnimh nuair atá siad
críochnaithe.  Molann an Roinn
Comhshaol d'údaráis áitiúla iniúchadh
a dhéanamh ar 12-15% d'fhoirgnimh
nua. Ba é an comhlacht a thóg Halla na
Prióireachta, Coalport Building, a thóg
Áras na Cluaine.

Thóg Menolly Homes agus Blackfern
Ltd an bloc eile, Thornfield Square. De

réir an fhógra dóiteáin thángthas ar
fhadhbanna le soilsiú, trealamh
dóiteáin, ábhar do chosc coiscithe
dóiteáin (a stopann tinte ag bogadh ó
árasán amháin go hárasán eile) agus
doirse i gclós páirceála atá lonnaithe in
íoslach an fhoirgnimh.

Cuireadh fógra dóiteáin chuig
Menolly Homes i leith Thornfield, ach
toisc nach bhfuil Blackfern ag feidhmiú
a thuilleadh cuireadh fógra chuig an
Aire Airgeadais i dtaobh na comhlim-
istéir san fhorbairt. Séanann an Roinn
Airgeadais go bhfuil aon dliteanas
orthu don fhadhb áfach.

Tá seacht fógra dóiteáin eisithe ag
Briogáid Dóiteáin Átha Cliath maidir le
blocanna árasáin le deich mbliana
anuas, cúig chinn acu ó 2009. 

Ag seoladh Netflix Ireland inné, bhí ó chlé Reed Hastings, Príomhfhei-
dhmeannach Netflix, an t-aisteoir Sarah Bolger agus Neil Hunt, Príomh
Oifigeach Táirgíochta Netflix. Is féidir le muintir na hÉireann síntiús a ghla-
cadh tríd an suíomh www.netflix.ie anois, chun cláracha agus scannáin atá
ag sruthú ar an idirlíon a fheiceáil ar chostas €6.99 sa mhí. [PIC: PHOTOCALL IRELAND]

Géarchéim Scoileanna Ghaeltachta

Cogadh Dearg!
Ar lean ó leathanach a haon

Tá an Roinn Oideachais
théis treoracha a chuir amach
chuig scoileanna cheanna féin
faoin mbun-fhigiúr gasúir a
bheidh ag teastáil le líon
áiríthe múinteoirí a fhostú.  

Mar shampla, teastaíonn 12
dalta faoi láthair sa gcaoi agus
gur féidir le beirt mhúinteoirí
a bheith sa scoil, sin
príomhoide agus múinteoir
eile.  

Tá sin ag ardú go dtí 14 dalta
don scoil bhliain amach
romhainn (2012-2013) agus ag
ardú go 20 faoin mbliain 2014.  

Socraíodh ag an gcruinniú
in Uachtar Ard, ar fhreastal
níos mo ná 100, go dtosófaí
feachtas láithreach le cur go
láidir in aghaidh na teorain-
neacha nua.  

Beidh toscaireacht ag dul go
Dáil Éireann inniu (Dé
Céadaoin) le súil a choinneáil
ar dhíospóireacht atá tar-
raingthe ag Sinn Féin faoi
laghdú ar mhúinteoirí i
scoileanna DEIS (ceantracha
atá faoi mhíbhuntáiste).  

Tá rún curtha acu ar chlár na
Dála ag iarraidh go dtarrainge-
ofaí siar na ciorruithe sin.
Beidh brú dá chuir freisin ar
Theachtaí Dála agus ar
Sheanadóirí agus beidh an
cheist dá tarraingt anuas ag
cruinniú atá ag Cumann
Múinteoirí Éireann (an INTO)
i nGaillimh ar an 21ú Eanáir. 

Ceist faoi dhearcadh Chu-
mann Múinteoirí Éireann.

Ach cuireadh ceisteanna
faoi dhearca Chumann na
Múinteoirí féin faoin bpolasaí
nua atá fógartha ag an Roinn
Oideachais ag an gcruinniú in

Uachtar Ard.  
Dúirt an Seanadóir Trevor Ó

Clochartaigh go raibh amhras
ar féin faoi seo.  “Bheadh imní
orm go bhfuil daoine san INTO
nach bhfuil in aghaidh an pho-
lasaí seo a laghdódh líon na
scoileanna beaga” arsa Ó
Clochartaigh.  

Dúirt an Teachta Dála
Éamon Ó Cuív an rud céanna
ach dúirt ionadaí Chumann
Múinteoirí Éireann Micheál S.
Mac Donnchadha gurb í an
Roinn Oideachais a thug
isteach na treoracha nua.  

Dúirt sé go mbeadh deis
mhaith ag lucht na scoileanna
Gaeltachta a gcás a mhíniú do
Chumann Múinteoirí Éireann
ag an gcruinniú i nGaillimh.  

Dúirt an tUasal Mac Donn-
chadha go raibh an treoir nua
ón Roinn Oideachais tagtha
aniar aduaidh ar dhaoine; ba
dheacair cruinnithe a eagrú
aimsir na Nollag a deir sé.  

Dúirt Micheál S. Mac Donn-
chadha go mba ait an rud é go
raibh an beart seo dá
dhéanamh fiú agus go raibh
tuairisc dá cur le chéile faoi
scoileanna beaga – tuairisc a
d’iarr an Roinn Oideachais
féin. 

Mhínigh cathaoirleach an
chruinnithe Mairéad Ní
Chualáin go ndearnadh
staidéar roinnt blianta ó shin
ar chumas daltaí ranganna 2
agus 6 i scoileanna Gaeltachta
sa mbéarla agus sa mata.  

De réir na dtorthaí sin
bhfearr a bhí ag éirí leis na dal-
taí Gaeltachta ná daltaí i
scoileanna – scoileanna móra
cuid acu – taobh amuigh den
Ghaeltacht, a deir sí.  Dúirt sí
gur thug seo léargas ar an
mbuntáiste a bhain leis an

scoil bheag. 

Buntáiste scoileanna agus
múinteoirí don phobal

Mhínigh Áine uí Iarnáin as
Leitir Caladh gur tháinig sise
agus a teaghlach ar ais as
Meiriceá sna blianta a cait-
headh agus gur chuireadar a
gcuid gasúr chuig an scoil
áitiúil.  

Bhí an buntáiste a bhain leis
an scoil bheag ar cheann de na
húdair a dtáinig siad ar ais go
Conamara, a deir sí.   

Dúirt sí gur cheart coinneál
leis an múnla sin oideachais.
“Má bhíonn ar dhaoine a dhul
thar lear is fearr an seans atá
acu ar fhostaíocht má tá
oideachas orthu” a deir sí
“agus b’fhéidir go dtabharfadh
an t-oideachas sin deis dóibh a
theacht abhaile arís”.

Ar an Teachta Dála Seán
Kyne ba mhó a díríodh an brú
polaitiúil.  Dúirt Seán Kyne go
raibh cuairt tugtha aige ar
scoileanna agus gur thuig sé
an cás.  Ach mhínigh sé freisin
go mba cúlbhinseoir Fine
Gaelach é féin agus nach raibh
doras an Aire Ruairí Quinn
oscailte chomh leath dó agus a
bheadh do dhuine as an Lucht
Oibre.  

Dúirt sé le leis an slua gur
cheart dóibh coinneál leis na
polaiteoirí uilig ar chuile
bhealach teagmhála a bhí ar
fáil . 

Dúirt an Seanadóir Trevor Ó
Clochartaigh gur cheart díriú i
nGaillimh Thiar freisin ar lei-
théide Derek Nolan T.D.
(Lucht Oibre), Noel Grealish
T.D. (Neamhspleách) agus
Brian Walsh T.D. (FG.).  Ní
raibh siad siúd ag an gcruinniú
ach tháinig leithscéalta uathu.

Comhairle ar Sheán
Kyne in Uachtar Ard 
Máirtín Ó Catháin

IS é an Teachta Dála Seán
Kyne (Fine Gael) ba mhó a bhí
faoi bhrú polaitiúil ag an gcru-
inniú a bhí ag Eagraíocht na
Scoileanna Gaeltachta in
Uachtar Ard san oíche Dé
Luain.  

Thriail sé le cuid den bhrú
sin a chuir dhe i dtús an chru-
innithe:  “Má tá daoine as
Gaeltacht Mhaigh Eo anseo ba
cheart díbh díriú ar leithéide
Michael Ring, John O’
Mahoney agus Enda Kenny,”
a deir an Teachta Kyne.  

“Beidh mo dhóthain le
déanamh agamsa agus frea-
gra a thabhairt ar mhuintir
Ghaeltacht na Gaillimhe.
Táim cinnte go mbeidh siad
glórach go maith.” 

Ach bheadh beart dháiríre
le déanamh ag Seán Kyne an
tseachtain seo a deir an
Seanadóir Trevor Ó Clochar-
taigh.  

Beidh rún ag Sinn Féin ós
comhair na Dála ag iarraidh
go dtarraingeofaí siar cior-
ruithe ar mhúinteoirí sna
scoileanna sna ceantracha
DEIS (ceantracha atá faoi
mhíbhuntáiste).  

Ba cheart, a deir an
Clochartach do Sheán Kyne
vótáil do rún Shinn Féin, fiú
agus dá mbeadh sé ina chad-
hain aonraic i bhFine Gael ar
an gcúis sin. 

Dúirt an Cadhnach gur beag
a bheadh sé in ann a
dhéanamh as féin agus go
gcaithfeadh daoine a dhul i
gcion ar Theachtaí Dála eile
de chuid Fhine Gael faoi chás

‘Ní mba cás le Ruairí Quinn na ceantracha
tuaithe ariamh’ : Éamon Ó Cuív
Máirtín Ó Catháin

TÁ an tAire Oideachais agus feidhmean-
naigh sa Roinn sin ar an téad chéanna
anois ó thaobh deireadh a chur le
scoileanna beaga a deir an Teachta Dála
Éamon Ó  Cuív ag cruinniú Eagraíocht
na Scoileanna Gaeltachta in Uachtar Ard
oíche Dé Luain.  

Dúirt Ó Cuív – iar-Aire Gaeltachta agus
Forbartha Tuaithe – go raibh sé féin den
bharúil le blianta fada go raibh fei-
dhmeannaigh sa Roinn Oideachais ag
fanacht go bhfaighidís Aire istigh leo a
bheadh ar an intinn chéanna leo féin
faoi scoileanna beaga. 

“Is é mo bharúil go bhfuil sé acu
anois,” a deir Ó Cuív “ agus ní fearrde a

bheidh scoileanna Gaeltachta agus
tuaithe.”  

Dúirt Éamon Ó Cuív go raibh cáipéisí
polasaí feicthe aige féin a bhí ullmhaithe
le linn do Ruairí Quinn a bheith ina fhear
labhartha Comhshaoil ag Páirtí an Lucht
Oibre sna blianta a caitheadh.  

“Léiríonn na cáipéisí seo go raibh
Ruairí Quinn in aghaidh tithe a bheith dá
dtógáil faon tuaith” arsa Ó Cuív.  

Dúirt an Teachta Ó Cuív  go bhfuil na
treoracha nua a bhaineann le scoileanna
ag teacht leis an bhfealsúnacht céanna.  

“Scriosfaidh na treoracha seo go leor
scoileanna beaga,” arsa Ó Cuív “agus tá
na scoileanna ar an gcrann taca is láidre
atá i bpobail Ghaeltachta agus Tuaithe.
Má fheiceann daoine scoileanna ag
dúnadh ní bheidh fonn orthu cónaí san
áit ná filleadh ar ais ar an áit.”

Seán Kyne TD, Fine Gael.

Eamon Ó Cuív, TD, Fianna Fáil 
[PIC : LAURA HUTTON/PHOTOCALL IRELAND]

na scoileanna.  
Ach b’í tuairim Uí Chlochar-

taigh gur cheart don Teachta
Kyne droim láimhe a thab-
hairt dá chomhghleacaithe sa
chás seo, muna dtiocfaidís
leis. 

Ach nuair a tháinig an
Teachta Éamon Ó Cuív (F.F.)
isteach i lár an chruinnithe
chuir seisean comhairle ar
Sheán Kyne freisin:  “fan i
bhFine Gael” arsa Ó Cuív leis.  

Mhínigh Ó Cuív go bhfuil
Fine Gael i gcumhacht agus
gur fearr an seans atá ag Seán

Kyne a dhul i gcion ar an
bpáirtí ón taobh istigh.  

“D’fhéadfadh Seán Kyne
siúl amach as Fine Gael Dé
Céadaoin (inniu)” arsa Ó Cuív,
“ach cá mbeadh sé ansin.
Bheadh caint mhór faoi inniu
ach ní fhéadfadh sé tada a
dhéanamh i bhFine Gael
amárach.  

Fan i bhFine Gael, a Sheáin
agus troid an cás”.  

Agus mhol an Teachta Ó
Cuív go gcuirfí neart brú ar
Theachtaí Dála Fhine Gael
uilig sa gcás seo. 

Cailleach an Airgid 
An-dochar déanta do chlú an SDLP ag a gceannaire féin - Alasdair McDonnell 
Anton Mac Cába

IS léir go ndearna Alasdair McDon-
nell, ceannaire an SDLP, an-
damáiste dó féin agus dá pháirtí an
tseachtain seo caite. 

Dúirt sé in agallamh leis an ‘Irish
News’ gur cheart go n-ardófaí pá
agus pinsean Comhaltaí den Tionól
Reachtach ó thuaidh.

Is £45,000 (€54,607) sa bhliain an
pá atá ag Comhalta den Tionól
Reachtach. Is £19,000 (€23,000) an t-
ioncam meánach sa tuaisceart. 

Nuair a cáineadh McDonnell,
d’eisigh sé ráitis faoi “populist media
witch hunts”  agus “witch-hunt
reporting”.

Bhí air a leithscéal a ghabháil. 
D’aithin sé go bhfuil sé ina pho-

lasaí ag an SDLP nach mbeadh
méadú ar thuarastal Comhaltaí den
Tionól Reachtach.

D’oscail ar dhúirt sé scoilt sa
pháirtí. Cháin an Leascheannaire,
Dolores Kelly, McDonnell go poiblí. I
measc na muintire eile a cháin é, bhí
Sean Farren, duine de bhunaitheoirí
an pháirtí.

Níl sé ach dhá mhí ó toghadh
McDonnell mar cheannaire. Ba bli-
ain roimhe sin a toghadh Margaret
Ritchie mar cheannaire. 

Meastar go mbeidh bliain ag
McDonnell; ní cinnte an mbeidh
níos mó. Tá Conal McDevitt ag
déanamh réidh le bheith ina
chomharba.

Níl tacaíocht an dá ceantar is
láidre, Dún Theas agus Feabhail
(Doire), ag McDonnell. 

Cuireann muintir Dhoire easpa
dílseachta do Mark Durkan agus
Durkan ina cheannaire i leith
McDonnell. Bhí ceathrar san

iomaíocht don cheannaireacht anu-
raidh. Bhí ionadaíocht cionmhar sa
toghchán. 

Rinneadh plé i gcraobh amháin i
nDún Theas: ar cheart an ceathrú
vóta a thabhairt do McDonnell, nó
folamh. Seasann an dá ceantar sin,
don chuid is mó, le Conall McDevitt.
Sheas sé don cheannaireacht dhá
mhí ó shin, agus bhí sa dara áit.

Déanann McDonnell an páirtí a
dheighilt go hiomlán. Tá siad ann a
thugann tacaíocht dhó. Ansin, tá
siad ann gur lú leo ná an sioc é. Tug-
tar ‘ABA’ (Anybody But Alasdair) ar
an mhuintir seo.

Tá sé mar pholasaí ag an
SDLP gur cheart deireadh a
chur le hoibriú dhá jab.
Tá fíor drochmheas ó
thuaidh ar oibriú
dhá jab sa tsaol i
gcoitinne ó
thuaidh.  Tá
McDonnell ina fheisire
Westminster, chomh maith le bheith
ina Chomhalta den Tionól Reach-
tach. 

Bhí seo le feiceáil Mí na Samhna
sa toghchán don cheannaireacht.
Bhí an vóta céanna, beagnach, ag
McDonnell anuraidh agus a bhí aige i
2010. Fuair sé 188 vóta anuraidh.
B’shin ceann amháin níos mó ná i
2010 – ainneoin 47 níos mó vótaí a
chaitheamh. Thug sé an lá leis mar
go raibh an vóta eile scaipthe.

Bíodh is gur aithníodh nár éirigh
go maith le Margaret Ritchie mar
ceannaire go coitianta, ba léir go
raibh cuid mhór den bharúil nárbh
eisean an rogha eile.

Tá McDonnell ar dhuine den
mhuintir is fearr as sa Tionól. Sa
chlár leasanna comhaltaí sa Tionól,

deir sé gur leis: páirtnéireacht i
ngníomhaireacht taistil: feirm 24
acra ag Dún dTrod, siar ó Béal
Feirste: teach sraithe ar an Sruthán
Milis i mBéal Feirste: ionad sláinte
agus réadmhaoin cóngarach i mBéal
Feirste (ní deirtear cé chomh fairsing
agus atá an réadmhaoin seo): árasán
i Londain, atá amach ar cíos: teach i
nGleann Airbh, i
nGlinntí Aon-
trama;

sciaranna i
Medevol, comhlacht a
dhéanann tástálacha cliniciúla.
Chomh maith lena thuarastal don
Tionól, tá tuarastal £64,766 (€78,515)
aige mar feisire Westminster. Bhí seo
ar an tríú tubaiste aige ó toghadh
mar cheannaire é. 

Nuair a bhí sé ag tabhairt
a chéad aitheasc mar
cheannaire ag Comhd-
háil an SDLP, dhal-
laigh na soilse é. Bhí
rud beag de racht
feirge air.  Dúirt sé go
raibh sé le haireacht
an SDLP a rothlú “le
go mbeadh sciar
den chíste ag níos
mó daoine.”  Dar le

cuid mhór sa pháirtí, bhí blas den
sainnt ar sin.

Dúirt comhairleoir le Gaelscéal go
raibh sí chun éirí as an pháirtí má
ghlacann McDonnell an tAireacht

Comhshaoil. Bhí iompar McDon-
nell ‘uafásach’, dar leis an
gcomhairleoir seo. Chuir ar dúradh
alltacht ar lucht tacaíochta an

pháirtí.
Dúirt comhairleoir eile go raibh sé

chun ligin don cheannaire – an babh-
ta seo. “Íosa Críost, cad é tá sé ag dul
a rá an céad uair eile?” arsa an
comhairleoir.

Tá comhairleoir amháin i ndiaidh
éirí as an pháirtí de bharr McDon-
nell. B’shin Gráinne Teggart, cean-
naire an SDLP ar Chomhairle Aontra-
ma.  Dúirt Alison O’Neill, oibrí pobail
ar Bhaile Aontrama, go raibh sí ar an

saghas duine óg a bhí de dhíth ar an
SDLP.  “Bhí fuinneamh dochrei-

dte innti,” arsa Alison
O’Neill, oibrí phobail ar

Bhaile Aontrama. 
“Ba dhaon-
lathach-

sóisialach
amach is amach

í. Bhí sí ag obair le
hachan taobh den
phobal.”

Dar le straitéisí de chuid an DUP
go raibh a ndearna McDonnell tipi-
ciúil. Tá sé de nós aige labhairt gan
comhairle a ghlacadh. 

“Tig leis dul thart ar Bhéal Feirste
Theas mar sin, agus is dócha go
gcoinneoidh sé an suíochán,” arsa an
DUPach. “Ach ní thig leis é a

dhéanamh mar cheannaire ar
pháirtí.”

Mar sin féin, tá tacaíocht ag
McDonnell. Aithnítear san SDLP
go bhfuil an páirtí san
fhaopach. “Is trodaire sráide
é,” an moladh a thug ball
amháin air.

Aire Cultúir míshásta leis an
‘Samhail Nua Maoinithe’ 
Anton Mac Cába

CHUIR Sinn Féin grúpa comhordaithe ar
bun le haighneacht a chur isteach sa
phróiseas comhairliúcháin maidir leis na
hathruithe ar mhaoiniú don earnáil
Gaeilge a mhol Foras na Gaeilge. 

Tá na hathruithe seo ina n-ábhar con-
spóide. Dar le grúpaí ó thuaidh ach go
háirithe, beidh siad thíos leis. Deir foinsí
sna heagrais Gaeilge go bhfuil Carál Ní
Chuillín, Aire Cultúir, Ealaíon agus Fóil-
líochta an tuaiscirt, míshásta leis an
samhail. 

Tá cúigear le bheith sa ghrúpa a
dhréachtfaidh aighneacht Shinn Féin. Is
iad ná Gearóid Ó hEára, Rosie McCorley,
Caoilfhionn Ní Dhonnabháin, Marcas
Mac Ruairí, an Seanadóir Trevor Ó

Clochartaigh. Beidh ionadaí nó ion-
adaithe ann ó struchtúir an pháirtí. Is í
Rosie McCorley teagmhálaí an ghrúpa.

De réir ríomhphost ó Shinn Féin chuig
eagrais Gaeilge, lorgóidh an grúpa frea-
graí agus tuairimí ó gach páirtí leasmhar
(idir eagrais agus dhaoine aonair). 

Déanfaidh an grúpa measúnú ar bith ar
na freagraí a gheobhaidh siad. Tá súil seo
bheith thart faoi lár Mí Feabhra. 

Beidh dualgas ansin ar an ngrúpa an t-
aighneacht a chur lena chéile. 

“Is cáipéis phoiblí a bheidh i bpáipéar
aighneachta Shinn Féin agus seasfaidh
an Páirtí leis an cháipéis agus freast-
alóidh ar aon éisteacht phoiblí mar chuid
den phróiseas comhairliúcháin,” a gheal-
lann an ríomhphost atá feicthe ag
Gaelscéal.

Gaeilgeoir mar Dhéan
nua ar  Scoil Ghnó 
Katie McGreal

CHEAP an Scoil Ghnó i
gColáiste na hOllscoile, Baile
Átha Cliath an tOllamh agus an
Gaeilgeoir, Ciarán Ó hÓgar-
taigh ina Dhéan ar an  scoil Dé
Luain na seachtaine seo.. 

Mar Dhéan na scoile, tá Ó
hÓgartaigh i gceannas ar an
Scoil Ghnó Iarchéime Michael
Smurfit, scoil ghnó
idirnáisiúnta lonnaithe ar an
gCarraig Dhubh i gContae
Bhaile Átha Cliath agus ar an
Scoil Ghnó Quinn d’fhochéimí.
Tá 3000 mac léinn agus 100
dámh faoina chúram. 

Roimhe an post seo a fháil,
bhí Ó hÓgartaigh ina léachtóir
cuntasaíochta san ollscoil agus
tá sé ina bhall den choiste

iniúchóireachta san Institiúid
Éireannach um Chosaint
Raideolaíoch agus Foras na
Gaeilge.

Ciaran O'hOgartaigh. 
PIC: PAUL SHARP/SHAPPIX 

Carál Ní Chuilín

Faoi scáth : Alasdair
McDonnell, MP agus Ball
Tionóil agus ceannaire an
SDLP.

COISTE GAIRMOIDEACHAIS
CHONTAE CHILL MHANTÁIN

Tá iarratais á lorg ar an bpost mar

Oifigeach Cléireachais (Grád 3) 
Lánaimseartha Buan

Le lonnú i dtosach báire i gColáiste Ráithín, Bré
Cód: 087/JAN12

Ní mór cruinneas agus líofacht sa Ghaeilge agus sa Bhéarla a
bheith ag iarrthóirí. 
Is féidir foirmeacha iarratais a íoslódáil ónár suíomh idirlíon ag
www.wicklowvec.ie, nó is féidir iad a fháil ach e-phost a chur go
personnel@wicklowvec.ie nó scríobh chuig an Rannóg Acmhainní
Daonna, Coiste Gairmoideachais Cho. Chill Mhantáin, Sráid na
hEaglaise, Baile Chill Mhantáin. An spriocdháta d'fhoirmeacha
comhlánaithe ná 12 nóin, 26 Eanáir, 2012 
Fiona Hartley, Príomhoifigeach Feidhmiúcháin

CLUAS SA CHEANNÁRAS
Lenár gcomhfhreagraí polaitiúil i dTeach Laighean, Colm Ó Broin

An dara 
tarrtháil ar an
mbealach?
DÚIRT príomheacnamaí Citigroup Willhem Buiter, Dé Luain
gur cheart d'Éireann tarrtháil airgeadais eile a shocrú gan
mhoill. 

Tá muid ceaptha a bheith ag filleadh ar na margaí airgeadais
idirnáisiúnta in 2013, ach tá amhras ar go leor daoine, an tAire
Turasaóireachta agus Taistil Leo Varadkar ina measc, an dtar-
lóidh sé sin. 

Dá bhfillfeadh muid anois bheadh orainn ráta úis 8% a íoc
agus deirtear nach mbeadh sé inbhuanaithe iasachtaí a fháil ar

an ráta sin. 
Tá an Iodáil ag íoc 7% faoi láthair (an ráta a d'íoc muidne

nuair a fuair muid an chéad tarrtháil) ach tá an Iodáil 'rómhór'
le tarrtháil. An plean a aontaíodh leis an AE-IMF ná go gcuir-
feadh siad iasachtaí ar fáil dúinn go dtí go dtitfeadh rátaí úis go
leibhéal inbhuanaithe. 

Tá Buiter ag rá anois gur cheart 'Plean B' a chur i dtoll a chéile
ar eagla nach laghdaíonn rátaí úis a dhóthain.

Is cosúil go n-eiseoidh aire nó teachta de chuid an rialtais
ráiteas ag séanadh go mbeidh an dara tarrtháil de dhíth. Ní
chreideann muid go mbeidh gá leis an dara tarrtháil, tá muid ag
cloí le socrú an AE-IMF srl srl. 

Ní chabhróidh na drochthorthaí eacnamaíochta a bhí againn
le déanaí le pleananna an rialtais áfach. 

Chrap an geilleagarsa idir  Lúnasa agus Meán Fómhair,
tháinig laghdú suntasach ar onmharaithe sa dara leath den
bhliain agus ídigh muinín an tomhaltóra thar an Nollaig. 

Idir an dá linn tá an Ghréig ag iarraidh dara tharrtháil s'acu
féin a shocrú. 

Tá siad ag iarraidh sealbhóirí bhannaí sinsearacha a 'dhó'
50% go deonach, ach níl na sealbhóirí go léir ró-shásta faoi seo. 

Caithfidh an Ghréig socrú éigin a dhéanamh leis na sealb-
hóirí bannaí chun an dara tarrtháil a fháil. Tá todhchaí na
Gréige sa euro ag brath ar an dara tarrtháil agus is cinnte go
bhfuil an todhchaí sin idir dá cheann na meá faoi láthair. 

Dála an scéil tá an BBC ag tuairisciú go bhfuil ardú tagtha ar
líon na bpáistí atá á dtréigean ag a dtuismitheoirí sa Ghréig de
bharr nach bhfuil go leor airgid acu chun aire a thabhairt dóibh.

2,700 aighneacht
faoi chártaí
leighis ó 
pholaiteoirí
DÚIRT Feidhmeannacht na Seirbhísí Sláinte le déanaí go
bhfuair siad 2,700 aighneacht ó ionadaithe poiblí maidir le cár-
taí leighis in 2011. Bhí freagra ag an FSS do na polaiteoirí laistigh
de 48 uair in 71% de na cásanna agus laistigh de cúig lá oibre i
15% eile. Deir an FSS go ndearna siad próiseáil ar 300,000 iar-
ratas do chartaí leighis ó mí Iúil seo caite, am a cuireadh córas
nua i bhfeidhm. Ainneoin gearáin ó dhochtúirí agus polaiteoirí
faoin gcóras nua deir an FSS go bpróiséaltar 85% de na hiarratas
laistigh de 15 lá.

Chuile sheachtain sa Dáil cuirtear lear mór ceisteanna scríofa
chuig an Aire Sláinte maidir le cártaí leigheas. Deir an tAire gur
ceist don FSS atá ann agus go gcuirfear na sonraí ar aghaidh
chuig an áisíneacht. De réir foinsí i dTeach Laighean, ní féidir le
Teachtaí Dála cárta leighis a fháil do dhuine éigin mura bhfuil
siad i dteideal ceann go dlisteanach. 

Cad chuige na ceisteanna ar fad mar sin? An rud a bhíonn á
lorg ag an bpobal ná go ndéanfaí próiseáil níos tapúla ar an iar-
ratas a rinne siad do chárta. An chuid is mó den am an chúis go
bhfuil moill ar an iarratas ná nár líonadh amach i gceart é nó nár
cuireadh gach cáipéis a bhí á lorg ag an FSS leis. Is beag tairbhe
a dhéanann an cheist a chuireann an Teachta Dála, ach caith-
fear iad a chur.  Má deir teachta le vótálaí nárbh fhiú dó ceist a
thógáil sa Dáil bheadh an vótálaí ag lorg sonraí teagmhála na
dteachtaí eile sa toghcheantar gan mhoill.

An bhfuil na
meáin ag
déanamh éagóra
ar shagairt?
CAILLEADH an t-iriseoir Mary Raftery inné, bean a nocht
drochíde a rinneadh baill d'ord reiligiúnda ar pháistí in insti-
tiúidí stáit sa tsraith ‘States of Fear’ in 1999. 

Rinneadh gearán ag an am go raibh sí ag iarraidh an Eaglais
Chaitliceach a ionsaí agus cloistear a macasamhail faoi na
meáin go fóill. 

D'fhoilsigh an Iona Institute suirbhé le déanaí a thug le fios
go gcreideann an pobal go bhfuil i bhfad níos mó sagart
ciontach i leith mí-úsáid leanaí ná mar atá. Creideann 42% den

phobal go ndearna os cionn 20% de shagairt in Éirinn ionsaithe
mígheanasacha ar pháistí, cé go bhfuil an fíorfhigiúir thart ar
4% - de réir Iona. 

Dar leo léiríonn sé seo éagothromaíocht sna meáin, go bhfuil
an locht ar na meáin go bhfuil na tuairimí míchruinne seo ag an
bpobal.  Níl sé seo fíor áfach, ach tá nós ag daoine ginearálú a
dhéanamh ar ghrúpaí eile, idir chine, reiligiún, teanga, blas,
éadaí agus eile faraor. 

Sin atá tarlaithe le sagairt. 
Bhí stádas as cuimse acu i sochaí na hÉireann agus níl aon

bhealach nach bhféadadh na meáin aird a thabhairt ar na scéal-
ta seo. 

Cosnaíonn daoine in eagraíochtaí agus earnálacha iad féin go
minic, beag beann ar céard atá ceart nó mícheart. 

Bhí scannal droch-íde páistí san Irish Amateur Swimming
Association. Chonacthas an pátrún céanna san eagraíocht sin is
a bhfacthas san Eaglais Chaitliceach – rinneadh neamhaird ar
ghearáin ó pháistí agus ligeadh do mhí-úsáideoirí leanúint ar
aghaidh ag ionsaí páistí. 

Tá difríochtaí idir an dá eagraíocht áfach- ní raibh 85% de
mhuintir na tíre mar bhaill den IASA nó ag freastal ar imeachtaí
de chuid an IASA chuile sheachtain. Ní raibh an IASA ag dul
thart ag rá le daoine cén chaoi ar cheart dóibh a saolta a
chaitheamh agus ag rá gur údarás a bhí iontu ar mhaitheas
agus olc.  Is é an fhimíneacht seo cuid lárnach den scéal, an
fáth céanna gur chuir daoine níos mó suime i gcás Iris Robin-
son. Mura raibh sí ag gearán faoin méid a dhéanann daoine ina
saolta príobháideacha ní bheadh an oiread sin spéise ag daoine
sa scéal.

Willhem Buiter, Príomheacnamaí Citigroup 

An t-iriseoir Mary Raftery, a fuair bás Dé Mháirt na seachtaine
seo [PIC : LEON FARRELL/PHOTOCALL IRELAND]

Cinnéideach eile ag tabhairt
faoin bpolaitíocht i Meiriceá 
Máirtín Ó Catháin

TÁ chuile chosúlacht ar an scéal anois
go mbeidh ainm na gCinnéideach ar na
páipéir bhótála i Stát Massachussets
ach a reáchtálfar toghcháin i Meiriceá i
mí na Samhna seo chugainn. 

Tá sé ráite ag Joseph Kennedy a 3,
garmhac leis an iarArdAighne Robert
Kennedy, go bhfuil sé ag cuimhniú go
láidir ar iarraidh a thabhairt faoi
thoghchán Theach na nIonadaithe.
Faoi láthair tá a shúil ar an suíochán a
bhíodh ag an bhFeisire Barney Frank i
dTeach na nIonadaithe i Washington le
fada an lá.  D’fhógair Barney Frank
scaitheamh ó shin go mbeidh sé ag éirí
as an bpolaitíocht. 

Feallmharaíodh athair mór Joseph
Kennedy a 3, Robert Kennedy, agus é ag
fiach ar ainmniúchán na nDaonlathach
do thoghchán Uachtaránachta na
bliana 1968.  Ba deartháir é leis an
Uachtarán John Fitzgerald Kennedy.
Bhí athair Joseph Kennedy a 3 – Joseph
Kennedy a 2 – ina fheisire Comhdhála
do Stát Mhasachussets i Washington ar
feadh cúpla téarma sna 1980í.   Níl Cin-
néideach ar bith sa saol polaitíochta
poiblí anois ó d’éirigh Patrick Kennedy,
mac leis an iar-Sheanadóir Ted
Kennedy, as. 

Chuir bás Ted Kennedy in 2009
deireadh le stádas náisiúnta na gCin-
néideach sa bpolaitíocht i Meiriceá –
rud a bhí acu ó 1946 – sin gan trácht ar
an seasamh a bhí ag athair an
Uachtaráin, b’shin é sean-Joe Kennedy,
ar feadh i bhfad roimhe sin.  Bhí seisean
suas agus anuas le hUachtaráin i
Meiriceá agus ceapadh é ina

ambasadóir
chun na
Breataine i
ndeireadh na
1930í. 

In 1946 a
toghadh John
F. Kennedy ina
Fheisire
Comhdhála as

Stát Massachu-
setts i Washington – an dualgas céanna
a bhfuil Joseph Kennedy a 3 ag fiach air
anois.  Toghadh deartháir an
Uachtaráin, Ted Kennedy, ina
Sheanadóir in áit a dhearthára i Massa-
chusetts in 1961 agus choinnigh sé an
suíochán sin nó gur bhásaigh sé in
2009. 

Idir an dá linn bhí glúin eile de na Cin-
néidigh ag tabhairt corriarraidh faoin
bpolaitíocht; ba é Joseph Kennedy a 2,
athair an fhir óig atá dá thriáil faoi
láthair agus mac le Robert Kennedy, an
té ba mhó a raibh gealladh faoi.  Bhí an-
bháigh aige freisin le muintir na hÉire-
ann i Massachussetts, Stát a bhfuil
mianach na hÉireann i mbeagnach 25%
den daonra.  Ach d’imigh sé as an bpo-
laitíocht gan choinne. 

Bliain agus tríocha atá Joseph
Kennedy a 3.  Aturnae é agus tá roinnt
blianta caite aige ag obair sa gcóras dlí i
Stát Mhassachusetts.  Mar a tharlaíonn
sé maireann a shin-seanmháthair Ethel
Kennedy i Massachusetts i gcónaí – sin í
bean chéile Robert Kennedy a
feallmharaíodh in 1968.  Tá sise anois i
measc an fhíor-bheagáin den dream a
bhí bainteach leis an Teach Bán i ré mór
na gCinnéideach atá beo i gcónaí. 

Dréacht-Phlean Náisiúnta Gaeilge
glactha d’aon ghuth ag Albain
Anton Mac Cába

GHLAC Pàrlamaid na h-Alba d’aon
ghuth le Dréacht-Phlean Náisiúnta
Gaeilge le déanaí. 

Ina measc siúd a thug tacaíocht bhí
Baill Pàrlamaid na h-Alba ó Pàrtaidh
Tòraidheachd na h-Alba. Tá Pàrtaidh
Tòraidheachd na h-Alba mar chuid de
Pháirtí Coimeádach na Breataine. 

Tríd sin, tá sé i gcomhaontas leis an
Pháirtí Aontachtach Ultach (UUP) ó
thuaidh.

Ba é an Coiste Oideachais agus Cultúir
a mhol an Dréacht-Phlean. Bhí an Ball
Pàrlamaid Liz Smith, an Tóraí ar an
choiste, ag an chruinniú a shocraigh seo.
Níos luaithe, thug John Angus MacKay
ó Bòrd na Gàidhlig fianaise i nGaeilge na

hAlban don Choiste. 
Dúirt MacKay go raibh sé mar aidhm

ag an Bhòrd líon na bpáistí a labhraíonn
Gaeilge a mhéadú faoi dhó.

Chuir Liz Smith, an Tóraí ar an
Choiste, ceisteanna tacaíochta air. Dúirt
Smith gur “beart atá inmholta” a rinne
MacKay maidir le cainteoirí óga. Dúirt sí,
leis, nach raibh go leor tacaíochta ag
pobail a labhraíonn Gaeilge.

Dúirt Jamie McGrigor, Ball Tòraid-
heachd A' Ghàidhealtachd, le Gaelscéal
gur “cuid ríthábhachtach de dhúchas na
hAlban” an teanga, agus go raibh sé
riachtanach líon na gcainteoirí a
mhéadú.  San fhorógra s’acu, ‘Common
Sense for Scotland’, geallann na
Tóraithe an leibhéal maoinithe don
Ghaeilge a choinneáil.

Joseph Kennedy III 

Ag cur na ‘ríomhlóide’    
Labhraíonn Katie McGreal le Seanán Ó
Coistín – leath den fhoireann atá taobh thiar de
na suíomhanna www.nascanna.com agus
www.scriobh.ie.

Ba siar in 2008 a d’iarr Ciarán Ó Bréartúin
ar Sheanán Ó Coistín cabhair a thabhairt
dó chun leabhar ar ríomhaireacht i
nGaeilge a scríobh mar bhí a fhios aige go
mbeadh Seanán eolach ar an ábhar mar

bhí sé ag aistriú suíomhanna agus ríomhchlár go
Gaeilge.

Thosaigh an bheirt acu ag scríobh an leabhair ach,
in 2009, tháinig Foras na Gaeilge chucu le hairgead i
gcomhair suíomhanna idirlín a chur le chéile. “As
sin a tháinig an smaoineamh (www.nascanna.com
agus www.scriobh.ie) a chur le chéile,” a deir
Seanán.

Tugann www.nascanna.com eolas do Ghaeil-
geoirí atá ag iarraidh ríomhchláir – cáipéisí, sein-
nteoirí, córais ullmhúcháin atá ar fáil do ríomhairí
agus uile – a fháil agus a úsáid i nGaeilge ar a
ríomhaire.  Tá eolas, comhairle agus moltaí mar
gheall ar na ríomhchláir ar fad atá ar fáil i nGaeilge ar
an suíomh, conas iad a úsáid, cén áit ar féidir teacht
orthu agus conas is féidir iad a chur ar do ríomhaire

féin.  Tá an suíomh ar fad ar fáil i nGaeilge amháin
toisc go bhfuil an suíomh dírithe ar sheirbhís a chur
ar fáil do Ghaeilgeoirí líofa seachas foghlaimeoirí. 

Baineann www.scriobh.ie le cabhair a chur ar fáil
do dhaoine maidir le cruinneas na Gaeilge agus iad
ag clóscríobh.

Tá eolas air mar gheall ar an chlóscríobh i
nGaeilge féin, cruinneas na Gaeilge agus na háisean-
na ríomhchláir atá ar fáil chun é a fheabhsú chomh
maith le heolas mar gheall ar chlófhoirne agus neart
rudaí eile atá úsáideach agus neart nascanna go
foclóirí Gaeilge air freisin. 

Toisc go bhfuil seans maith ann nach mbeadh
Gaeilge róchruinn, nádúrtha ná maith ag na daoine
a bhfuil suim acu sna rudaí seo, tá an suíomh seo le
fáil i nGaeilge, i mBéarla agus i nGaeilge shimplí
ionas gur féidir le níos mó daoine é a úsáid. 

Tá áit ar an dá shuíomh do cheisteanna agus
moltaí agus cuirtear fáilte rompu i gcónaí a deir
Seanán.

“Níl a fhios againn cé mhéad duine a úsáideann
na suíomhanna,” a deir Seanán, “ach tá muid cinnte
go bhfuil daoine ag baint leasa as trí na teach-
taireachtaí seo.”

Faigheann siad aiseolas ó Ghaeilgeoirí agus
úsáideoirí thar lear freisin. “Taitníonn na
suíomhanna go mór le daoine, tá siad an-sásta leo,”
a deir Seanán mar gheall ar an aiseolas a fhaigheann
siad.  

Faigheann siad moltaí freisin, agus daoine ag cur
in iúl dóibh nach bhfuil sé seo, sin agus siúd ar an
suíomh agus táthar sásta glacadh le rudaí mar sin,
má bhíonn siad oiriúnach do na suíomhanna. 

Nuair a fuair siad an maoiniú ó Fhoras na Gaeilge,
thosaigh Seanán, Ciarán agus dearthóir suímh ag

obair ar www.scriobh.ie ar dtús. 
“Ní raibh sé níos práinní ach shíleamar go

mbeadh sé níos fearr dá mbeadh rud mar seo ar fáil i
nGaeilge mar go minic is cabhair i gclóscríobh i
nGaeilge atá á lorg ag daoine,” a deir Seanán. “Má tá
tú in ann daoine a spreagadh chun rudaí eile a
dhéanamh i nGaeilge ar an ríomhaire, sin rud
maith.”

Thosaigh siad ag obair ar an suíomh sin ag
deireadh 2009, thart ar mhí Dheireadh Fómhair,
agus chríochnaigh siad é i lár 2010. 

Thosaigh siad ar www.nascanna.com ina dhiaidh
sin. Nuair a bhí na suíomhanna deartha agus beo ar
líne, bhí cruinniú ag Seanán agus Ciarán le Foras na
Gaeilge. “Tá siad sásta leo anois agus go bhfuil siad
gairmiúil,” a deir Seanán. 

Ach dúirt Foras na Gaeilge go raibh siad ag iar-
raidh go ndéanfaí bolscaireacht ar na suíomhanna
anois chun iad a chur i mbéal an phobail agus
dúradh go raibh airgead ar fáil dóibh chun é sin a
dhéanamh freisin. 

“Ní hé go rabhamar ag iarraidh an airgid nó á
lorg,” a deir Seanán. “Dúirt Foras na Gaeilge go raibh
na suíomhanna thar cionn.” 

Rinneadar margaíocht go dtí seo ar Facebook,
rinne Seanán agallamh raidió agus scríobh sé cúpla
píosa do Nos*. Ina theannta sin bhí seastán acu ag
Oireachtas na Samhna agus ag Tógáil na
nGaelscoileanna freisin.  

Tá Seanán an-sásta leis na suíomhanna ach deir
sé nach bhfuil siad críochnaithe go fóill, agus ní
bheidh go brách. 

“Is rud leanúnach iad, tá siad beo agus
gníomhach,” a deir sé.

Tagann rudaí nua amach an t-am ar fad i saol na
ríomhaireachta. De ghnáth, ní chuirtear leagan
Gaeilge de na rudaí nua seo ar fáil agus caithfidh
duine éigin iad a aistriú agus ghlac Ciarán agus
Seanán an obair sin chucu féin. 

“Is gnáthrud é sin ó thaobh teangacha agus
ríomhaireachta de,” a deir Seanán. 

Caithfidh duine éigin ó gach teanga bheo
ríomhchláir, leabhair, scannáin, gach uile rud atá
riachtanach nó suimiúil do lucht na teanga sin, a
aistriú. 

Má bhreathnaíonn tú ar shuíomhanna móra ar
nós Facebook, YouTube, Google agus neart eile, tá
siad ar fáil i neart teangacha éagsúla toisc go bhfuil
siad ag teastáil sna teangacha sin ó na húsáideoirí,
rinne lucht na dteangacha sin an t-aistriú, ní lucht
na suíomhanna. 

Níl YouTube ar fáil i nGaeilge...go fóill. 

An-Rath ar an Ghaeilge
ar Facebook

Nuair a bhí na suíomhanna deartha agus
beo ar líne, bhí cruinniú ag Seanán agus
Ciarán le Foras na Gaeilge. “Tá siad sásta
leo anois agus go bhfuil siad gairmiúil,” a
deir Seanán.  Ach dúirt Foras na Gaeilge
go raibh siad ag iarraidh go ndéanfaí
bolscaireacht ar na suíomhanna anois
chun iad a chur i mbéal an phobail agus
dúradh go raibh airgead ar fáil dóibh
chun é sin a dhéanamh freisin. 

Is dócha gurb é Facebook an comórtas is
láidre a bheas ag AbairLeat agus ar ndóigh tá
leagan Gaeilge ar fáil dó. 

Is é an áit is Gaelaí ar Facebook, agus ar an
domhan is cosúil, ná an grúpa ‘Gaeilge
Amháin’.

Tá an grúpa seo bríomhar i gcónaí agus
nuair a bhí muid ag dul i gcló bhí 1,076 ball
aige. 

Ar ndóigh, is féidir Gaelscéal a leanúint ar
Facebook ar www.facebook.com/Gaelsceal
agus ar Twitter ar
www.twitter.com/gaelsceal. 

Cuma bhreá ar ‘Abair Leat’
Amharcann Diarmuid Ó Muirgheasa
ar an saol sóisialta Gaelach ar líne 

Is iontach gearr an stair a bhaineann leis na
gréasáin shóisialta. Níor seoladh Face-
book ach ocht mbliana ó shin, nó mar sin,
agus ag brath ar cá dtosaíonn do
chomhaireamh níl an coincheap féin ach

b’fhéidir fiche bliain d’aois. 
I gcaitheamh an ama sin tá iarracht déanta ag

dreamanna éagsúla an Ghaeilge a bhrú chun
cinn, agus, lena gceart a thabhairt dóibh, tá
éirithe leo beagán a bhaint amach i gcásanna
áirithe. 

Tá leagan Gaeilge de Facebook ar fáil, mar
shampla, agus comhphobail ar Facebook a
dhéanann mórán caidrimh trí Ghaeilge.

Ní haon mhór-rud é go bhfuil leagan Gaeilge
de Facebook ann, dar ndóigh – ná déan dear-
mad go bhfuil, i measc roghanna teanga eile,
“English (Pirate)”, “English (Upside Down)”
agus an jóc de theanga úd, Esperanto ar fáil.

Fós féin, baineann tábhacht leis na comh-
phobail. Mar is eol dúinn uilig, is iontach
scaipthe atá mórán de phobal na Gaeilge, agus
aon deis a bhíonn againn breis caidrimh a bhei-
th againn lena chéile is é fearr é. Ach an leor
Facebook? Nó an bhfuil gréasán dár gcuid féin
ag teastáil uainn?

Nílimse róchinnte maidir le freagra na ceiste
sin, nó ní raibh mé, ar aon chaoi. Ar lámh
amháin, is é an Béarla agus forlámhas an Bhéar-
la an bac is mó ar scaipeadh na Gaeilge. Bíonn
drogall ar dhaoine, agus mise ina measc, lab-
hairt as Gaeilge agus daoine i láthair nach Gaeil-
geoirí iad.  Ós rud é go bhfuil a leithéid de
dhaoine ar Facebook i gcónaí, d’fhéadfá an
argóint a dhéanamh go bhfuil i bhfad níos lú
Gaeilge ar Facebook ná mar a bheadh ar
ghréasán atá dírithe go hiomlán ar an nGaeilge.

Ar an lámh eile, is fíor-, fíordheacair  gréasán
sóisialta a bhunú – díreach cuir ceist ar Google,
a bhfuil trí iarracht éagsúla déanta acu agus
gach ceann ina praiseach bheag. 

An fhadhb ná go mbraitheann na gréasáin
seo ar éifeacht an ghréasáin, is é sin go
gcláraíonn daoine ar ghréasán ar leith ós rud é
go bhfuil a gcairde uilig ar an ngréasán úd. 

I gcás Google, tá ag teip orthu arís agus arís
eile ós rud é go bhfuil chuile dhuine anois ar
Facebook. Fiú más mian leat athrú go seirbhís
Google is fíordheacair é sin a dhéanamh, ós rud
é go bhfuil do chairde uilig fós ar Facebook. 

Agus ní féidir do chairde uilig a mhealladh
leat, gach seans, ós rud é go bhfuil cairde eile
acu siúd atá ar Facebook, agus níl aithne agatsa

ar na cairde sin ionas gur féidir leat iad a mheal-
ladh. Agus cad is fiú dul go Google+, má tá
chuile chara a éiríonn leat a mhealladh ar Face-
book chomh maith? Cén rud sa bhreis atá ag
Google+? I gcás na Gaeilge, áfach, b’fhéidir nach
fíor é seo ar fad. Dá mbeadh gréasán sóisialta
ann as Gaeilge amháin, seans gur cás é sin ina
mbeadh daoine sásta bheith páirteach in dhá
ghréasán éagsúla. I mórán cásanna, is gréasáin
éagsúla iad sa bhfíorshaol, an gréasán do lucht
na Gaeilge i do shaol agus an gréasán do lucht
an Bhéarla, mar sin cén fáth nach mbeadh sé
mar sin ar líne?

N’fheadar an é sin díreach an próiseas
smaointeoireachta a bhí acu siúd atá taobh thiar
de Abair Leat, ach is dócha gur rud éigin mar sin
a bhí i gceist. Ar aon chaoi, pé próiseas a bhí ann
tá an suíomh ann agus beo anois, www.abair-
leat.com, agus cé gur leagan réamhsheolta é tá
cuma bhreá air. 

An fhadhb a bhíonn ag gréasán sóisialta nua i
gcónaí ná conas é féin a idirdhealú ón méid atá
ar an margadh roimhe. 

Dar ndóigh tá rud mór amháin ag Abair Leat,
sin í an Ghaeilge , agus teicneolaíochtaí cliste le
cabhrú leis sin chomh maith. 

Bíonn ar chuile phostáil a dhéantar ar an
suíomh bheith ar a laghad 70% as Gaeilge, mar
shampla. Beidh le feiscint go fóill an bhfuil an
70% sin ró-ard le glacadh leis an saghas
drochlitrithe a mbeifeá ag súil leis ar aon
ghréasán sóisialta (Gaeilge nó Béarla), ach tá
neart ama fós ann chun é sin a fháil díreach i
gceart. Cé go bhfuil deacrachtaí teicneolaíochta
ag an suíomh go fóill, a chuir srian leis an méid
spraoi a bhí mise ábalta a déanamh leis, ón
méid atá feicthe agam go dtí seo bheinn iontach
dearfach faoin togra. Cinnte tá lochtanna le
haimsiú agus le ruaigeadh, ach maidir le cuma
an tsuímh is deacair aon locht a fháil uirthi. 

Ní hamháin go bhfuil cuma bhreá ar an
suíomh, ach cuma iontach éagsúil ón gcuma atá
ar Facebook nó Google+ chomh maith. Níl sé
cinnte go fóill an éireoidh leis san áit ar theip ar
Google+, dar ndóigh, ach bímis dearfach faoi
agus beidh le feiscint.

Tá sprioc ann an suíomh a bheith
críochnaithe roimh lár mhí Feabhra, ach idir an
dá linn is féidir leat clárú (nó iarracht a
dhéanamh clárú, ar aon chaoi) ag www.abair-
leat.com. Coimeád súil anseo do léirmheas
cuimsitheach nuair a eiseofar an leagan
críochnaithe sin.

    os do chomhair 

Tuairimí roinnt úsáideoirí. 

Focail le Gaoth Le Concubhar Ó Liatháin

Táim i mbéal na stoirme an tseach-
tain seo tar éis dom cáineadh poiblí
a dhéanamh ar an tsraith úr atá  á
craoladh ar TG4, Mná an IRA.     Is é
mo thuairim go raibh an chéad chlár

mar gheall ar Rose Dugdale leataobhach agus,
go deimhin, leibideach.  

De bharr go bhfuilim i mo chomhalta ar
bhord TG4, an t-aon chomhalta a ceapadh tar
éis próiseas ceapacháin poiblí, níor theastaigh
uaim aon amhras a bheith ar an bpobal go
raibh mé ag tacú le mo thost leis an tsraith.   

Chuir mé r-phost go dtí Ard-Stiúrthóir TG4
agus Cathaoirleach an Bhoird agus rinne mé
mo ghearán a phostáil go poiblí ar mo shuíomh
idirlín féin, www.igaeilge.ie, agus ansan rug an
ghaoth ar na focail agus scaip iad ar fuaid na
tíre.  

Tar éis do m’alt a bheith sa Sunday Inde-
pendent, spreagadh go leor chun tuairim a
nochtadh i leith an chláir ar na meáin shóisial-
ta.  

Táim réasúnta cinnte go raibh díospóireacht
níos bríomhaire ar an gclár ná mar a bhí ar go
leor cláracha de chuid TG4 roimhe seo. 

Is olc an ghaoth nach séideann ar shlí éigin
do TG4. 

D’éirigh rudaí thar a bheith neamhshóisialta
agus teasaí go han-tapaidh agus gach aon sort
tréasa á chur i mo leith agus maíodh go rabhas
ag iarraidh cosc agus cinsireacht a dhéanamh
ar an gclár.   

Is amhlaidh go ndúirt mé go soiléir gur
cheart athfhéachaint a thabhairt ar na cláracha
eile sa tsraith le féachaint nach gcraolfaí iad i
gcuma chomh leataobhach leis an gcéad chlár.  

Nuair a dúirt mé sin le fear amháin ar Face-
book chuir sé deireadh leis an ndíospóireacht
agus bhain sé tráchtanna de mo chuid óna
amlíne.   

Cé a dhéanfadh cinsirseacht ar chinsire!
Is cuimhin liom tráth i mo shaol gur

cuireadh i mo leith gur poblachtóir neamhlei-
thscéalach ab ea mé.  

Is poblachtóir neamhleithscéalach mé go
fóill – creidim gur ar leas na hÉireann aontas
na hÉireann.  

Ní chreidim i gcur chuige foréigneach chun
sin a bhaint amach agus ní aontaím le cur
chuige Shinn Féin. 

Tá maolú nó géarú tagtha ar mo thuair-
imíocht i gcaitheamh mo shaoil, ag brath ar do
dhearcadh féin, ach sin an áit a bhfuil sé faoi
láthair.  Ní thagann ciall roimh aois. 

Má léim na hargóintí go cruinn, is cosúil go
gcaithfidh ‘súil eile’ TG4 cúiteamh a
dhéanamh ar chláracha leataobhacha
RTÉ/BBC ar cheist an Tuaiscirt i gcaitheamh na
mblianta le cláracha leataobhacha ón dtaobh
eile.  Gan aon amhras bhí go leor cláracha ann
ar RTÉ/BBC – agus bíonn siad ann go fóill – a
bhí leataobhach ar cheisteanna con-
spóideacha.  

Ní hé gnó TG4 bheith ag cúiteamh easnaimh
na gcraoltóirí eile cé gurb é misean an stáisiúin
‘súil eile’ a thairiscint.   An oiread duaiseanna
atá buaite ag TG4 dá chláracha faisnéise, ní gá

a rá go n-éiríonn leis na cláracha/sraitheanna a
ndeineann an stáisiún coimisiúnú orthu an
chuid is mó den am.  An uair seo,  níor éirigh
leo.  Ní haon timpist é gur clár é seo atá idir dhá
réimse – réimse na staire agus réimse na gcúr-
saí reatha.  

Tá sé ráite agam go minic roimhe seo, anseo
agus roimh dom a bheith ceaptha i mo
chomhalta boird ag TG4, go mba chóir béim i
bhfad níos láidre a bheith ar chláracha cúrsaí
reatha.    

Ba scannán iontach cumhachtach ‘An
Píopa’, bhuaigh sé go leor duaiseanna ach bhí
sé lochtach de bharr go raibh sé leataobhach.
Dá mbeadh níos mó cláracha faisnéise ann faoi
chúrsaí reatha, réimse atá ana-chostasach ach
riachtanach chun creidiúint stáisiúin a
threisiú,  bheadh níos lú dainséir ann go dtar-
lódh tuaplaisí ar nós ‘Mná an IRA’.  

Nílim ag maíomh nár cheart an tsraith a
choimisiúnú – agus tá sé suntasach go bhfuair
an tsraith tacaíocht ó Údarás Craoltóireachta
na hÉireann – ach creidim go mbeadh sraith i
bhfad níos láidre ann dá mbeadh daoine le
taithí agus sainscíl ar chúrsaí reatha ag plé leis.   

Ní thuigim, mar shampla, conas go bhféad-
faí an focal ‘saighdiúir’ a úsáid mar chur síos ar
na daoine a bhí páirteach san IRA.  An ‘arm’ é
an IRA atá ceangailte le dlíthe agus conarthaí
cearta daonna?   

Tá sé leibideach amach is amach ‘Mná an
IRA’ a thabhairt mar ainm ar an tsraith agus,
sna teidil oscailte, bheith ag lua ‘ballraíocht’ in
‘Óglaigh na hÉireann’ le Rose Dugdale agus a
comrádaithe sa tsraith seo.   Óglaigh na hÉire-
ann is ea ainm fhórsaí cosanta an Stáit atá ag
maoiniú TG4 agus an Údaráis Craoltóireachta.
Níl sé bailí an t-ainm sin a lua le fórsa
mídhleathach ar nós an IRA Shealadaigh. 

Níl deireadh an scéil seo sroichte go fóill, is
dócha.

Mise agus 
‘Mná an IRA’

Dr Bridget Rose Dugdale Táim tar éis mé féin a chlárú an
tseachtain seo le haghaidh ‘Oper-
ation Transformation’ ar RTÉ.   Ba
dheas liom go mbeadh ainm na
sraithe i nGaeilge freisin – ach

chun an t-athrú sin a bhaint amach sílim go
gcaithfidh mo leithéidse teacht chun
tosaigh chun an t-aitheantas sin a fháil ón
gcraoltóir náisiúnta.   

Tá 20 cloch go leith agam anois.  Is é
m’aidhm dhá chloch a chailliúint as seo go
deireadh na sraithe.  Má tá fonn ar léitheoirí
bheith páirteach liom san iarracht seo le go
mbeadh grúpa Gaelach páirteach sa tsraith
seo, bhuel tá fáilte rompu teagmháil a
dhéanamh liom ar Facebook agus déan-
faidh mé iarracht grúpa a bhunú agus ar
aghaidh linn. Gaelóimíd Operation Trans-

formation cloch ar chloch agus coinneoidh
mé léitheoirí Gaelscéal ar an eolas ar bhonn
rialta ar an dul chun cinn atá á dhéanamh
agam agus aon bhall eile dár ngrúpa má
thoilíonn siad. 

Anuas ar gach trioblóid eile, deineadh
‘haiceáil’ ar mo shuíomh idirlín an tseach-
tain seo caite.   Fuaireas teachtaireacht ó
chara tráthnóna amháin a chuir ar an aird-
eall mé agus chuas ar líne ina dhiaidh sin.
Romham ar an scáileán bhí an Fear Dubh le
Speal agus glór ainnis éigin ag fógairt báis
agus anachain.    D’éirigh liom deireadh a
chur leis an ionradh seo gan ró-agó – ach
baineadh geit asam cinnte.   Ansan ghlacas
sólás – an é iGaeilge an chéad suíomh
Gaeilge a bhfuil ‘haiceáil’ déanta air?   Nach
dea-scéal é sin!

‘Haiceáil’ – an focal nua é
sin? Sin €120 mar sin

Ag smaoineamh dom ar an bhfocal ‘haiceáil’,
éiríonn an cheist cé acu is focal é ‘haiceáil’ nó
nach ea.   An mbeidh sé san fhoclóir nua Béar-
la-Gaeilge a bheidh, de réir tuairiscí, ar líne
roimh dheireadh na bliana? Faoi dheireadh

thiar, tá an foclóir a bhronn sean-Bhord na Gaeilge ar Fho-
ras na Gaeilge nuair a bunaíodh an ‘institiúid teanga
trasteorann’ in 1999 le foilsiú.  An chéad chuid ar aon nós,
51,000 ceannfhocal.   An costas go dtí seo, €6m.   Sin
isteach is amach le €120 in aghaidh an fhocail.    Margadh maith?  Agus níl deireadh leis
an gcostas go fóill….   Tá na costaisí fós ag carnú.  An bhfuil an deis caillte ag an bhfo-
clóir?  Tá na focail á gcumadh i rith an ama beag beann air bheith ann nó as.   

Eagarfhocal

SÚIL SIAR na Seachtaine

‘Jailteacht’ na Ceise Fada

Donncha Ó hÉallaithe 

Má thosaigh na ‘trioblóidí’ i dTuais-
ceart Éireann ar an 5 Deire Fómhair
1968, nuair a rinne na péis ionsaí
brúidiúil ar mháirseál a bhí eagraithe
ag NICRA (Gluaiseacht Cearta Sibhial-
ta Thuaisceart Éireann), chuaigh sé
chun donais an bhliain ina dhiaidh
sin. Lúnasa 1969 rinne an RUC agus na
‘B-Specials’ ionradh fíochmhar ar an
gceantar Caitliceach, Taobh an Bho-
daigh. Seasadh an fód ar feadh seach-
taine in aghaidh fórsaí an stáit.  

Leathnaigh an caismirt go Béal
Feirste, áit ar maraíodh seachtar.
Dódh roinnt mhaith tithe ar Chaitli-
cigh agus de bharr na troda tháinig
cúpla míle teifigh trasna an teorann ag
lorg dídean sa Deisceart. Le scéal fada
a dhéanamh gearr, chuir Rialtas
(Lucht Oibre)na Breataine an t-Arm
isteach go ceantracha Caitliceacha i
nDoire agus i mBéal Feirste. I dtosach
fáiltíodh roimh saighdiúirí na
Breataine ar na sráideanna, mar
‘cosantóirí’ na náisiúnaithe in aghaidh
na ndílseoirí. Ach is gearr gur tháinig
athrú ar an scéal.

Chaill an Lucht Oibre an toghchán

sa Bhreatain agus ní ró-bháúil a bhí an
Rialtas Caomhach le cás na náisiú-
naithe. Faoi lár na bliana 1971 bhí
Sealadaigh an IRA ag pléascadh
foirgnimh agus ag marú corr saighdiúr
Sasanach. Ar an 9 Lúnasa 1971 tugadh
isteach imtheorannú faoinar cuireadh
342 poblachtánach ón dá eite den IRA
i ngéibhinn, gan aon choir curtha ina
leith.  Ní hamháin sin ach déanadh
céasadh is ciapadh orthu ag úsáid
modhanna ceistiúcháin brúidiúla a
rialaíodh a bheith mídhleathach, de

réır dlí na Breataine. Thóg Rialtas na
hÉireann cás ar son na gcimithe go
Strasbourg, áit ar frítheadh an
Bhreatain ciontach as céasadh a
chleachtadh. 

Coinníodh na imtheorannaigh i
mbotháin ar sean aerstráice na Cise
Fada in aice le Lios na gCearrbhach.
Mar a thugann an t-alt seo le fios, a
foilsíodh dhá scór bliain ó shin,
d’éirigh leis na cimithe go leor rangan-
na éagsúla a eagrú, ranganna Gaeilge
ina measc.  

Inniu,   14 Eanáir, 1972

Foghlaim
Mhór ar
Ghaeilge i
gCampa na
Cise Fada
“Le déanaí tháinig litir inár dtreo ó
dhuine atá i ngéibheann ó thuaidh
ina ndeireann sé go bhfuil suim
mhór sa Ghaeilge i Sluachampa na
Cise Fada.

Tá timpeall 400 braidhdean rann-
ta ina gcúig ghrúpa éagsúla, agus iad
scartha ó chéile. Tá ranganna Gaeilge
ar siúl sna grúpaí uile.…..

Tá Cór Gaelach acu a thig i dtoll a
chéile Dé Céadaoin agus Dé hAoine
le cleachtadh.

An mhuintir sin atá ag foghlaim na
Gaeilge tig siad le chéile Dé Céadaoin
agus Dé hAoine roimh nóin le
comhrá a dhéanamh.

Tá socrú á dhéanamh fosta le
múinteoirí oilte a fháil, ach ní
bhfuarthas freagra fós ón Roinn

Gnóthaí Baile i Stormont.
Tá “Comhairle Campa” acu sa Chis

Fhada agus shocraigh siad le déanaí
iarraidh ar Ghobharnóir an Champa
ghlacadh le toscaireacht ón gcoiste
le háiseanna staidéir a phlé. Ach
dhiúltaigh an Gobharnóir labhairt
leo.

Sa litir seo fosta, luaitear nach
bhfuil aon mhaith sa chóras teasa,
agus sa chúnglach ina bhfuil siad
nach mbíonn siad in ann staidéar
ceart a dhéanamh.

Le déanaí rinne an coiste suirb-
héireacht agus fuarthas amach go
bhfuil éileamh ar na hábhair seo a
leanas: Gaeilge, Stair, Ceardchuman-
nachas, Scríbhneoireacht,
Óráidíocht, Eacnamaíocht (GCE, bun
agus ardchaighdeán).

Tá cuidiú á lorg fosta acu ó Ollscoil
na Ríona agus ón gCeardchumann
Ilsaothair agus Iompair.

Ina theannta sin, fuaireamar
amach, ó fhoinse eile, gur cuireadh
timpeall 400 leabhar Gaeilge isteach
chucu agus go bhfuil siad siúd á scai-
peadh i measc na ngrúpaí éagsúla.

Ach, is é an t-éileamh is mó atá acu
anois go dteastaíonn leabhair staire,
i mBéarla nó i nGaeilge.

Má tharlaíonn deacrachtaí ar aon
duine a dhéanfadh cnuasach díobh
seo i dtaca le seoladh de, is leor na
bearta a chur chuig an Ath. Réamonn
Ó Muirí, Teach na Sagart, Ard
Mhacha.”

Cinniúint na hAlban ina chinneadh ag Alba 
TÁ cinniúint na hAlban ina chinneadh
ag Alba, bheadh tionchar ag neamh-
spleáchas na hAlban ar an chuid eile
den Ríocht Aontaithe ach is ceist í do
mhuintir na hAlban amháin. 

Dar le David Cameron, is ceist dó féin
cá huair a bheas reifreann ar neamh-
spleáchas na hAlban agus nar cheart go
mbeadh ach dhá rogha ann, ‘istigh’ nó
‘amuigh’.

Níl an rogha ‘uas-déabhlóid’ (Devo-
Max) ar fáil.

David Cameron – ní leatsa an cin-
neadh sin ach le muintir na hAlban!

Tá Dáibhidh Camshrón ag dul sa
tseans, tá sé ag súil gurb é rogha na nAl-
banach ‘uas-déabhlóid’ agus nach
mbeidh siad sásta dul leis an neamh-
spleáchas iomlán. 

Tá sé sin frith-dhaonlathach agus tá
sé ag dul i gcoinne féinchinntiúchán na

hAlbain.
Tá sé sin iomlán mícheart ach is féidir

go gcuirfidh sé sin le cás na náisiúnach
in Alban anois. 

Má vótálann muintir na hAlban ar son
an neamhspleáchais, caithfidh an
tUasal Camhshrón, na Tóraithe agus
bunaíocht na Breataine glacadh leis sin
agus ligin do sin. 

Má tá tromlach na nAlbanach ar son
an neamhspleáchais agus má choin-
nítear iad sa Ríocht Aontaithe in
aghaidh a dtola, tubaiste a bheadh ann.

Ní bhaineann ceist na hAlban le
Gaelscéal nó le muintir na hÉireann ach
an oiread. 

Ach táthar ag súil go mbeadh
dlúthchaidreamh idir Phoblacht na
hÉireann agus Alba Neamhspleách, má
roghnaíonn muintir na hAlban a lei-
théid. 

Tá dhá chultúr i gcoitinne againn, an
cultúr gallda agus an cultúr gaelach. Tá
Gaeilge, Albainis agus Béarla acu agus
tá Gaeilge, Albainis agus Béarla againn.
Tá ceol i gcoitinne againn, spóirt i
gcoitinne agus creidimh i gcoitinne fiú i
ndeireadh na dála.  

Tá ár stair chomh fite fuaite le chéile
ná nach féidir idirdhealú a dhéanamh
eatarthu.

Tá seans ann chomh maith gurbh
fhearr le haontachtóirí an Tuaiscirt a
bheith faoi riail na nAlbanach sa tod-
hchaí seachas rial na Sasanach. 

Chomh maith leis sin, tá an méid
céanna daoine againn, a bheag nó a
mhór. Mar sin de, tá an-chosúlachtaí
ann idir an dá gheilleagar againn.

Mar sin, is féidir go mbeadh
deacrachtaí eacnamaíochta na hÉire-
ann ina n-ábhar díospóireachta sna

díospóireachtaí sna míonna atá le
theacht. 

Caithfidh muid a rá leis na hAl-
banaigh - cinnte, tá fadhbanna eacna-
maíochta ag Éire, is tír neamhspleách
sinne agus tá freagrachtaí eacna-
maíochta mar chuid den neamh-
spleáchas sin.

Bí cinnte áfach, go dtiocfaidh biseach
ar gheilleagar na hÉireann agus caith-
fear a rá gur beag duine a dhéarfadh gur
botún an neamhspleáchas agus an
daonlathas in Éireann.

B’fhiú go mór é agus is fiú é i gcónaí.
Mar fhocal scoir, is é Alex Salmond,

ceannaire Phàrtaidh Nàiseanta na
hAlba, duine de na polaiteoirí is
cumasaí san Eoraip, tá go leor le fogh-
laim uaidh, agus ba cheart go mbeadh
polaiteoirí na tíre seo, agus náisiúnaithe
an Tuaiscirt ag tabhairt aird air. 

Rúin agus cinntí 2012 á múscailt féin

Páidí Ó Lionáird

Mar is gnách tá an bhli-
ain nua lán le dóchas
ar an láimh amháin
agus lán le rúin
éagsúla ag gach leib-

héal ar an láimh eile. Leis an oiread
idirghabhála atá ar siúl idir thíortha ag
leibhéal taidhleoireachta, bheifí ag
súil go n-éireoidh leo ina gcuid iar-
rachtaí teacht timpeall ar a chéile agus
ar na deacrachtaí atá acu lena chéile
ag leibhéal polaitíochta. 

Áirím na tíortha ar fad a chuir
rompu féin a gcórais polaitíochta a
athrú ó dheachtóireacht go daon-
lathas anuraidh – tíortha an Mheán-
Oirthir ar fad agus tíortha thuaisceart
na hAfraice nach mór ina n-iomláine.
Tá a ndúshláin fós rompu agus go leor
le déanamh acu ach tá siad dúthrach-
tach más fíor agus ní mór dóibh a
bheith má tá siad leis an mbuaic a
bhaint amach.

Tá tíortha eile áfach atá diongb-
háilte nach dtiocfaidh aon athrú ar a
gcur chuige riaracháin, nach dtioc-
faidh aon ní sa tslí ar an ngreim atá ag
mionlach fíor-bheag ar shaibhreas
agus ar an gcumhacht deachtóireach-

ta atá acu ar a dtíortha. 
Áirím an Iaráin anseo. Tá an dúsh-

lán agus an bhagairt atá tugtha ag
Mahmoud Ahmedinejad, Uachtarán
na tíre radacaí Muslamaí sin, do na
Stáit Aontaithe le tógaint go dáiríre
d’ainneoin nach bhfuil mórán á rá ná
á scríobh faoi ins na meáin sa tír seo
fós. 

Tá baol ollmhór ann go mbeidh ar
arm Mheiriceá fanacht sa Mheán-Oirt-
hear níos faide ná mar a bhí sa phlean
acu anois agus bagairt leagtha síos
dóibh gan bheith ag seoladh a gcuid
loingeas cabhlaigh suas síos Caolas
Hormuz, stráice uisce idir an Iaráin,
Óman agus Aontas na nÉimíríochtaí
Arabacha. 

Dá mba dhuine mé a bheadh ag cur
geallta ar a leithéid, bheinn den tuair-
im gurbh fhiú cúpla scilling a chur ar
bhagairt cogaíochta idir na tíortha sin,
bagairt a mhéadaíonn nuair is go
bhfuil diúracáin núicléacha san
áireamh agus nuair is go bhfuil feach-
tas toghchánaíochta ar bun i Meiriceá
i mbliana freisin. 

Is ait liom, dála an scéil, an cur
chuige atá ag Obama, é ag iarraidh ar a
lucht tacaíochta cén fáth go mbeadh
sé ag iarraidh seasamh arís do chei-
thre bliana eile i gceannas ar dhaon-
lathas nach bhfuil in acmhainn aon
athrú chun tairbhe a thabhairt chun
cinn. 

Fillfidh mé ar an scéal sin i gceann
cúpla seachtain ach tá bagairt den sórt
céanna déanta ag ceannasaí nua na

Cóiré Thuaidh, Kim Jong Un, in
aghaidh a chomharsan ó dheas. Ní
bheinn ró-dhóchasach faoi seo ach an
oiread. 

Cuireann sé iontas orm anois is arís
nuair nach gcloiseann muid aon ghíog
ó thíortha eile a bhí i mbéal an phobail
idirnáisiúnta go ceann i bhfad ach a
shleamhnaigh ó chuimhne de bharr
géarchéim ‘fhánach’ éigin eile a

tháinig i gcomharbacht air. 
Cuimhním go speisialta faoi

ghéarchéim daonlathais na Siom-
báibe. Cá bhfuil aird an phobail ar an
gcruatan atá á chur i bhfeidhm ag
lucht tacaíochta an ZANU-PF, páirtí an
Uachtaráin Robert Mugabe, in
aghaidh an fhreasúra, an MDC, páirtí

an Phríomh-Aire Morgan Tsvangirai? 
Tá sé fógartha ag Mugabe go

dtionólfar toghchán eile i mbliana,
toghchán nach bhfuil á lorg ag éinne
eile ach Mugabe agus a cheaptar go
coitianta a bhainfeadh móramh
amach dó de bharr na bhfeachtas
brúidiúlachta atá curtha i bhfeidhm
aige in aghaidh a fhreasúra
polaitíochta. 

Ní fios d’éinne cé mhéad de lucht
tacaíochta an MDC atá i bpríosúin na
tíre. Tá a fhios áfach gur baill den MDC
iad céatadán ollmhór díobh agus go
bhfuil na príosúin lán leo. 

Tá ospidéil na tíre thar bruach le
hothair atá ag téarnamh de bharr a
mbuailte ina lámha siúd atá dílis do
Mugabe agus a mheitheal cronies. 

Tá feachtas eile ar bun ag Mugabe,
feachtas a cheadaíonn an
bhrúidiúlacht seo ar fad. Indigenisa-
tion (dúchasacht) an teideal atá bron-
nta ar an bhfeachtas seo agus bíodh is
go bhfuil cuma neafaiseach a
dhóthain ar an teideal, ciallaíonn cur i
bhfeidhm an fheachtais go bhfuil lán-
chead ag póilíní na tíre cinedhíothú a
dhéanamh, póilíní ar baill den ZANU-
PF iad ar fad in aghaidh éinne a bhfuil
oiread is braon fola iasachta iontu.

Tá isteach is amach le 20,000
feirmeoir bán fós ina gcónaí sa tSiom-
báib bíodh is gur díbríodh le fórsa
agus foréigean iad óna ngabháltais le
blianta beaga anuas. 

Tá siad anois mar sprioc ag an
bhfeachtas dúchasachta atá ar bun ag

Mugabe. Ní gá go mbeadh craiceann
bán ar dhuine le titim faoi thua an
ZANU áfach mar is leor é más de thre-
abh eile seachas Shona, treabh bhrei-
the Mhugave tú. Truaillíonn braon
amháin fola ó aon treabh eile an cine
agus ní fada ó chualamar faoina
chothrom sin nuair a dhúnmharaigh
an treabh Hutu a gcomharsain Tutsi i
Rwanda!"

Agus cúrsaí eacnamaíochta na tíre
in umar na haimléise, tá Aire
Airgeadais na tíre, Tendai Biti, tar éis
ardú geilleagair de 9.4% a fhógairt
don bhliain seo amháin, ardú a
léiríonn go bhfuil an tír seo i ndeis-
ceart mhór-roinn na hAfraice fós in
acmhainn a slí a tharrac as an bpoll
bochtaineachta ina bhfuil sí. 

Leis an gcumas seo chomh maith le
stór mór acmhainní nádúrtha,
d’fhéadfadh an tír filleadh ar an
saibhreas agus rachmas lena raibh sí
aitheanta nuair a bronnadh an teideal
“ciseán aráin na hAfraice” uirthi na
glúnta ó shin, go dtí go bhfuair
Mugabe greim ar an dtír. 

D’ainneoin ciorruithe i gcaiteachas
cúnta iasachta, is féidir linn bheith
dóchasach go mbeidh glór na tíre seo
le clos ó Áras an Uachtaráin de réir
mar a bhíonn gá le haird idirnáisiúnta
a tharrac ar na cásanna thuas. 

Sin saghas amháin rúin atá ag
déanamh tinnis do go leor daoine ag
leibhéal taidhleoireachta idirnáisiún-
ta. Díreod ar rúin níos gaire do bhaile
an tseachtain seo chugainn.

Boladh láidir lofa ó scannal na bpinsinséirí?

Conall Ó Móráin 

Agus mé ag éirí níos sine
(mar atá muid ar fad) tá
níos mó rudaí atá lofa
feicthe agus cloiste agam.
Dá bharr tá an liosta de

rudaí a chuireann ionadh orm ag éirí
an-ghairid. Ag an am céanna, faraor,
de barr neamhinniúlacht dhaonna, tá
an liosta de rudaí a d’fhéadfaí a chur
ina gceart ach nach ndéantar, ag éirí
an-fhada ar fad. 

An tseachtain seo caite d’fhógair na
Coimisinéirí Ioncaim go raibh siad
chun cáin bhreise a lorg ó 150,000
duine atá ar pinsean. Níl faic mícheart
leis sin. Ach ó shin tá na scéalta cloiste
agus léite againn faoi na litreacha, ar
cheap roinnt mhaith acu siúd a fuair
iad go raibh siad bagrach, curtha go
daoine a cheap, i ndáiríre, go raibh a
gcuid cánach ar fad díolta acu. Main-
nitheoirí cánach a thug nuachtán an
Sunday Independent orthu – gan fáth
ós rud é nach raibh a fhios ag na
daoine seo go raibh cáin le díol acu.

Seo bunchloch na neamhin-
niúlachta. De bharr mo chuid oibre tá

scéalta cloiste agamsa le deich
mbliana ar a laghad faoi na córais
teicneolaíochta faisnéise atá sna ran-
nóga rialtais agus conas mar nach
‘labhraíonn’ siad lena chéile. Leis na
blianta tá na milliúin agus na milliúin
Euro caite againn mar thír ar chórais
ríomhaireachta trasna na hearnála
poiblí nach gceanglaíonn le chéile. Tá
sé seo dochreidte dar liom. Tá fáth na
faidhbe simplí. Theastaigh córas IBM
ó Rannóg X agus theastaigh córas
Oracle ó Rannóg Y. Rómhinic, agus
d’aon ghnó ag na comhlachtaí
ríomhaireachta, níor ‘labhair’ X le Y.
Níl aon leithscéal maidir leis seo mar
ní raibh ag teastáil ach, as measc na
gcéadta míle státseirbhíseach, go
mbeadh duine amháin ann a chin-
nteodh go raibh na córais éagsúla
ceangailte. 

Fadó, fadó bhí an rialtas le duine a
cheapadh sa phost seo – luadh ainm
an chinnire gnó ríomhaireachta Chris
Horn maidir leis an bpost – ach b’shin
an méid a tharla. Labhraíodh faoi ach
níor tharla sé.

Anois tá torthaí na praisí seo le
feiceáil agus le fulaingt ag seandaoine
na tíre – 150,000 acu – atá buartha go
leor gur chuir 20,000 duine acu
glaoch gutháin ar na Coimisinéirí i
rith na n-uaireanta an chloig go raibh
na línte fóin ar oscailt ar an Aoine
agus Satharn seo caite. Seo an rud
mór a chuireann daoine atá gafa le

gnó ar mire glan. De bharr neamhin-
niúlacht na gCoimisinéirí Ioncaim tá
siad tar éis seandaoine a chrá agus
buairt thar cuimse a chur orthu. Ach,
in ainneoin an méid sin, ní tharlóidh
faic. Nuair a ‘chaill’ agus a ‘fuair’
Kevin Cardiff an €3.6 billiún d’airgead
poiblí, níor ‘chaill’ sé a phost ach

‘fuair’ sé ardú céime san Eoraip. 
Nach bhfuil náire ar bith ar na

Coimisinéirí cánach faoin méid a
tharla an tráth seo? Go dtí seo níl
duine des na Coimisinéirí tar éis lei-

thscéal a ghabháil agus ní choimeád-
fainn m’anáil agus mé ag fanacht air
sin tarlú.  

Is é a tharla, is léir, ná, i ndeireadh
báire, go bhfuil ríomhairí na gCoimis-
inéirí anois ag ‘labhairt’ leis na
ríomhairí sa Roinn Coimirce Sóisialaí
(i gcodarsnacht leis na ríomhairí ní
bhíonn drogall riamh ainmneacha na
Ranna d’athrú chun an chosúlacht a
thabhairt go bhfuil siad níos táb-
hachtaí ná mar a bhí). Tá sé thar am
go mbeadh an córas iomlán cean-
gailte agus chuirfeadh an méid seo
deireadh éigin le roinnt des na héil-
imh bhréagacha a ndeirtear go gcos-
naíonn siad suas le €500 milliún ar an
gcáiníocóir. Ach tá an chuma air nach
raibh an méid airgid seo tábhachtach
go leor chun aon rud a dhéanamh faoi
go dtí gur bhuail an bus cánach falla
na heaspa airgid.

Cé go bhfuil a gceisteanna féin ag
na pinsinéirí faoin méid airgid go
mb’fhéidir go mbeidh orthu díol thar
n-ais leis na Coimisinéirí Ioncaim, ba
chóir go mbeadh ceist i bhfad níos
bunúsaí dá cur ag riarthóirí na tíre – ár
bpolaiteoirí atá fós ar a gcuid
laethanta saoire Nollag  in ainneoin
gur seo lár mhí Eanáir – faoi cén fáth
nach bhfuil na córais seo ceangailte le
fiche bliain anuas?  

An cóir dúinn bheith fiosrach agus
leid a lorg faoi céard a thug ar Roinn
córas amháin a roghnú thar chóras

eile? An bhfuil aon duine ag cur ceis-
teanna faoi bhreabanna?  An é go
gcreideann daoine nach dtugtar agus
nach nglactar breabanna sa chóras
poiblí díreach mar a ghlactar san
earnáil phríobháideach. 

Is cuma cén dath a chuireann tú air
ach thar na blianta tá sé taispeánta go
raibh foinsí airgid ‘spéisiúla’ ag Char-
lie Haughey, Michael Lowry, Seán
Walsh, Ray Burke (cur do rogha ainm
leis an liosta seo) agus is féidir an tátal
céanna a bhaint faoi na cistí airgid a
bhí ag FÁS chun go mbeadh tionchar
ag duine nó daoine anaithnide (mar
nach bhfuil aon duine ainmnithe tar
éis an ‘iniúchadh domhain’ a rinne
siad) ar bhaill shinsearacha an
cheardchumainn SIPTU.  

Is galar ar nós ailse í an chaim-
iléireacht agus go minic ní thugtar
faoi deara na comharthaí tinnis go dtí
go mbíonn sé ró-dheireanach. Ní
haon bhleachtaire mise ach nuair a
fheicim neamhinniúlacht a d’fhéad-
fadh bheith réamhbheartaithe
faighim boladh láidir lofa. 

Tá súil agam, de bharr an
chroíbhriste atá na mílte daoine aosta
tar éis fulaingt gan ghá, go mb’fhéidir
go gcuirfear ceisteanna faoin
bpróiseas soláthair atá san earnáil
phoiblí agus go mb’fhéidir go dtab-
harfar míniú ar cén fáth gur thóg sé
fiche bliain ar rud chomh bunúsach
tarlú? 

Tá baol ollmhór ann go
mbeidh ar arm Mheiriceá
fanacht sa Mheán-Oirt-
hear níos faide ná mar a
bhí sa phlean acu anois
agus bagairt leagtha síos
dóibh gan bheith ag seo-
ladh a gcuid loingeas
cabhlaigh suas síos Caolas
Hormuz, stráice uisce idir
an Iaráin, Óman agus Aon-
tas na nÉimíríochtaí
Arabacha. 

An tseachtain seo caite
d’fhógair na Coimisinéirí
Ioncaim go raibh siad
chun cáin bhreise a lorg ó
150,000 duine atá ar pin-
sean. Níl faic mícheart leis
sin. Ach ó shin tá na scéal-
ta cloiste agus léite againn
faoi na litreacha, ar cheap
roinnt mhaith acu siúd a
fuair iad go raibh siad
bagrach, curtha go daoine
a cheap, i ndáiríre, go
raibh a gcuid cánach ar fad
díolta acu.

Fírinne agus fabhalscéal 
Níorbh é sóisialachas Uí
Chonghaile polaitíocht an
Lucht Oibre ariamh, ach
bhí an lá ann a raibh siad
tugtha don daonlathas
sóisialta, iarracht ar staid
na n-oibrithe a fheabhsú
taobh istigh den chóras
caipitleach. Is fada an méid
sin féin tréigthe acu, áfach.
Ta coincheap an leasa
shóisialaigh féin faoi ionsaí
ag an Aire Burton, í ag
gríosadh brathadóirí
mailíseacha le sceitheadh
ar na comharsana. Tá
comhdheis oideachais
caite i dtraipisí ag an Aire
Quinn, é ag baint de 
chearta páistí le 
riachtanais speisialta.
Spealadóir ginearálta ar
sheirbhísí poiblí an pháirt
atá ag an Aire Howlin.

Aindrias Ó Cathasaigh
ar Pháirtí an Lucht 
Oibre an lae inniu

“Is minic nach mbíonn i
bhfírinne na staire ach fab-
halscéal a nglactar leis.”
Leis an ráiteas sin ó
Napóilean a chuir Séamas

Ó Conghaile tús lena inseacht ar stair
an lucht oibre in Éirinn. 

Is gearr go mbeidh tionscal
comórtha i mbun lántáirgthe, agus
eachtraí a thit amach céad bliain ó shin
mar amhábhar aige. Caithfear solas
nua ar ár stair, cinnte, ach aithriseofar
seanseoraithe gan bhunús freisin.
Beidh súil ghéar de dhíth orainn leis
an léargas a scagadh ón miotas.

Ar an gConghaileach féin a leagfar
ceann de na miotais i mbliana. Clois-
fidh muid Páirtí an Lucht Oibre ag
maíochtáil go bródúil gur bhunaigh Ó
Conghaile iad i 1912, agus beidh céad
bliain saoil dá chomóradh acu. Níor
thuineanta aon Seacaibíteach ag
seasamh ar cheart corónach an Phri-
onsa Tearlaich ná éileamh seo an
Lucht Oibre, a bhfuil glacadh uafásach
coitianta leis. 

Breathnaíodh muid ar fhíricí an scéil
— más neamhghnach an nós é sin agus
stair pholaitiúil na hÉireann i dtreis.
Tháinig Comhdháil Ceardchumann na
hÉireann le chéile i gCluain Meala 27
Bealtaine 1912. Mhol Ó Conghaile rún
go n-eagródh an Chomhdháil le ion-
adaíocht don lucht oibre a bhaint
amach ar údaráis áitiúla agus sa bpar-
laimint a bhí geallta d’Éirinn. Glacadh
leis an rún an lá dár gcionn. Ag sin dála
breithe Pháirtí an Lucht Oibre, más
fíor dóibh féin.

Ach inseoidh ceardchumannaí ar
bith duit gur mór idir rún a rith agus
rún a chur i bhfeidhm. Is iomaí dea-
rún ar ghlac an Chomhdháil sin leis i
gcaitheamh na mblianta nár aistríodh
ón gclár go dtí an saol, agus ba é a
fhearacht sin ag rún seo Uí Chong-
haile. 

Cuireadh iarrthóirí lucht oibre chun
cinn i dtoghchán anseo agus toghchán
ansiúd — mar a bhí dá dhéanamh ó
1899 i leith — ach níor eagraíodh aon
pháirtí le ceart a sheasamh don lucht
oibre. Chuir sin a sháith díomá ar an
gConghaileach, a raibh bearta móra ar
intinn aige dá leithéid.

Bhí sé i gceist ag an gComhdháil
seasamh mar pháirtí in olltoghchán
1918, ach theip ar a misneach, agus
d’fhanadar ar an gclaí aríst i 1921. Ain-
neoin tuairim an Lucht Oibre nach
mbaineann siad féin le polaitíocht an
chogadh cathartha, ba í an scoilt sin ar
an gconradh le Sasana a thug ar an saol
iad. I gcéad toghchán an tSaorstáit a
tháinig ann dóibh mar pháirtí, deich
mbliana corracha thar éis rún Chluain
Meala.

De réir fianaise lom na staire, mar
sin, ní hionann Páirtí an Lucht Oibre

agus an páirtí ab áil leis an gCong-
haileach a bhunú céad bliain ó shin.
Ach is soiléire fós an difríocht ó thaobh
na polaitíochta de.

Eagrú ar shon “the independent
representation of Labour” a mhol ó
Conghaile do Chomhdháil 1912. “They
were not going to tack themselves on
to some political party of their masters
in order that they might swell the for-
tunes and help the ambitions of their
employers”, a dúirt sé leo. 

A mhalairt ghlan go díreach atá
déanta ag an Lucht Oibre ó 1922 anall.
Aríst agus aríst eile, rinne siad drioball
ar pháirtithe na máistrí díobh féin,
agus seachas leigheas a fháil ar an
leatrom forleathan in Éirinn, chuir
siad le maoin agus mian na bhfostóirí.

Tá an tarraingt chomh láidir sin
orthu go dtagann sé idir iad fein agus a
leas mar pháirtí, fiú. Thar éis gach bab-
hta comhrialtais bhain a gcuid vótóirí
a éiric astu, ach siúd leo ar ais ar an
gcúrsa céanna. Agus Fine Gael sínte ar
an talamh i 2002, d’fhéadfadh an
Lucht Oibre a ghabháil lastall díobh
agus ionad an phríomhfhreasúra a
aimsiú. Ina áit sin thugadar cois i
mbois dóibh, agus ta fáth maith ag
Enda Kenny a bheith buíoch díobh
inniu.

Níorbh é sóisialachas Uí Chonghaile
polaitíocht an Lucht Oibre ariamh, ach
bhí an lá ann a raibh siad tugtha don
daonlathas sóisialta, iarracht ar staid
na n-oibrithe a fheabhsú taobh istigh
den chóras caipitleach. Is fada an méid
sin féin tréigthe acu, áfach.

Ta coincheap an leasa shóisialaigh
féin faoi ionsaí ag an Aire Burton, í ag
gríosadh brathadóirí mailíseacha le
sceitheadh ar na comharsana. Tá
comhdheis oideachais caite i dtraipisí
ag an Aire Quinn, é ag baint de chearta
páistí le riachtanais speisialta. Speal-
adóir ginearálta ar sheirbhísí poiblí an
pháirt atá ag an Aire Howlin.

Tá cuid mhaith de cheannairí an
pháirtí a chaith na blianta i bpáirtí eile
mar nach raibh an Lucht Oibre sách
fada ar chlé dóibh. Ach anois feiceann
muid an tAire Rabbitte ag reic ár n-
acmhainní nádúrtha ar ardú orm.
Seachas cur ar shon poblacht na n-oib-
rithe, tá an Tánaiste Gilmore breá sásta
a bheith ina ghiolla i gcóilíneacht na
mbaincéaraí.

Céad bliain ar aghaidh, tá géarghá le
guth neamhspleách an lucht oibre a
ardú sa bpolaitíocht, páirtí a throid-
feadh ar shon leas na n-oibrithe
chomh neamhbhalbh céanna is a
chuireann páirtithe na saibhre ar shon
a n-aicme féin. Ba mhaith an
comóradh ar rún Uí Chonghaile
féachaint lena chur i bhfeidhm, agus
nára maith ag an bpáirtí a dhéanann
éileamh bréige air.

James Connolly a bhunaigh Páirtí an Lucht Oibre i 1912, in éineacht le James
Larkin agus William X. O'Brien 

Ceannairí Pháirtí an Lucht Oibre inniu: an leascheannaire, an tAire um Choimirce Sóisialaí, Joan Burton TD agus
ceannaire an pháirtí, an Tánaiste, Eamon Gilmore TD. [PIC. MARK STEDMAN/PHOTOCALL IRELAND]

I MEASC AN PHOBAIL
Ba bhreá linn pictiúir leatsa in Gaelscéal agus ar ár suíomh idirlín. Má tá ócáid nó imeacht pobail nó sóisialta ar siúl agat, is féidir grianghraif 
de a sheoladh chugainn ag pic@gaelsceal.ie Ní mór go mbeadh caighdeán réasúnta ins na pictiúir agus cead faighte agat chun iad a fhoilsiú
ó na daoine atá le feiceáil iontu. Cuirfidh muid na cinn is fearr i gcló anseo agus ar www.gaelsceal.ie

Yoka Buvelot, as an Ísiltír atá ag foghlaim
Gaeilge le cúpla bliain anuas agus a léann
Gaelscéal chuile seachtain. Grúpa ó Chosaint Shibhialta na Gaillimhe a bhí páirteach i dTraenáil i gcás Éigeandála in Indreabhán ar an Domhnach seo caite. PIC. LE MÁIRTÍN DAVY

Anna Ní Mhaonaigh ag Scoil Cheoil Frankie Kennedy i nGaoth
Dobhair i gcuideachta Howard Chu agus Michael Quentuir a
tháinig ó Stáit Aontaithe Mheiriceá. PIC: TOMÁS Ó CUIREÁIN 

Cathal Goan [Cathaoirleach Comhar] ag seoladh leabhar
úr filíochta, "Annála", leis an fhile Gréagóir Ó Dúill as Baile
Átha Cliath agus Gort an Choirce ag ócáid i nGaoth 
Dobhair le déanaí. Tá deich gcinn de chnuasaigh filíochta
foilsithe ag Ó Dúill thar na blianta. PIC: TOMÁS Ó CUIREÁIN 

An tAire Stáit Donnchadh Mac Fhionnlaoich ag déanamh na hoscailte oifigiúla ar ath chóiriú agus meadú Chlub Theach Fhochumann
Lúthchleas Gael Ghaoth Dobhair le déanaí. PIC: TOMÁS Ó CUIREÁIN 

An Príomhoide Gearóid Ó Scanaill atá éirithe as i Scoil Abán Naofa i mBaile Bhúirne
i dteannta na ndaltaí Ciara Ní Loingsigh, Sadhbh Ní Lionaird, Shahira Apaku, Áine
Ní Chorcora agus Méabh Ní Ghríofa. PIC: Ó LOINGSIGH 

Ag ceiliuŕadh Nollaig na mBan sa bhialann an Royal
Villa ar an gCeathru ́Rua an Aoine seo caite bhi,́ ó
chle,́  Maíŕiń NíMhaŕta, Siĺe Nic Con IOmaire agus
Bairbre Ní Thuairisg.PIC: SEAŃ O ́MAINNIŃ.



Conamara
Féile Scoil
Drámaíochta
na Gaillimhe
Áine Ní Chuaig

TÁ’n sprioc-dháta ag druidim linn
chun iarratais a sheoladh isteach le
bheith páirteach i bhFéile Scoil Drá-
maíochta na Gaillimhe.

Reáchtálfear an Fhéile in Amhar-
clann Chois Fharraige, Indreabhán
ón Luan 6 Feabhra go dtí an Aoine
10 Feabhra 2012.

D’éirigh go breá leis an bhféile
anuraidh, áit a léiríodh 35 dráma le
linn na seachtaine agus táthar ag
súil leis an méid céanna drámaí nó
níos mó fiú i mbliana. 

Caithfidh iarratais a bheith seolta
isteach roimh an Aoine 20 Eanáir

agus ní ghlacfar le haon Iarratais tar
éis an dáta sin. Is féidir an fhoirm
iarratais a íoslódáil ón suíomh
www.scoilnatulai.com

Caithfear an fhoirm iarratais, in
éineacht le táille iontrála de €30
agus cóip clóite den script a sheo-
ladh sa phost chuig Rúnaí Féile

Scoil Drámaíochta, Scoil Cholm-
cille, An Tulaigh, Baile na hAbhann,
Co. na Gaillimhe láithreach. 

Cuirtear míle fáilte roimh an
bpobal bualadh isteach le linn an
Fhéile Scoil Drámaíochta chun
tacaíocht a thabhairt do na hais-
teoirí óga. Go deimhin, cuirtear léir-

iúchán den scoth ar stáitse le linn
na seachtaine agus is fiú go mór a
bheith i láthair le talann an aos óg a
fheiceáil.

€5 a bhainfear amach ag an doras
ar dhaoine fásta agus beidh saor
chead isteach ag daltaí scoile,
scoláirí agus aosánaigh. Tá gach
eolais sa bhreis le fáil ó Fhil Uí
Dhubhghaill (Rúnaí na Féile) ag 091-
593613 / 087-2319485.

Reáchtálfar Féile Chúige Chon-
nacht i Seanscoil Shailearna ó 21-23
Márta agus beidh Craobh na hÉire-
ann ar siúl sa Mhuileann Cearr, i
gCo. na hIarmhí ó 25 Aibreán – 2
Bealtaine.

Cúrsaí 
Chonradh na
Gaeilge ar ais
don bhliain úr
Katie McGreal 

BEIDH dianchúrsa Gaeilge chun
ullmhú d’agallamh na gCúrsaí Oiliú-
na sa Bhunmhúinteoireachta ar siúl
i gConradh na Gaeilge ar Shráid
Dominic ar an 14 Eanáir ó 10rn – 5in. 

Caithfidh gach iarrthóir an t-agal-
lamh seo a dhéanamh chun áit a
bhaint amach ar an gcúrsa oiliúna.
Tabharfaidh múinteoir an chúrsa
deis do gach duine ar cleachtadh a
dhéanamh don agallamh seo agus
gheobhaidh siad roinnt comhairle
agus moltaí freisin. 

Tá costas €100 ar an gcúrsa agus
caithfear clárú roimh an Aoine seo,
13 Eanáir.   

Táthar ag iarraidh dianchúrsaí
d’Thosaitheoirí, Bunleibhéal agus
Meánleibhéal na Gaeilge  sa mhí seo
freisin. 

Díreofar ar mhaoiniú na ndaltaí le
linn na ranganna seo agus beidh
béim ollmhór ar rannpháirtíocht.
Táthar ag iarraidh muinín a thab-
hairt do dhaoine an Ghaeilge a lab-
hairt. 

Is cúrsaí de 10 rang iad, bíonn
gach rang uair go leith in fhad  agus
bíonn siad ar siúl uair amháin sa
tseachtain ar an Máirt, Céadaoin
agus an Déardaoin ag braith ar cén
leibhéal ina bhfreastalófar air. 

Tosóidh sraith nua de ranganna
damhsa ar an Sean-nós arís ar an 16
Eanáir ar feadh 10 seachtain. Tá
costas €90 air. 

Tá tuilleadh eolais faoi na cúrsaí
ar fad ar fáil ó Chonradh na Gaeilge
ar 091 567824 nó
conradh@bradan.iol.ie.

NUACHTRÉIGIÚNACH
CONNACHTA

NUACHT

Seoltar scéalta chuig:
nuacht@gaelsceal.ie

Tréadlia agus scríbhneoir ag crochadh seolta
Máirtín Ó Catháin

BEIDH an tréadlia agus an scríbh-
neoir Muiris Ó Scannaill as an
gClochán agus a bhean Alex ag
crochadh seolta go gairid agus ag dul
ar ais chun cónaithe i Malta.  

“Tá súil againn a bheith ansin
roimh Lá Fhéil Pádraig” a deir Muiris
an tseachtain seo.  

Tá aithne mhór ar Mhuiris agus ar
Alex de bharr an ghnó tréadliachta a
bhí acu sa gClochán le píosa mór.  

Bhí eolas ar Mhuiris é féin agus ar a
athair Peadar roimhe – ba tréadlianna
iad an bheirt – i mórán chuile theach
feilme i gConamara in imeacht na
mblianta.   Ach chomh maith le cúrsaí
tréadliachta tá cáil bainte amach ag
Muiris freisin mar scríbhneoir.  

Tá riar finscéalta scríofa aige agus
tá sé i mbun irise faoi láthair ar a dtug-
tar “The Waiting Room” a scaiptear
thart chuig seomra feithimh
dhochtúirí ar fud na tíre.  

Tá sé i gceist aige coinneáil leis sin
a deir sé agus coinneáil freisin le
réiteach crosfhocail do nuachtáin
éagsúla, rud a bhfuil sé an-phaitean-
ta ag plé leis. 

Ag labhairt faoin gcúis atá leis an
athrú ar ais go Malta dúirt Muiris go
bhfuil gar chlann ansin aige atá ag fás
aníos agus go bhfuil teach aige ansin

freisin; as Malta a bhean Alex.  
Chaith Muiris tréimhse freisin ag

obair sa Meán Oirthear.  Tá sé féin
agus Alex ar ais ina gcónaí sa
gClochán anois le deich mbliana. 

Tá an síor chasaoid agus clamhsán
atá sa tír faoi chúrsaí eacnamaíochta
ar cheann eile de na cúiseanna atá
acu le n-imeacht as Éirinn, a deir
Muiris.  “Seasta agus as éadan chuile
tá sé le cloisteáil” arsa Muiris “ ar an
raidió, an teilifís, na nuachtáin.. i
chuile áit.  

Tá a fhios agam go bhfuil cúrsaí
eacnamaíocht gaibhte in olcas go
dona ach tá an rud céanna amhlaidh i
gcuid mhór tíortha.  Silim go bhfuil
muide gaibhte ar an bhfuar-
chaonachán uilig go léir anseo in
Éirinn.”

Dúirt Muiris go mbeidh sé ag coin-
neáil ar ag scríobh i Malta.  Tá sé ag
déanamh beagán athruithe ar chúpla
leabhar faoi láthair agus tá cúpla
ceann eile ina cheann aige.  B’fhéidir
go mbeadh sé ag déanamh beagán
tréadliachta anois agus arís a deir sé.  

Chomh maith leis sin tá súil aige a
bheith ag tabhairt ranganna Gaeilge.
“Tá sé ráite liom go bhfuil fonn
dhream daoine i Malta níos mo eolais
a chuir ar an nGaeilge agus beidh mé
dá dhéanamh sin; tá grúpa sách láidir
Éireannaigh ansin anois.   

Ag ceiliúradh Oíche Nollaig na mBan sa bhialann an Royal Villa ar an gCeathrú Rua an Aoine seo caite bhí, ó chlé,
Fionnuala Breathnach, Caroline Schmidt agus Mairéad Ní Mhocháin. PIC: SEÁN Ó MAINNIN



Poist nua i
gCúige
Laighean
Katie McGreal

BEIDH poist nua ag teacht go Cúige
Laighean sna rannóga teicneo-
laíochta agus tógála go luath. 

Beidh 250 post nua i nDroichead
Nua i gCill Dara, ag tógáil na háise
sláinte nua, Cúram Príomhúil
Dhroichead Nua. Is togra príob-
háideach/poiblí atá ann idir Claring-
ton Primary Care, Centric Care,
Coiste Gairmoideachais Chill Dara
agus an Feidhmeannacht na Seirb-
híse Sláinte. 

Tá costas  €7.8 milliún ag baint
leis. Críochnófar an obair i gceann 12
mí agus beidh 100 post nua san áis
mar beidh sí in úsáid ag seirbhísí
áitiúla agus ag Feidhmeannacht na
Seirbhíse Sláinte.

Thar an chéad trí bliana eile, tá an
comhlacht idirnáisiúnta Workday
chun 100 post nua a chruthú i
mBaile Átha Cliath. Oibríonn an
comhlacht ar tháirgí do bhain-
istíocht airgeadais, acmhainní daon-
ra agus párolla. 

Táthar ag iarraidh teacht i dtír ar

an bhforbairt a rinneadh sa néal-
ríomhaireacht le déanaí. 

Beidh 100 post nua sa rannóg sin
freisin ar fáil sa chomhlacht Accen-
ture. 

Beidh 50% díobh ar fáil i mBaile
Átha Cliath do chéimithe agus beidh
éinne in ann cur isteach ar na cinn
eile.  

Baile Átha
Cliath, ‘City of
Science’ in
2012
Katie McGreal

TÁ Baile Átha Cliath ag tabhairt an
‘City of Science’ orthu féin i
mbliana agus déanfar ceiliúradh ar
an eolaíocht le linn na bliana le
neart imeachtaí éagsúla sa
chathair. 

Táthar ag iarraidh léargas
eolaíochta a athrú ionas go mbeadh
tuiscint níos fearr ag daoine uirthi. 

Tiocfaidh clár na n-imeachtaí
uilig amach ag deireadh na míosa
agus tosófar ag tús mhí Feabhra. 

Beidh roinnt taispeántais gri-
anghraf agus ealaíne ar siúl chomh
maith le féilte scannán, léachtaí,
carnabhal eolaíochta, turgnaimh,
tóraíocht taisce, taispeántais sráide
agus puipéid. 

D’fhógair an Gailearaí Eolaíochta
(The Science Gallery) ar Shráid an
Phiarsaigh a gclár cheana féin.
Beidh taispeántas acu a fhiosróidh
na fáthanna go bhfuil pobal na
hÉireann chomh sásta, breathnófar
ar nuálaíocht agus conas is féidir é
a úsáid chun cathracha a fhorbairt
agus pléifear an pháirt a bheadh ag
Éirinn i dtodhchaí na cluichíochta i
measc neart ábhair eile. 

Tá tuilleadh eolais ar na
himeachtaí sin ar fáil ar an suíomh
www.sciencegallery.com agus tá
tuilleadh eolais ar na himeachtaí
uilig a bheidh ar siúl ar fáil ar
www.dublinscience2012.ie. 

LAIGHIN
NUACHT

Seoltar scéalta chuig:
nuacht@gaelsceal.ie

M11 le dúnadh 
timpeall Ghuaire
Colm Ó Broin

TÁ Comhairle Chontae Loch Gar-
man chun an M11 a dhúnadh i
nGuaire Dé Domhnaigh seo
chugainn. Dúnfar an mótarb-
healach idir an tslí amach do
Ghuaire/Baile na Cúirte agus Tim-
peallán na Cloiche idir 8.00rn agus
6.00in chun líne leictreachais
110kv a chrochadh thar an
bhóthar.  Beidh ar thaistealaithe
tiomáint trí bhaile Ghuaire fad is
atá an obair ar siúl. 

Idir an dá linn tá fáilte curtha ag
Teachta Dála áitiúil de chuid Fhine
Gael, Paul Kehoe, roimh an gcin-

neadh lánaí breise a chur leis an
N11 idir an tInbhear Mór agus Ráth
Naoi i gCill Mhantáin. 

Beidh ceithre lána ar an
mbóthar nuair a bheidh an t-uas-
ghrádú críochnaithe. 

Táthar ag súil go dtosnóidh an
obair go luath san athbhliain agus
go gcríochnóidh sé in 2014.

“Forbairt dhearfach don Oir-
Dheisceart is ea an t-uasghrádú go
ceithre lána ar an mbóthar ón
Inbhear Mór go Ráth Naoi de bharr
na tábhachta a bhaineann leis an
M11/N11 do dhaoine i Loch Gar-
man agus Cill Mhantáin,” arsa
Kehoe.

Conamara

Slimathon ar mhaithe le bailiúchán
airgid do Naíonra Mhic Dara
Áine Ní Chuaig

‘CÚPLA punt curtha suas agat thar
an Nollag? Seo í do sheans anois tús
sláintiúil a chuir leis an mbliain nua
agus cabhrú le cúis mhaith ag an am
céanna. Tosóidh ‘Slimathon Mhic
Dara’ ar an gCeathrú Rua ar an Luan
seo chugainn, 16 Eanáir.

Tá’n Slimathon eagraithe mar
chuid den fheachtas bailiúchán air-
gid atá ar bun ar mhaithe le Naíonra
Mhic Dara ar an Cheathrú  Rua.
“Beidh go leor trealamh agus
troscán nua le ceannach agus is lena
haghaidh seo atá an Slimathon á
reáchtáil againn, le hairgead a bhail-
iú don Naíonra,” a deir Sorcha Ní
Chéilleachair, Rúnaí Choiste Naíon-
ra Mhic Dara.

Tá Naíonra Mhic Dara ar an bhfód
ó 1978 agus bhí sé ar cheann de na
chéad naíonraí Gaeltachta a
cuireadh ar bun. Tá an naíonra ag
aistriú isteach san Ionad Nua mar
go mbeadh sé níos áisiúla naíolann
agus naíonra a bheith san aon ionad
amháin. Tá 31 gasúr ag freastal ar an
naíonra faoi láthair agus beidh spás
san ionad nua do dhá scór.

“Táimid ag súil go mór le haistriú
isteach ann,” a deir Ní Chéilleachair.
“Tá monarcha san eastáit tion-
sclaíochta in aice le Páirc an Chathá-
naigh athchóirithe agus beagnach
réitithe, agus beimid ag aistriú
isteach go gairid.”

Is sa Halla in Acadamh na
hOllscolaíochta Gaeilge ar an

gCeathrú Rua idir 6-7.00in a
reáchtálfar an Slimathon. Tiocfadh
an grúpa le chéile gach tráthnóna
Luan agus cuirfear ar an eolas iad
faoi na bealaí is cirte leis an
meáchan a chailleadh. Tá an
Seanadóir áitiúil Trevor Ó Clochar-
taigh ar dhuine acu siúd a bhfuil súil
aige tairbhe a bhaint as an Slimath-
on.

“Ní ‘sponsored slim’ atá i gceist,” a
deir Ní Chéilleachair. “Slí atá ann i
ndáiríre le tacaíocht a thabhairt do
dhaoine a bheadh ag iarraidh
meáchan a chailliúint, go háirithe ar
theacht na bliana nua. Ar ndóigh, ní
hamháin go mbeidh daoine ag cail-
liúint meáchan ach beidh siad ag

cabhrú leis an Naíonra chomh
maith.”

Cé go dtuigeann an coiste
eagrúcháin go bhfuil pinginí gann i
ndiaidh na Nollag, tá súil acu go
dtabharfadh muintir na háite
tacaíocht don ócáid fhiúntach seo.
€5 a bheidh le n-íoc in aghaidh na
hoíche agus leanfaidh an cúrsa ar
aghaidh ar feadh 10 seachtaine.
Beidh tairiscint speisialta de €40
don chúrsa ar fad le fáil ar an gcéad
oíche.

Cuirfear blogam tae agus caife ar
fáil gach Luan ach fainic a mbeifeá
ag súil le brioscaí, mar beidh duais
ann ag a dheireadh don duine a
chaileann an méid is mó meáchana!

Bronnadh Duaiseanna Chomórtas
Mhíle Órga na Gaillimhe 
TUGADH aitheantas d’iarrachtaí
roinnt mhaith pobail mórthimpeall
chontae na Gaillimhe i gComórtas
Mhíle Órga na Gaillimhe ag oíche
cheiliúrtha in Óstán Bhaile Chláir na
Gaillimhe roimh na Nollag. Ba é baile
An Mhainistir a thug leo an duais
mhór ar an oíche lena míle bóthair
lúbtha, a bhfuil radhairc áille le
feiceáil as den tSionainn, sléibhte
Bhéal Átha Gabhann i dTiobraid
Árann agus coill na Seacht nDeir-
fiúracha i bparóiste Dhún an Uchta.

Bhuaigh roinnt mhaith bailte in
oirthear na Gaillimhe duaiseanna ar
an oíche chomh maith sna rannóga
oidhreacht thógtha, oidhreacht
nádúrtha, sábháilteacht bóthair,
dícheall an phobail agus bainistiú
bruscair agus an mhíle leis an gcumas
ab fhearr.

Ní raibh ach grúpa amháin i gCona-
mara Theas istigh ar an gcomórtas
agus d’éirigh le daltaí agus
príomhoide Scoil Bhriocáin sa Ghort
Mór i Ros Muc duais díchill speisialta
a bhaint amach ar an oíche as Míle
Órga an Phiarsaigh. Bhí an-obair go

deo déanta ag príomhoide Scoil Bhri-
ocáin, Micheál Ó Máille ar chur chun
cinn cúrsaí oidhreachta agus
cultúrtha sa scoil le roinnt mhaith
blianta agus thug an comórtas seo
deis do dhaltaí na scoile an obair
bhreá seo agus an spéis agus an bród
atá acu ina gceantar dúchais a thais-
peáint don chuid eile den chontae.

Bhí Ionad Oidhreachta Leitir Meal-
láin agus Gharumna i gcomhpháirt le
Muintearas, an Togra Oideachais
Gaeltachta ag obair le daltaí agus
príomhoide Scoil Bhriocáin sa Ghort
Mór ar chomórtas an Mhíle Órga i
gcaitheamh na scoilbhliana seo caite.
Ar chúis amháin nó eile níl scoilean-
na/grúpaí pobail i gConamara Theas
ag tógáil aon pháirt sa chomórtas seo
ó bunaíodh é ocht mbliana ó shin
agus tá súil ag na rannpháirtithe uile
sa ghrúpa áirithe seo go dtabharfaidh
a n-iarratas agus a n-iarracht féin
spreagadh do scoileanna/grúpaí
pobail eile mórthimpeall Chonamara
Theas chun tabhairt faoin dtion-
scadal tairbheach oideachais seo sna
blianta atá le teacht. 

Chuir an duais seo críoch bhreá leis
an mbliain do dhaltaí na scoile agus
an scoil tar éis Duais na Scoileanna
Digiteacha a bhaint amach níos
luaithe sa scoilbhliain. 

Tháinig breis is dhá chéad duine
amach don searmanas bronnta ar an
oíche agus ba é méara Chontae na
Gaillimhe, an Comhairleoir Michael
Maher a thug an príomhaitheasc ar
an oíche. Sheol Cathaoirleach For-
bairt Tuaithe na Gaillimhe, Tom
Madden agus Bainisteoir Chontae na
Gaillimhe, Martina Moloney féilire
Mhíle Órga na Gaillimhe ar an oíche.

Tugann an féilire seo léiriú ar
shaibhreas oidhreachta na mbóithre
tuaithe chomh maith leis an bhfuin-
neamh agus an obair iontach atá
curtha isteach ag pobail áitiúla agus
ag scoileanna chun a mbród ina n-áit
dhúchais a thaispeáint don chuid eile
den chontae. 

Tá deich siúlóid oidhreachta eile
bhreá oscailte mórthimpeall an
chontae anois chun taitneamh a
bhaint astu de thoradh an chomór-
tais seo.

An seanadóir Trevor Ó Clochartaigh, le gasúir ó Naíonra Mhic Dara, ag
réiteach le dul i ngleic le ceann de na dúshláin is mó a chuir sé roimhe go
dtí seo – Slimathon Mhic Dara. PIC: SEÁN Ó MAINNÍN

Ciamar a tha
thu?
BEIDH Ciorcal Comhrá  i nGaeilge
na hAlban ar siúl anocht, 11 Eanáir, i
gClub an Chonartha ar Shráid
Fhearchair i mBaile Átha Cliath ag
8in. 

Go hiondúil, bíonn thart ar
sheisear nó seachtar i láthair ag na
ciorcail seo, beirt ag stiúradh atá
líofa i nGaeilge na hAlban agus
bíonn na daoine eile ag foghlaim.
Éireannaigh go hiondúil a bhíonn
ann. 

Tá fáilte roimh chách agus tá tuil-
leadh eolais ar fáil ó www.anclub.ie
nó 01 4757401. 

Loch Garman
Saoire
bhreoiteachta
'iomarcach'
séanta
Colm Ó Broin

TÁ sé séanta ag Comhairle Chontae
Loch Garman go bhfuil a gcuid oib-
rithe ag glacadh an iomarca saoire
bhreoiteachta. 

Léiríonn figiúirí ón tuairisc Serv-
ice Indicators in Local Authorities
2010 go dtógann oibrithe sa
chomhairle níos mó saoirí
breoiteachta ná aon údarás áitiúil
eile seachas Sligeach agus Cill Dara.

De réir na tuairisce, a d'eisigh an
Irish Independent, an meán sa
Phoblacht ná 11.5 lá in aghaidh na

bliana. Tógann oibrithe i gComhairle
Chontae Loch Garman 14.5 lá
breoiteachta áfach.

D'admhaigh an Chomhairle go
raibh na figiúirí don chontae ard, ach

dúirt gur bhain sciar mór acu le tin-
nis fhadtéarmacha.

“Tinnis thromchúiseacha a bhí
iontu agus bhí ar 17 fostaí imeacht ar
scor dá bharr. Tá an chuma gur ghlac

gach fostaí 14.5 lá míthreorach.” De
réir na comhairle níor thóg formhór
na bhfostaithe saoire bhreoiteachta
le linn 2010.

“Rinne an Chomhairle athbhreith-
niú iomlán níos luaithe i mbliana ar
an mbealach a n-oibríonn an córas
saoire bhreoiteachta agus ó mhí an
Mhárta ar aghaidh cuireadh treoir-
línte nua i bhfeidhm do thuairisciú,
athbhreithnithe agus smachtú ar
shaoire dheimhnithe agus saoire
neamhdheimhnithe araon.”

Dúirt an Chomhairle go mbeadh
feabhas ar fhigiúirí 2011 de bharr an
athbhreithnithe. 

Ceatharlach
Leabhar
filíochta nua
ar fáil
SHEOL Caitlín Mhic Cárthaigh, iar-
phríomhoide Ghaelcholáiste
Cheatharlach, leabhar filíochta nua,
‘Hidden Places: Scáthán Eile’ le
Deirdre Brennan ó Cheatharlach ag
ócáid speisialta a d’eagraigh Glór
Cheatharlach roimh an Nollaig i
dTeach Dolmain. 

Is leabhar dátheangach é le dhá
chnuasach filíochta, ceann i
nGaeilge agus ceann i mBéarla. 

Deir Caitlín gur onóir mhór a bhí
ann an seoladh a dhéanamh. Dúirt sí
go raibh ardmheas aici ar fhilíocht
Dheirdre tar éis na blianta a
chaitheamh ag múineadh dánta leis
an bhfile a bhí ar chúrsa na hardteis-

timéireachta. 
Pléann sí roinnt téamaí sa leabhar

nua seo: aois, tírdhreach, an nead
fholamh, foréigean, eisimirce agus
neart eile. 

D’fhoilsigh Arlen House an leab-
har agus tá pictiúr le Pauline Bewick
ar an gclúdach. Tá cóipeanna den
leabhar ar fáil ag €15 ó oifig Ghlór
Cheatharlach; téigh i dteagmháil le
hEmma ag emma@glorcheathar-
lach.ie nó 059 9158105 nó 085
1340047.

Is as Baile Átha Cliath í Deirdre
agus tá neart filíochta, gearrscéalta
agus drámaí i mBéarla agus Gaeilge
scríofa agus foilsithe aici cheana. 

Torc Allta maraithe i Contae Laoise
Colm Ó Broin

TÁ sé deimhnithe ag na Gardaí gur
maraíodh torc allta i gContae
Laoise roimh an Nollaig. Thángthas
ar an ainmhí i gcúb cearc i mBriotás
i Sléibhte Bhlabhma. D'iarr na gar-
daí ar sheilgeoirí fia an torc a
mharú. 

Dúirt oifigigh ón tSeirbhís
Páirceanna Náisiúnta agus Fiadhúl-
ra go bhféadfadh tuilleadh torc a
bheith sa cheantar. Measann siad
go bhfuil siad lonnaithe i dtrí áit ar
leith sna sléibhte, agus gur
scaoileadh  saor iad d'aon turas.

De réir na háisíneachta Speicis
Ionracha Éireann thángthas ar
thoirc i gCill Chainnigh, Ros
Comáin, Tiobraid Árann, Loch Gar-
man agus Cill Mhantáin le blianta
beaga anuas.

Sheol an áisíneacht uile-Éireann
plean i mí na Samhna chun stop a
chur le scaipeadh an ainmhí. Tá
imní ar shaineolaithe faoin tion-
char a bheadh ag toirc ar an
gcomhshaol agus ar an earnáil
talmhaíochta. 

“Abraimis go raibh géarchéim
crúibe is béil eile againn,” arsa John
Kelly ón áisíneacht, “bheadh sé i
bhfad níos deacra é a smachtú dá
mbeadh ainmhithe fiáine againn leis
an ngalar.”

Tá sé mídhleathach toirc a
scaoileadh  saor in Éirinn ach tá cead
ag feirmeoirí iad a choimeád má
fhaigheann siad ceadúnas ón Roinn
Talmhaíochta. Measann Speicis Ion-
racha Éireann go bhfuil ainmhithe
ag éalú ó fheirmeacha ach mar aon
leis sin go bhfuil daoine eile, seil-
geoirí ina measc, á scaoileadh  saor

d'aon ghnó mar iarracht iad a atógáil
sa tír.

Tá an torc atógtha i Sasana cheana
féin. Measann saineolaithe go bhfuil
thart ar 500 ainmhí sa tír i gceithre
cheantar ar leith.

Tá áit shuntasach i bhfinscéalta
agus logainmneacha na tíre ag an
torc ach de réir Speicis Ionracha Éire-

ann ní ainmhí dúchasach atá ann
toisc nár fhill siad ar an tír díreach tar
éis na hOighear-Aoise deireanaí. Dar
leo thóg daoine a bhog go hÉirinn
níos déanaí na hainmhithe leo. 

De réir cláir de chuid na sraithe, Ag
Dul in Éag, a craoladh ar TG4 anu-
raidh, maraíodh an torc deireanach
in Éirinn san 12ú haois. 

Peadar Ó Lamhna atá ina chónaí i dTeach na Gaeilge ar champas Choláiste na hOllscoil, Baile Átha Cliath faoi láthair
ar Shiúilóidí Coillearnaí sa choláiste le déanaí. 



Scéalta Mhúscraí 
Seán Ó Loingsigh

An Máistir
Gearóid
éirithe as i
Scoil Abán
THÁINIG deireadh ré agus cuireadh
tús le ré nua i mBaile Bhuirne nuair a
d’éirigh príomhoide Scoil Abán
Naofa, Gearóid Ó Scanaill, as tar éis
breis is 30 bliain a chaitheamh ag
múineadh sa bhunscoil, 25 bliain
díobh san ina phríomhoide.

Tá 40 bliain in iomláine caite ag
Gearóid ag múineadh – chuir sé tús
lena ghairm mhúinteoireachta i Scoil
Antóin Naofa Bhaile an Locha i
gcathair Chorcaí tar éis dó freastal ar
Choláiste Phádraig i mBaile Átha
Cliath.

Ceapadh Gearóid Ó Scanaill ina
phríomhoide ar Scoil Náisiúnta
Bhaile Bhuirne i 1987, tráth a raibh
scoil nua tógtha le hais an tsean-
fhoirgnimh atá á húsáid mar Halla an
Pharóiste faoi láthair, agus b’é a thug
Scoil Abán Naofa ar an
bhfoirgneamh nua in ómós don
naomh áitiúil.

Ag ceolchoirm speisialta i Halla an
Pharóiste mar a chuir na daltaí scoile
ceoldrámaí dá gcuid féin i láthair,
bhronn Coiste Tuismitheoirí Scoil
Abán Naofa píosa snoíodóireachta
maisithe de chuid an cheardaí áitiúil
Tony Brunnock ar Ghearóid Ó
Scanaill.

Is an tseachtain seo atá an
príomhoide nuacheaptha, múinteoir
Scoil Abán, Conchúr Ó Luasa, ag tab-
hairt faoina phost nua. Cé go bhfuil
post múinteora fógartha chun folún-
tas a líonadh, níl múinteoir eile cea-
paithe fós.

Seisear múinteoirí is ea líon na n-
oidí i Scoil Abán Naofa – bhíodh
seachtar ag múineadh sa scoil go dtí
gur cailleadh múinteoir amháin anu-
raidh de bharr íslithe in uimhreacha
na ndaltaí. 

Tá an múinteoir sin fostaithe ó
shin in áit oide a d’éirigh as i Scoil
Náisiúnta Chúil Aodha.

Gealltanas
tugtha faoi
phóilíneacht 
in Ínse 
Geimhleach
TÁ gealltanas tughta do ghrúpa feach-
tais i gceantar Uíbh Laoire i Múscraí
nach mbeidh an pobal thíos leis ó
thaobh seirbhís póilíneachta de nuair
a dhúnfar Stáisiún na nGardaí in Ínse
Geimhleach.

Tá Stáisiún na nGardaí in Ínse
Geimhleach ar cheann de 31 stáisiún
atá le dúnadh ar fud na tíre de tho-
radh chiorruithe bhuiséad an Rialtais.

Cuireadh grúpa feachtais ar bun in
Ínse Geimhleach i mí na Samhna seo
caite chun cur in aghaidh aon
bheartais stáisiúin na nGardaí in Inse
Geimhleach agus i dTír Eiltín a dhú-
nadh. Nuair a foilsíodh an liosta de 31
stáisiún a bhí le dúnadh, ní raibh
beairic na nGardaí i dTír Eiltín ar an
liosta, ach bhi fearg ar an bpobal in
Ínse Geimhleach go raibh a stáisiún ar
an liosta.

Bhí cruinniú ag toscaireacht ón
ngrúpa feachtais le Príomh-Cheann-
fort na nGardaí in Iarthar Chorcaí,
Tom Hayes, ag a cheanncheathrú i
nDroichead na Banndan Dé hAoine
seo caite chun ceist phóilíneachta i
gceantar Uíbh Laoire a phlé leis.

Chuir an toscaireacht eolas faoi
bhráid an Phríomh-Cheannfoirt,
suirbhé a bhí déanta ag Cumann
Lúthchleas Gael Uíbh Laoire, agus a
léirigh go raibh 142 duine aosta ag
cónaí ina n-aonar i gceantar Uíbh
Laoire, daoine atá buartha fé dhú-
nadh stáisiún na nGardaí in Ínse
Geimhleach, agus go bhfuil imní
orthu faoin stáisiún i dTír Eiltín
chomh maith. Bronnadh air achainí,
sínithe ag míle ball den bpobal, ag iar-
raidh go gcoimeádfaí stáisiúin na
nGardaí ar oscailt in Ínse Geimhleach
agus i dTír Eiltín. 

Níl stáisiún na ngardaí i dTír Eiltín
le dúnadh mar a sheasann cúrsaí faoi
láthair, ach tugadh le fios don

dtoscaireacht áfach nach raibh aon
dul siar ar an gcinneadh an stáisiún in
Ínse Geimhleach a dhúnadh.

Tá sé i gceist go mbeidh garda ar
leith ar fáil don bpobal i gceantar Ínse
Geimhleach mar chuid d'uainchlár
dualgais na nGardaí. Cé go bhfuil
Stáisiún na nGardaí in Ínse Geimh-
leach le dúnadh, tá an garda atá lon-
naithe sa stáisiún sin, ag cónaí sa
cheantar. Thug urlabhraí de chuid na
ngardaí le fios go mbeifí ag bualadh
leis an bpobal in Ínse Geimhleach go
luath, chun a chur ina luí orthu go
mbeadh seirbhís cuí póilíneachta ar
fáil don gceantar.

Ionad fiontair
le bunú i gCill
na Martra
TÁ sé i gceist ag Coiste Forbartha Chill
na Martra cead pleanála a lorg go
luath chun ionad fiontair a bhunú i
sráidbhaile Chill na Martra mar chuid
de thionscnamh atá á chur chun cinn
ag Comhairle Chontae Chorcaí.

Ag cruinniú bhuiséad na Comhairle
roimh an Nollaig tugadh le fios go
bhfuil deich n-ionad e-ghnó le for-
bairt i gCo Chorcaí, ceann acu atá

beartaithe do shráidbhaile Chill na
Martra. Tá na hionaid ghnó ina
mbíonn aonaid oifige agus ceangal
leathanbhanda, curtha ar fáil cheana
féin ag an gComhairle Chontae i
mbailte Mhaigh Chromtha, Mainistir
Fhearmaí agus Beanntraí.

Tá dhá ionad eile le hoscailt go
luath i nGleann Maighir agus i Ráth
Luirc, agus ag an gcruinniú buiséid,
thug ceann airgeadais Chomhairle
Chontae Chorcaí, Ger Power, le fios go
raibh an Chomhairle ag plé tionscadal
le grúpaí éagsúla maidir le hionaid e-
ghnó a bhunú in ocht gcinn eile de
bhailte agus de shráidbhailte ar fud an
Chontae, Cill na Martra san áireamh.

Tá deontas de suas le €35,000 ar
fáil ón gComhairle chun a leithéid
d’ionad fiontair d’fhorbairt, ar an
gcoinníoll go mbeadh foirgneamh
curtha ar fáil saor in aisce.

Tá sé beartaithe ag Coiste Forbartha
Chill na Martra an t-ionad e-ghnó a
lonnú i seana thigh an tsagairt chúnta
atá folamh i gCill na Martra.

Beidh spás do suas le ceithre aonad
oifige san ionad fiontair atá i gceist,
agus tugadh le fios ag cruinniú na
Comhairle gur €50 in aghaidh na
seachtaine a bheadh le híoc mar chíos
acu siúd gur mhaith leo gnó a bhunú
sna haonaid oifige.

Is dea-scéal é do shráidbhaile Chill
na Martra, áit a raibh iarrachtaí ar bun

le tamall ag an gCoiste Forbartha
áitiúil ionad fiontair a bhunú sa
cheantar.  Táthar ag súil go mbeidh
iarratas pleanála á chur faoi bhráid
Chomhairle Chontae Chorcaí i gceann
cúpla seachtaine chun seana thigh an
tsagairt chúnta i gCill na Martra
d’athchóiriú le haghaidh an ionaid
fiontair.

Cathair Chorcaí 
Gaeilgeoir de
dhíth!
TÁ an eagraíocht, Gaeltaca ag lorg
duine éigin chun Oíche Ghaelach a
chur i láthair gach Máirt sa South
County Bar i nDúghlas. Beidh ar an
duine cabhrú le daoine Gaeilge a lab-
hairt agus comhrá a spreagadh, ní
rang foirmiúil atá i gceist. 

Má tá suim agat nó do thuilleadh
eolais cuir scairt ar Áine ar 021
4310841. 

Scéalta Chorca 
Dhuibhne
Breandán Mac Gearailt

Oíche Coille sa
Daingean mar a
bheadh ‘Times
Square’ ann
CHONAC nuachtán áitiúil a mhaígh
gur fhág Oíche Coille sa Daingean ceil-
iúradh ‘Times Square’ in áit na leath-
phingine. Sceamhann gach gadhar i
mbéal a dhorais féin, ach bhí an ceil-
iúradh ansúd go taibhseach. Ait go
leor níor chuala ach duine amháin ‘ag
Fógairt M’iarsa/Iarsma’ i mbliana
agus níor bhuail liom ach duine
amháin a bhí ag fógairt an Ghorta
agus an Ghála Oíche Coille. I gcás na
n-iarsmaí, an té a d’fhógródh an tIars-
ma bheadh iallach ort bronntanas
éigin a thabhairt dóibh. Uaireanta
chuirtí cos as, mar, ‘An tOilean Tiar
casta aniar ort’. 

Is dócha nach i dtaobh le duine a
bhí an ceantar. Fógraítí ‘an Gorta agus
an Gála’ go dtí áit éigin anaithnid.
Bhíodh an nós ins gach tigh bea-
gnach, tamall den tsaol. Buailtí an

Corca Dhuibhne

Nollaig na mBan – Nollaig gan mhaith?
Breandán Mac Gearailt

NÍ foláir nó ní raibh aon mheas ar
Nollaig na mBan an séú Eanair mar
go ndeirtí gur ‘Nollaig gan mhaith’ í. 

Ní róchineálta a bhí na sean-ráitis
ach oiread. Ní á moladh a bhíodh
siad siúd a deireadh, scata ban scata
géanna,  bean mar mhuc, nó bíonn
múineadh ar fhear ó aois go bás, ach
ní bhíonn múineadh ar bhean go Lá
an Bhrátha. Tar éis an raiste  sin
cámais deir ceann eile gan aon fhear
a bhacaint mura mbíonn buíochas

na mban air.
Bhí ardoíche ag mná an cheantair

ar an mBuailtín/Baile an
Fhirtéaraigh ar an Aoine seo caite.
Bhí Óstán Cheann Sibéal ansúd pló-
daithe le mná a bhí ag baint sásaimh
agus sóláis as Nollaig na mBan. 

Cad é a dhuine, bhí ceol, rince
gan cháim agus nua gach bia. 

N’fheadar fé chúrsaí dí, mar ná
raibh cuma an drabhláis ar aon
duine den slua meidhreach.

“Bhí ardoíche againn," arsa Máire
Mhic ‘n tSaoir ó Leataoibh Mór,

”agus is trua ná tagann Nollaig na
mBan níos minicí nó ar cheart
síneadh a chur léi,” ar sí !  “Caithfear
a thuiscint chomh maith," ar sí,
“gurb í seo Oíche na dTrí Rí, a bhí ag
filleadh abhaile ó Bheithil." 

Sea go deimhin Nollaig na mBan
agus gan ghruaim ná an táirfhocal
as aon duine. Fear amháin a bhí ar
an láthair. ‘”Ó téim amach oíche
Nollaig na mBan le blianta fada,"
arsa Seán ‘Cneasta’.” Is ag dul i bhfe-
abhas atá an ócáid ó bhliain go bli-
ain dar leis. 

Príomhoide Scoil Náisiúnta Bhaile Bhuirne, Gearóid Ó Scanaill, atá éirithe as agus gur tugadh bronntanas dó ó bhaill
Chumann Tuismitheoirí na scoile - Fiona Coombs, Máiréad Uí Bhraoin agus Amanda Uí Luanaigh. PIC: Ó LOINGSIGH 



Béal Feirste
Aifreann
Gaeilge níos
moiche sa lá
IS é imeacht ‘Ghaeilge’ is tábhachtaí
do chuid mhór Gaeilgeoirí an tAifre-
ann Gaeilge ach beidh orthu a bheith
ansin uair níos moiche as seo amach.

Beidh an tAifreann ag athrú ó
12:00 sa lá mar a bhí go 11:00.

Beidh sé san áit chéanna ina
mbíodh sé i gcónaí áfach, Teach
Pobail Naomh Muire i lár na
Cathrach. 

Na Rosa 
Teach tábhairne
dúnta i ndiaidh
ceiliúradh caoga
bliain
Eoin Mac Garvey

TÁ ceann de na tithe tábhairne is
fear aithne in iarthuaisceart Thír

Chonaill i ndiaidh na doirse a dhú-
nadh agus é ráite ag na úinéirí gur
ólachán saor  sna hollmhargaí agus
easpa iompar poiblí is cúis leis an
gcinneadh a ghlac siad.

Shocair Gary agus Rosaleen
O’Beirne teach tábhairne ‘Neddys’ i
Mullach Dubh ‘sna Rosann a dhú-
nadh ag deireadh na seachtaine i
ndiaidh sé bliana i mbun an ghnó. 

Níl sé ach roinnt míosa ó ceil-
iúradh caoga bliain de tábhairne
‘Neddys’ i Mullach Dubh. Siopa a bhí
san fhoirgneamh ar dtús ach i 1961
rinneadh teach tábhairne as.

Bhí an tábhairne iontach tar-
raingteach do dhaoine áitiúil agus
fiú turasóirí a bheadh ag taisteal
fhad le Cionn Caslach le baile an
ceoltóra Daniel O’Donnell a fhe-
iceáil. Tá tábhairne eile ‘Bonner’s
Bar’ ar an bhaile chomh maith. 

Deir na úinéirí go bhfuil an ceantar
buailte go holc le himirce le tamall
agus nach dtig leo na doirse a choin-
neáil oscailte ag brath ar cúpla duine
anois agus arís. 

Dúirt siad chomh maith go bhfuil
an nós ólachán bheith a ndíol ag na
hollmhargaí ar luach íseal ag cur
isteach go mór ar tábhairní, luachan-
na níos lú nó thig leis na tithe táb-
hairne fháil ó na gcuid soláthróirí.  

Ní raibh easpa tithe tábhairní i
gceantar na Rosann ag am ar bith ach
le roinnt blianta tá cuid acu imithe
go háirithe fá ceantar an Chlochán
Liath agus go leor atá oscailte faoi
bhrú de réir tuairiscí áitiúla. 

Bhí trí cinn  déag ar an mbaile ag
am amháin ach anois níl ann ach
seacht. Tá ceann dúnta i Mín na
Leice chomh maith.

I mbaile fearainn Anagaire tá cei-
thre cinn, tá ceann amháin i Loch an
Iúir, péire i gCionn Caslach, ceann ar
an Mhachaire, cúpla ceann fá cean-
tair Leitir Mhic an Bhaird agus an
Dubhchorraidh, beár ag Aerphort
Dhún na nGall agus ceann ag club
gailf na Cruite. 

Ar teorainn na Rosann tá táb-
hairne Leo i Mín na Leice agus Teach
Phaidí Óig i gCroithslí.

Tá cuid acu seo ag cur bia ar fáil
agus tuigtear go bhfuil seo ina
chuidiú mhór i gcomparáid leo siúd
atá ag brath ar ólachán amháin. 

bhulóig pé acu císte gabhála nó
gnáthbhulóg aráin bhaile ar an ndoras
iata. Déanfaí san trí bhabhta. San
déanta bhaineadh pé duine a bhí i
mbun fhógairt an Ghorta agus an
Ghála manta beag as an mbullóig.
Cuirtí ar an mbord í agus bheadh sí
mar chuid don mbéile a caithfí. Le
linn réimeas na dTurcach fógraítí “An
Gorta agus an Gála’ go tír na dTur-
cach, anocht agus bliain ó anocht, in
ainm an Athar, an Mhic agus an Spio-
raid Naoimh, Amen." Is léir go bhfuil
san sean-chaite mar gur ‘go réalta
loma’, a sheol an fear a labhair liomsa,
‘an Gorta agus an Gála’, i mbliana. 

Rud amháin atá ag dul i dtreis ná
Rúin na Bliana Nua. Le m’óige is
milseáin  agus nithe gan aird mar sin a
bhíodh i gceist. Is beag duine a
bheadh ag eagairt gurbh é an tobac nó
an t-ól an rún a bheadh ar bord acu.
D’fhanadh scata den tsórt sin leis an
gCarghas, nó más áil leat, le leathscéal
an chiorraithe. Go deimhin tá go leor
ar m’aithne a shéan an tobac, an t-ól,
drochiompar, nó de thoradh ordú
dochtúra, Lá Coille, agus nár bhris an
rún.

Scoil Cheoil 
an Earraigh 
FÉILE go bhfuil rath na raithiní air ó
thosnaigh sé roinnt blianta ó shoin is
ea Scoil Cheoil an Earraigh a bhíonn
lonnaithe ar an mBuailtín. I mbliana
beidh an Scoil ar bun ón gCéadaoin an
15 Feabhra  go dtí an 19 Feabhra. Is iad
Breanndán Ó Beaglaoich agus Niamh
Ní Bhaoill na príomheagraithe agus,
mar a dúrt, tá rith an ráis leo go dtí
seo. Ar na boilg i mbliana beidh scata
maith ó Chonamara, ina measc
Máirtín Tom Sheáinín, ceathrar de
mhuintir Cheannabháin, Johnny
Connolly, Róisín Ní Mhainín agus
Tomás Mac Eoin. Ó Albain beidh Mag-
gie Mac Innes, Ailean Domhnallach
agus Allan Henderson. Beidh
Caoimhín Ó Raghallaigh, Cillian Ó Bri-
ain, Breanndán é féin agus a dheirfiúr
Seosaimhín, mar aon le Liam agus
Mick Connolly. Sin blaiseadh maith.
Mar is gnáthach ag na scoileanna seo

bíonn an-bhéim ar cheardlanna uirlisí
ceoil, rince sean-nóis agus amhrá-
naíocht sean-nóis. Cloisfear breis ar
ball.  

Síorbháisteach
ag luí go tréan
ar fheirmeoirí 
TÁ an tsíorbháisteach ag luí go tréan
ar fheirmeoirí caorach mar gur pluda
agus ainnise beagnach gach páirc le
tamall. Sa chás sin bíonn ar na
feirmeoirí min, féar nó sadhlas a thab-
hairt dos na caoire. De bharr na
drochaimsire anuiridh tá easpa féir
ann a d’íosfadh caoire agus níl an
sadhlas thar mholadh beirte i gcásan-
na áirithe dar le hurlabhraí ó Chu-
mann Feirmeoirí Éireann na
Gaeltachta [CFE], Pádraig Budhlaer.
Cé go raibh tuí, a úsáideann daoine
mar asair do bha agus beithígh, le fáil
ar phraghas réasúnta, tá €2.50 anois
ar gach beart. 

Ar feadh tamaill ní raibh ach euro ar
bheart. Ní itheann caoire ach féar
mion glas sábháilte agus ní mór don
sadhlas a bheith blasta, chomh maith.
I gcás sadhlais go mbeadh snas air is

baolach go mbuaileann an galar
meiningíteas caoire go minic dá
bharr. Galar é go bhfuil sé deacair
teacht as. Ach is é an t-ardú costais ar
bhia agus gan teacht ar fhéar maith,
atá ag bagairt ar chaoire agus uain óga
atá amuigh, dar le Pádraig. 

Ach dúirt sé má bhíonn caoire ró-
dhlúth i mbotháin go scaipeann galair
go tapaidh ina measc. “Má bhíonn an
maothal ólta ag na huain agus bainne
ag an gcaora is beag beann a bheadh
ag uan cupla lá ar dhrochaimsir. Dar
leis gurbh fhearr uain mar seo a sheo-
ladh amach as botháin tar éis a trí nó
ceathair de laethanta, is é sin mura
bhfuil an madra rua i mbun cros. 

Tá flúirse acu timpeall. Is gnáthach
ná sciobann an madra rua dada ón
gceantar in aice leis, ach má thos-
naíonn sé ag ionsaí do thréada déan-
faidh sé rabhach, mar sin níl aon
rogha ach iad a aistriú go háit eile, nó
iad a choimeád sna botháin go
mbíonn siad cúpla seachtain. 

‘Chun na 
Farraige Síos’
INSEALBHÚ Meán Measctha an tei-
deal ar ‘Chun na Farraige Síos’ a bhí i
Lab na Mainstreach sa Daingean óna
sé go dtí a hocht a chlog ó thráthnóna
Dé hAoine, Dé Sathairn go dtí tráth-
nóna Dé Domhnaigh. Is iad Áine Ní
Chíobháin, gur ón nGráig a hathair, an
t-ealaíontóir Tomás, a bhí i mbun
ealaíon, Áine eile Moynihan a réitigh
an taispeántas agus na dánta agus
Rónán Ó Snodaigh a chum an ceol.
Bhí an cur i láthair simplí ach go tar-
raingteach. Bhí grianghrafanna go
hálainn. Bhí an fhilíocht ag teacht leis
an dtaispeántas agus an ceol,
draíochtúil taitneamhach.

Ba léir gur bhain go leor daoine ana-
shásamh as agus bheadh daoine ann
nach bhfaca a leithéid riamh.

Tá Áine Ní Chíobháin ina healaíon-
tóir cónaithe sa Lab agus ag obair ar
thaispeántas nua don mbliain seo. Ó
Loch Garman Áine Moynihan. Tá
breis agus fiche bliain caite aici i gCor-
ca Dhuibhne. Bhíodh Áine ag obair le
RTÉ Raidió agus Teilifís agus tá sí
cáilithe mar shíciteiripeoir. Mar go
bhfuil tigh ag a mhuintir is minic a
thugann Rónán geabh ar Dhuibh-
neach.

Uíbh Ráthach

Éigse na Brídeoige ag 
ceiliúradh 20 bliain i mbliana
Katie McGreal

TÁ Éigse na Brídeoige á reáchtáil
in Uíbh Ráthach, Contae Chiarraí
ar an gcéad deireadh seachtaine i
mí Feabhra, 3 – 5 Feabhra arís i
mbliana. Seo an fichiú bliain as a
chéile go bhfuil siad ag reáchtáil
an fhéile ansin. 

Is é cúrsaí sléibhteoireachta
téama na hÉigse i mbliana. Caith-
fear siúl ar na sléibhte mar
acmhainn turasóireachta agus
eacnamaíochta amach romhainn
le linn na féile, chomh maith le
logainmneacha sléibhe agus trai-
disiúin fheirmeoireachta sléibhe

an cheantair. Taispeánfar scan-
nán nuadhéanta de chuid TG4
ina dtugann Ang Wong Chhu,
Sherpa ó Neipeal, turas sléib-
htiúil ar Chiarraí freisin. Beidh
ceolchoirm ag Seán Garvey agus
Niamh Ní Charra ar siúl ar an
Satharn freisin agus is féidir dul
ar thuras sléibhe tráthnóna Dé
Domhnaigh freisin. 

Beidh an tAire Ealaíon,
Oidhreachta agus Gaeltachta,
Jimmy Deenihan i láthair chun an
fhéile a oscailt go hoifigiúil. 

Tá tuilleadh eolais ar fáil ó Oifig
Chomhchoiste Ghaeltacht Uíbh
Ráthaigh  ar 066947888. Na ceoltóirí Daniel agus Margo O’Donnell leis an gceoltóir, Bridie Gallagher

as an gCraoslach i nDún na nGall ar fuair bás ar an Luan. PIC: EOIN MC GARVEY

Béarla sa Mhargadh, muise ab é!? Caithfidh sé go bhfuil siad ag iarraidh a rá
nach bhfuil seirbhís lánGhaeilge ann? As na droch-chomharthaí ar fad atá
feicthe ag Gaelscéal, caithfidh sé gurb é sin an ceann is amaidí agus is maslaí
go dtí seo - maith sibh Comhairle Cathrach Chorcaí. [PIC : SEÁN Ó BRIAIN]

An ceann is measa riamh! 

Chaith an t-iriseoir seo seal le
cairde i dtábhairne an Bayview ar an
gClochán Liath oíche Aoine seo caite
do greim bia agus taobh istigh de
uair go leith bhí ocht nduine is fiche
suite do bia agus a mbunús ach sin
ag ól chomh maith.

Laghdú 11.7%
ar dhíolachán
carranna 
Anton Mac Cába

BHÍ laghdú 11.7% anuraidh ar dhío-

lachán carranna nua ó thuaidh. 
Bhí sin ar an laghdú ba mhó i réigiún
ar bith de chuid na Ríochta Aon-
taithe. 
B’shin malairt mar ar tharla ó dheas:
bhí méadú 1.6% ann thar bliain.

Dar le Frank McGlone, comhair-
leoir gnó as Tír Eoghan, léiríonn seo
go bhfuil an meathlú ag éirí níos
measa. 

“Tá daoine cúramach, nó ní
dhéanfaidh daoine carranna s’acu a
mhalartú muna bhfuil siad cinnte dá
bpostanna,” ar seisean. 

“Leis, tá sé níos deacra teacht ar
iasachtaí. 

Níl na bainc dá dtabhairt amach
mar a bhíodh.”

Na Rosa

Oirialla

Ré Úr do Ghaeil an Iúir
Tús curtha le tógáil ‘Gaeláras Mhic Ardghail’
Ciarán Dunbar

CUIRFEAR go mór leis an Ghaeilge
ar an  Iúir an tseachtain seo nuair a
chuirfear tús leis an obair tógála ar
‘Gaeláras Mhic Ardghail’. 

Táthar dóchasach go mbeidh an
obair críochnaithe agus go mbeidh
an Gaeláras oscailte faoi Mheán an
Fhómhair 2012 - in am do
chomóradh ar Choláiste Bhríde Ó
Meith (1912) a bheas á reáchtáil in Iúr
Chinn Trá, agus in Ó Meith Mara. 

“Lárionad oidhreachta agus
oideachais a bheas ann” mar
Ghaeláras Mhic Ardghail, “áit a bhei-
dh ag riaradh ar riachtanais Ghaeil-
geoirí cheantair an Iúir,” de réir Séa-
mus Mac Dhaibheid ó Chraobh an
Iúir de Chomhaltas Uladh atá taobh
thiar den tionscadail. 

Tá an Gaeláras á thógáil ag
‘Cnocán Phádraig Naofa’, Sráid an
tSéipéil, ar an Iúir. Ba le clann Mhic
Ardghail, May, Úna agus Tomás, an
teach seo agus is ina n-ónóir a bheas
an áras ainmnithe. 

Bhronn an teaghlach gaelach seo
an teach agus an suíomh seo ar
Chonraitheoirí an Iúir – suíomh a bhí
roghnaithe ag na Bráithre Críostaí
breis is 150 bliain ó shin d’fhonn a
gcéad scoil in Iúr Chinn Trá a lonnú
ann, Scoil Phádraig Naofa. 

Tá an comhlacht tógála Kelly
McEvoy Brown, as Caisleán a’
Mhuilinn, Contae an Dúin, rogh-
naithe leis an obair tógála a
dhéanamh, conradh atá bunaithe ar
phleananna a rinne Milligan Reside

Larkin, ailtirí áitiúla.  
Déanfar sean-bhungaló chlann

Mhic Ardghail a athchóiriú chun
spás teagaisc agus leabharlann-dán-
lann a chruthú.  

Ar chúl an tí beidh Halla an

Chonartha agus taobh leis dhá
sheomra do ranganna na Craoibhe.  

Is é Ciste Infheistíochta Gaeilge
príomh-mhaoinitheoir na scéime,
dream úrbhunaithe a bhí sásta suim
shubstaintiúil a infheistiú sa togra

nuair a ba léir dóibh go raibh
Comhairle an Iúir agus Mhúrn toil-
teanach deontas £100,000 a thab-
hairt.  

Is le Craobh an Iúir de Chonradh
na Gaeilge an Gaeláras agus thug
Comhaltas Uladh £30,000 don tion-
scadal mar is dócha go mbeidh
Gaeláras Mhic Ardghail ag feidhmiú
mar áit chruinnithe do bhaill an
Chomhaltais amach anseo. 

Tá Bunscoil an Iúir suite gar don
Ghaeláras agus chítear deiseanna
chun seirbhísí breise iarscoile a chur
ar fáil do Ghaeilgeoirí óga an Iúir.

“Beidh muid ag soláthar rangan-
na, imeachtaí sóisialta agus
oideachais, lá agus oíche le linn na
seachtaine.  Déanfar freastal ar leith
ar pháistí a bhfuil an Ghaeilge acu
cheana ach nach bhfuil fóram
iarscoile acu. Táimid ag
smaoineamh go háirithe ar lucht
Bhunscoil an Iúir, idir dhaltaí agus
tuistí,” a deir Séamus Mac Dhaib-
heid.

“Tá tacaíocht faighte cheana ón
Heritage Lottery Fund chun
Oifigeach Forbartha Oidhreachta a
cheapadh agus déanfar duine a
cheapadh go luath,” a deir sé, “Beidh
deiseanna fostaíochta eile ann gan
aon agó.”

Idé béil tugtha do shagart ag Aifreann
Lenár dtuairisceoir 

TÁ sé tagtha chun solais gur tugadh
idé béil do sagart le linn Aifreann i
dTeach Pobal Anagaire in iarthuais-
ceart Thír Chonaill an tseachtain seo
caite.

Tharla an eachtra le linn don
Athair Micheál Ó hOireachtaigh bhei-
th ag léamh Aifreann míosúil do
bhean óg as an gceantar a fuair bás in
Albain le gairid.

Tuigtear do Gaelscéal gur dhiúl-
taigh an Athair Ó hOireachtaigh
comaoineach naofa a thabhairt do

fhear áitiúil meánaosta a bhí faoi
thionchar ólachán a tháinig fhad leis
an altóir agus gur ag éirí as seo a tho-
saigh an íde béil os comhair an
phobal.

De bharr gur Aifreann cuimh-
neacháin a bhí ann ba gaolta agus
cairde an bean a fuair bás is mó a bhí
i dteach an phobail agus tuigtear go
raibh aithne acu ar an bhfear agus
gur éirigh le roinnt daoine an fear a
thabhairt ar leataobh. 

Thug an Athair Ó hOireachtaigh le
fios ag deireadh na seachtaine gur
ghabh an fear leithscéal leis agus

dúirt go bhfuil deireadh anois leis an
scéal.  Níor cuireadh na Gardaí ar an
eolas fan eachtra.

Léirigh go leor daoine sa pharóiste
imní fan eachtra seo agus thug roin-
nt le fios do Gaelscéal nar chuala siad
fá leithid tarlú sa teach pobal roimhe.

"Tá an Athair Ó hOireachtaigh in
Anagaire le thart ar scór bliain anois
agus níor cheart do dhuine masla
mar seo a thabhairt dó.

Tá meas ag an bpobal air agus ní
sásta atá daoine gur dearnadh ionsaí
mar seo air," a dúirt bean amháin le
Gaelscéal.

Clann Mhic Ardghail

Gaeilge- Ardteistiméireacht 2012 le Mícheál Ó Ruairc

Ná bígí gan Gaelscéal ar Scoil! Tá Gaelscéal ar Scoil ar fáil do mhúinteoirí agus do dhaltaí ar phraghas íseal agus tá lascainí le fáil i gcomhair orduithe móra. Is féidir
foirm shíntiúis a íoslódáil ag www.gaelsceal.ie nó téigh i dteagmháil leis an gcomhordaitheoir oideachais ag 091-897766 / scoil@gaelsceal.ie

An Bhéaltriail – Ábhair níos deacra

Cad a dhéanfá dá mbeifeá i do thaoiseach ar an tír seo?
Dhéanfainn an t-uafás athruithe. Chuirfinn na daoine go léir a scrios an tír seo i bpríosún. Thab-
harfainn níos mó airgid do na daoine bochta agus na daoine gan dídean. Chuirfinn cáin níos airde
ar lucht an rachmais. Rachainn timpeall na tíre agus labhróinn le lucht gnó. Chruthóinn níos mó
postanna do mhúinteoirí agus thabharfainn dóchas do dhéagóirí na tíre seo.

Cad a cheapann tú faoin Taoiseach?
Bhuel, ceapaim gur fear ionraic é. Tá a chroí san áit cheart aige. Is dóigh liom gur duine éifeach-
tach é agus déanann sé a dhícheall i gcónaí. É sin ráite, ní dóigh liom go dtuigeann sé go bhfuil-
imid in umar na haimléise sa tír seo faoi láthair agus go bhfuil muintir na hÉireann i ndeireadh na
feide ar fad. Ag tús na bliana seo caite nuair a bhí an feachtas olltoghchánaíochta faoi lánseol
thug sé a lán geallúintí dúinn. Gheall sé nach gcuirfí aon rátaí ar thithe mar shampla. Anois beidh
orainn go léir rátaí tithíochta a íoc. Ní dóigh liom ach an oiread go bhfuil sé ag déanamh go leor
chun postanna chruthú do dhaoine óga. É sin ráite, níor mhaith liom an post atá aige a bheith
agam féin! 

Cad a cheapann tú faoi staid na tíre faoi láthair?
Ceapaim go bhfuil staid na tíre go hainnis faoi láthair. Táimid bancbhriste agus i bhfiacha go mór.
Is in olcas atá an cúlú eacnamaíochta ag dul, feictear domsa. Gach lá bíonn gnó éigin ag dúnadh
síos agus is beag post nua atá á chruthú. Tá na mílte ag dul ar imirce. Tá an ráta dífhostaíochta ag
méadú go tubaisteach. Má leanann sé ag méadú mar seo ní fada go dtí go mbeidh leathmhilliún
duine dífhostaithe. Tá níos mó ciorraithe á gcur i bhfeidhm ag an rialtas agus is beag airgead a
bhíonn le caitheamh ag an ngnáthdhuine. Níl daoine áirithe ach ag maireachtaint ón lámh go dtí
an béal.

Cad a cheapann tú faoin todhchaí?
Is duine óg mé. D’fhéadfainn a rá leat go bhfuilim éadóchasach faoin todhchaí ach nílim chun é
sin a rá. Caithfear a bheith dóchasach. Mar a deir an seanfhocal ‘bíonn an óige aislingeach’ agus
ar an ábhar sin táim dóchasach go dtiocfaidh feabhas ar chúrsaí luath nó mall. Ní leanfaidh an
cúlú eacnamaíochta seo go deo. Agus tiocfaidh deireadh leis na seifteanna déine lá éigin freisin.
Ba mhaith liom a cheapadh go mbeidh tús curtha leis an athbheochan nuair a bheidh mise tar éis
an ollscoil a fhágáil. Mar a deir seanfhocal eile ‘is mairg a báitear in am an anaithe mar go dtagann
an ghrian i ndiaidh na fearthainne’. Agus tiocfaidh an ghrian amach freisin lá éigin. Táim cinnte
de.

[ar lean an tseachtain seo chugainn]

Ceisteanna

(i) Scríobh tuairisc ar an gcineál duine a bhí in Art Ó Laoghaire, dar le hEibhlín Dhubh Ní 
Chonaill. 

(ii) Scríobh nóta gairid ar mheadaracht an dáin.

(i) Tugann Eibhlín Dhubh pictiúr idéalach rómánsúil dá fear céile dúinn. Tugann sí 
ardmholadh dó ó thús go deireadh an dáin.

Deir sí gur thug Art aire di i ngach aon slí. Mar shampla, chuir sé seomra breá suí ar fáil di agus
phéinteáil sé na seomraí ar fud an tí:

Chuiris parlús á ghealadh dhom
Rúmanna á mbreacadh dhom...

Chomh maith leis sin d’fhéach sé chuige go ndearnadh báicéireacht d’Eibhlín Dhubh agus gur
cuireadh arán úr ar fáil di ón oigheann. Ní hamháin sin, ach chuir sé neart mairteola ar fáil di
freisin:

Bácús á dheargadh dhom,
Brící á gceapadh dhom,
Máirt á leagadh dhom...

Thug sé leaba an-chompordach di agus ligeadh sé dí fanacht sa leaba gach lá go dtí am chrúite na
mbó – nó thairis sin dá mba mhaith léi:

Codladh i gclúmh lachan dom
Go dtíodh an t-eadartha

Nó thairis dá dtaitneadh liom...
Fear cróga ba ea é. Ní raibh eagla ar bith air roimh a naimhde. Chuir sé olc agus eagla ar na
Sasanaigh:

Fír-chritheagla
Ar námhaid chealgach . .
D’umhlaidís Sasanaigh

Síos go talamh duit
Is ní ar mhasithe leat

Ach le haon chorp eagla . . .
B’athair grámhar é agus bhí sé soiléir go raibh sé caoch i ngrá le hEibhlín. Bhí sé an-cheanúil ar a
bheirt mhac, Conchubhar agus Fear.

(ii) An Mheadaracht:
• Véarsaíocht aiceanta (stressed) atá againn sa dán seo.
• Tá dhá bhéim i ngach líne.
• Rosc a thugtar ar an gcineál seo meadarachta.
• Tugtar ‘rosc’ ar an meadaracht nuair a bhíonn dhá bhéim sna línte agus an guta aicean

ta céanna ag deireadh na línte sin.
• Seo sampla ón dán:

“Mo ghrá go daingean tú!
Lá dá bhfaca thú

Ag ceann tí an mhargaidh,
Thug mo shúil aire dhuit,

Thug mo chroí taitneamh duit,
D'éalaíos óm charaid leat

I bhfad ó bhaile leat.”
• Ó thaobh na rithime agus ó thaobh na fuaime de, tá an dán seo an-rialta ar fad, mar sin. 

Tugann sé sin aontas maith don struchtúr.

Litríocht Bhreise – Caoineadh Airt Uí  Laoghaire

Podchraoltaí 2012
Téigh chuig www.oideachas.gaelsceal.ie nó www.gaelsceal.ie chun
éisteacht le podchraoltaí do scrúdú an hArdteistiméireachta. 

Éist le hógánach ag cur síos ar
agus ag freagairt ceisteanna faoi
staid na tíre agus faoi
fhadhbanna daoine óga sa lá atá
inniu ann. 

Téigh chuig na podchraoltaí seo
go héasca agus go sciobtha gan
aon chód ná a bheith ort clárú!

Gaeilge- Teastas SÓisearach 2012 le Mícheál Ó Ruairc
Ceapadóireacht – Alt nuachtáin/irise

Bhí tú ar thuras scoile le gairid. Iarradh ort alt a scríobh d’iris na scoile faoin turas sin.
Scríobh an t-alt a chuirfeá chuig eagarthóir na hirise.

Ag druidim le haimsir na Nollag chuaigh daltaí as Clochar na Toirbhirte ar thuras scoile go dtí
Páras. Ba é an múinteoir Fraincise, Monsieur Serge Rullier, a d’eagraigh an turas. Turas deireadh
seachtaine a bhí ann. Bhí lá saor againn ón scoil ar an Aoine 9 Nollaig. Bhailíomar os comhair na
scoile maidin Dé hAoine ag a sé a chlog. Chumar chomh fada le Ros Láir ar an mbus. Chuamar
chomh fada le le Le Havre ar an mbád farantóireachta. Bhí sé a deich chun a dó sa tráthnóna
nuair a shroicheamar Le Havre. Bhí sé a cúig a chlog um thráthnóna nuair a shroicheamar Páras.

D’fhanamar in óstán dar teideal Concorde Montparnasse a bhí gar go maith don Túr Eiffel.
Maidin Dé Sathairn thugamar cuairt na cathrach. Chuamar go dtí an Túr Eiffel, go dtí an Champs
Elysées agus go dtí an Arc de Triomphe. 

Bhí lón againn in óstan an Ritz, ceann de na hóstáin is galánta i bPáras. Tar éis lóin thug an tre-
oraí an grúpa go dtí Place de L’Alma agus thaispeáin sí an áit ina raibh an timpiste ag an mBan-
phrionsa Diana sa bhliain 1997. Um thráthnóna thugamar cuairt ar dhánlann An Louvre, áit a
raibh deis againn breathnú ar phictiúr cáiliúil Leonardo Da Vinci, an Mona Lisa.

Chuamar ag siopadóireacht ina dhiaidh sin agus cheannaigh mé bronntanais Nollag do mo
thuismitheoirí. Thugamar cuairt ar an amharclann istoíche. Bhíomar tuirseach traochta nuair a
d’fhilleamar ar an óstán agus chuamar a luí go luath.

Ar an Domhnach seo linn ar an traein go dtí Eurodisney. Cheannaigh mé bronntanais Nollag do
mo dheartháireacha faid a bhí mé ann.

Thaitin an turas sin go mór linn agus bhí leisce orainn filleadh ar Pháras arís um thráthnóna.
Chuamar go dtí dioscó san óstán istoíche Dé Domhnaigh.

D’fhilleamar abhaile maidin Dé Luain. Bhíomar tuirseach traochta nuair a shroicheamar an
baile. Mar sin féin bhaineamar taitneamh an domhain as an turas scoile agus thug Monsieur Rul-
lier ard-mholadh dúinn. 

Tá tú ag déanamh cur síos ar an tsuim atá agat sa spórt sa phíosa seo a leanas. Líon na bearnaí
sna habairtí leis an bhfocal (nó na focail) oiriúnach(a).

(i) Bíonn (11) ____  _________  _________ ar fhoireann sacair.
(ii) Nuair a bhíonn tú ag imirt __________ bíonn ort an liathróid a chur isteach sa chiseán.
(iii) Nuair a bhíonn an cluiche críochnaithe séideann an ____________ an fheadóg.
(iv) Is é Rory McElroy an ____________ is fearr in Éirinn anois.
(v) Imríonn tú cluiche leadóige ar _________ leadóige.
(a) halla  (b) pháirc  (c) chúrsa  (d) chúirt.

Cúinne na Gramadaí:        
An tAinm Briathartha agus an Aidiacht
Bhriathartha
Cumtar an t-Ainm Briathartha ó fhréamh an bhriathair.

Samplaí:

Dún: ag dúnadh                    Cuir: ag cur               Téigh: ag dul
Glan: ag glanadh                   Nigh: ag ní                Tabhair: ag tabhairt
Bris: ag briseadh                   Dúisigh: ag dúiseacht      Beir: ag breith
Mínigh: ag míniú                    Déan: ag déanamh
Bailigh: ag bailiú                    Tit: ag titim
Tosaigh: ag tosú                    Féach: ag féachaint
Éirigh: ag éirí                        Abair: ag rá
Ceannaigh: ag ceannach Ith: ag ithe
Eitil: ag eitilt                         Faigh: ag fáil
Freagair: ag freagairt                Tarraing: ag tarraingt
Imigh: ag imeacht                   Tar: ag teacht

Leanann an Tuiseal Ginideach an tAinm Briathartha, de ghnáth:

Samplaí:

Bhí ag fear ag marú an éisc.
Bhí an siopadóir ag dúnadh an dorais.
Bhí an múinteoir ag bailiú na gcóipleabhar ó na daltaí.
Bhí na daoine ag rá a bpaidreacha sa séipéal.

Cumtar an Aidiacht Bhriathartha ó bhriathar ach bíonn ciall aidiachta léi.

Samplaí:

dún: dúnta bris: briste ól: ólta déan: déanta
ith: ite caith: caite   las: lasta   faigh: faighte  abair: ráite
rith: rite gabh: gafa  fág: fágtha tar: tagtha  scríobh: scríofa

Samplaí

Tá an obair déanta aige.
Tá na cupáin go léir briste.
Tá an siopa sin dúnta le dhá mhí faoin am seo.
Nuair a bheidh an leabhar sin léite agat caithfidh tú an obair bhaile a dhéanamh.
Chaith sé uair a chloig ag ithe an dinnéir ach tá chuile rud ite anois aige.

Cleachtaí  – Athscríobh na habairtí seo a leanas agus scríobh an leagan ceart i ngach cás:

(i) Bhí an fear ag (deisigh) (an: bhróg) le snáthaid leathair.
(ii) Tá na páistí ag (éist) leis an raidió.
(iii) Bhí an feirmeoir ag (bain) (an: féar) sa ghairdín.
(iv) Bhí mé ag (féach) ar an teilifís go dtí uair mhairbh na hoíche.
(v) Bhí an dochtúir ag (scrúdaigh) (an: t-othar).
(vi) Bhí an cailín ag (freagair) (an: guthán).
(vii) Bhí mé ag (déan) (an:obair) go déanach san oíche.
(viii) Nuair a bhí an cluiche (imir) acu d’imigh siad abhaile.
(ix) “Nuair a bheidh tú (críochnaigh) leis an nuachtán, tabhair domsa é, más é do 

thoil é.”
(x) Bhí gach éinne (imigh) abhaile nuair a tháinig mise.

Freagraí CnaG 13:

(i) Carraig na bhFear   (ii)  ag ól dí . . . ag ithe úill   (iii)  chun na trá
(iv) in aice an dorais    (v)  doras an tí   (vi)  Coláiste Phádraig  (vii) i lár an lae.  

Trialacha Teanga Comhthéacsúla

Tugtha do
chaitheamh
tobac
GINEANN an tobac andúil mar gheall ar an
chomhábhar nicitín. Feidhmíonn nicitín mar
spreagthach don intinn agus don chorp. Nuair
a théann an corp agus intinn i gcleachtadh ar
mhéideanna móra nicitín bíonn sé ag iarraidh
tuillidh chun an éifeacht chéanna a choinneáil.
Faoi dheireadh, bíonn an corp ag brath ar an
nicitín.  Andúil a ghlaoitear ar an leibhéal seo
spleáchais. 

Caitheamh fulangach tobac
Is éard is caitheamh fulangach tobac ann ná

nuair a ionanálaíonn duine nach gcaitheann
tobac isteach deatach duine atá ag caitheamh
tobac.

Déanann an deatach seo an dochar céanna
duit agus a dhéanann sé don duine atá ag
caitheamh an tobac. 

Roinnt blianta siar tháinig riail isteach a chur
cosc ar dhaoine tobac a chaitheamh sa chuid is
mó d’áiteanna poiblí. 

Cén fáth a gcaitheann déagóirí tobac? 

Seo a leanas cuid de na fáthanna go
gcaitheann déagóirí tobac:

• Brú piara
• Chun cur as do thuismitheoirí 
• De bharr go bhfuil siad leadránach
• Ag iarraidh taithí a fháil
• Féin-íomhá
• Chun mothú muiníneach

Tá dochar ag baint le caitheamh toitíní. I
measc na gcontúirtí sláinte tá 

• Galar croí
• Ailse
• Droch-imshruthú
• Broincíteas
• Stróc
• Eimfiséime (galar sna scamhóga)
Is féidir le caitheamh toitíní idir 10-15 bliana

a bhaint de do shaol.

Chomh maith leis na contúirtí sláinte bíonn
éifeachtaí eile ag tobac ort:

• Cuireann sé boladh ar do ghruaig, 
anáil agus éadach.

• Téann d’fhiacla buí.
• Téann d’ingne agus méara buí.
• Faigheann tú níos mó roc.

Is déagóir mé, cén fáth a mbeinn ag éirí as
tobac anois nuair is níos déanaí i mo shaol a
mhothóidh mé na héifeachtaí?

Tá go leor staidéir déanta ar na éifeachtaí
fadtéarmacha a bhaineann le caitheamh tobac
ach tá éifeachtaí láithreacha in ann a bheith ag
caitheamh tobac ar dhaoine óga. Tá
neamhthorthúlacht i measc mná a chaitheann
tobac 2-3 huaire níos airde ná iad siúd nach
gcaitheann tobac. 

Tá an ráta rith fola intinne sé huaire níos
airde i measc daoine óga a chaitheann tobac ná
iad siúd nach gcaitheann tobac. 

Déanann caitheamh tobac asma níos measa.
Go ginearálta, bíonn gearáin sláinte ógánaigh a
chaitheann tobac 25% níos airde ná iad siúd
nach gcaitheann tobac. 

Tá caitheamh toitíní ar cheann de na
fáthanna is mó báis sa domhan forbartha. Is
baol mór do dhaoine é, go háirithe do dhaoine
óga a chaitheann tobac mar ógánaigh. 

Má leanann siad ar aghaidh maróidh
caitheamh tobac leath díobh siúd sa deireadh,
ceathrú díobh siúd faoin am atá siad meánaos-
ta agus ceathrú eile ina seanaois.  

Iad siúd a fhaigheann bás go meánaosta (35-
69) cailleann siad idir 20 agus 25 bliain ar an
meán dá saol . 

Thosaigh tromlach na ndaoine a fuair bás go
meánaosta ag caitheamh tobac mar dhéagóirí.  

Dá luaithe sa saol a thosaíonn tú ag
caitheamh tobac is é is deacra atá sé éirí astu.
Dóibh siúd nár chaith tobac mar dhéagóirí tá i
bhfad níos lú seans ann an nós a phiocadh suas
mar dhaoine fásta. 

Ba cheart éirí as toitíní láithreach. Fiú ag
meánaois laghdaíonn sé an baol go mór go
bhfaighidh duine galar ar nós ailse nó galar
croí má éiríonn sé/sí as tobac. 

Dá luaithe a stopann tú, is é is mó buntáistí
atá ann. 

Ag éirí as tobac
Níl sé éasca éirí as tobac. Is é is faide a bhei-

dh tú ag caitheamh tobac, is é is deacra a bhei-
dh sé éirí as. Seo a leanas leideanna chun
cúnamh a thabhairt duit éirí as an tobac.
• Déan rogha go bhfuil tú ag iarraidh éirí as
tobac. Déan liosta de na fáthanna go bhfuil tú
ag iarraidh éirí astu, cúrsaí sláinte agus an
costas mar shampla.
• Cruinnigh daoine thart ort a thabharfaidh
tacaíocht agus cúnamh duit. 
• Faigh réidh le boscaí toitíní, lastóirí agus
luaithreadáin.
• Nuair a bhíonn dúil agat i dtoitín déan liosta
de na fáthanna arís leat féin cén fáth nach
bhfuil tú ag iarraidh tobac a chaitheamh.
• Ól neart uisce, roghnaigh bia sláintiúil agus
déan aclaíocht.
• Tabhair duais duit féin nuair a bhaineann tú
amach sprioc. Sampla de sprioc na mí gan aon
toitín a chaitheamh. Beidh tú in ann duais
dheas a thabhairt duit féin leis an airgead atá
sábháilte agat.
• Faigh comhairle ón bpoitigéir. B’fhéidir go
mbeidh an poitigéir in ann forlíon nicitín a
mholadh duit.

OSPS – Ag Caitheamh Tobac

Ná bígí gan Gaelscéal ar Scoil! Tá Gaelscéal ar Scoil ar fáil do mhúinteoirí agus do dhaltaí ar phraghas íseal agus tá lascainí le fáil i gcomhair orduithe móra. Is féidir
foirm shíntiúis a íoslódáil ag www.gaelsceal.ie nó téigh i dteagmháil leis an gcomhordaitheoir oideachais ag 091-897766 / scoil@gaelsceal.ie

Gluais
Tugtha do chaitheamh
tobac - addicted to smoking
tobacco 
Nicitín - nicotine
Caitheamh fulangach 
tobac – Passive smoking
Deatach – smoke
Neamhthorthúlacht – 
infertility
rith fola inntine – brain
haemorrhage 
meánaois – middle age
tromlach - majority
Spleáchas - Dependence
Poitigéir – pharmacist
Forlíon nicitín - nicotine
supplement

Plé sa rang
Déan plé sa rang ar na
fáthanna, dar libh, a
shocraíonn déagóirí tobac
a chaitheamh.

Tá caitheamh toitíní ar cheann de na fáthanna is mó báis sa domhan forbartha.

Is é is faide a bheidh tú ag caitheamh tobac, is é is deacra a bheidh sé éirí as.

www.oideachas.gaelsceal.ie
Léamhthuiscint

Téigh chuig suíomh oideachais Gaelscéal chun cleachtaí léamhthuisceana a fháil bunaithe ar ailt nuachta a bhí in
Gaelscéal.  Tá cleachtaí léamhthuisceana ann atá feiliúnach  don Ardteistiméireacht agus don Teastas Sóisearach.

Caithfear aire a thabhairt do na hainmhithe
chomh maith leis na daoine. Tá muid ag iar-
raidh go bhfeicfidh an chéad ghlúin eile na
hainmnithe atá ann anois. Ar fud an
domhain tá ainmhithe i mbaol de bharr an
dochar atá á dhéanamh ag daoine don tim-
peallacht ina maireann na hainmhithe.
D’fhéadfadh go dtiocfaidh an lá nach mbei-
dh na hainmnithe seo a leanas le feiceáil ach
in iarsmalanna agus in uisceadáin. Seo a
leanas cuid de na hainmnithe atá i mbaol: 

An tOllphanda
Tá an t-ollphanda ina chonaí i gceantair

shléibhe sa tSín. De bharr feirmeoireachta
agus dífhoraoisithe tá an t-ollphanda
díbeartha amach as an talamh íseal inar
mhair sé uair amháin. Tá go leor acu ag fáil
bháis leis an ocras mar nach bhfuil aon bhia
le hithe acu níos mó.

An Turtar Farraige
Tá an turtar farraige i mbaol de bharr ias-

cach tráchtála. Tá éileamh ar a bhfeoil, a n-
uibheacha, a gcraiceann agus a mblaosc
ildaite. Tá daonra an turtair farraige tite de
bharr a ghnáthóg bheatha agus
mhaireachtála a bheith scriosta agus de
bharr truailliú a bheith déanta ar fharraigí an
domhain. 

An Béar Bán
Tugann dath bán an bhéir bháin duaith-

níocht don bhéar nuair a bhíonn  sé ag fiach.
Is é an beár bán an beár is mó as na béir ar
fad.  Tá líon na mbéar tite go mór de bharr
an iomarca féich a rinneadh orthu. Tá siad
faoi bhagairt faoi láthair de bharr tais-
céalaíocht ola i réigiúin an Artaigh. 

Eagraíochtaí Caomhnaithe 
Tá go leor eagraíochtaí éagsúla ann a

oibríonn chun an timpeallacht a shábháil
agus na hainmhithe atá i mbaol a chaomh-
nú. Is í aidhm na n-eagraíochtaí caomh-
naithe ná díobhadh speiceas ainmhithe a
stopadh. Seo a leanas sonraí  chuid de na
heagraíochtaí:

Greenpeace :
Is eagraíocht dhomhanda feachtasaíochta

é Greenpeace a fheidhmíonn chun iompar
agus meoin daoine a athrú chun an timpeal-
lacht a chosaint agus a chaomhnú agus chun
síochán a chur chun cinn. Déanann Green-
peace obair chun an t-athrú aeráide a
stopadh, farraigí an domhain a chosaint ó

thruailliú , gnáthóga nádúrtha a chosaint
agus chun deireadh a chur le cumhacht núi-
cléach.

Whale and Dolphin 
Conservation Society

Bunaíodh an eagraíocht  charthanachta
dhomhanda seo sa bhliain 1987 chun míolta
móra agus deilfeanna a chaomhnú. Cos-
naíonn siad iad ó fhiach, ghéibheann, thru-
ailliú torainn agus ceimice, a bheith buailte

ag longa, a bheith i bhfostú in eangacha ias-
caireachta agus ó athrú aeráid.  Déanann
siad é seo trí airgead a bhailiú agus a chur ar
ais i bhfeachtais agus i dtionscnaimh tim-
peall an domhain. 

Tearmann Rónta na 
hÉireann

Is áis tarrthála agus athshlánaithe fiadhúl-
ra é Tearmann Rónta na hÉireann . Is é an t-
aon áis lánaimseartha atá in Éirinn . Tugann

oibrithe deonacha rónta slán ó ghortú agus
ocras. Cuireann an tearmann foscadh, bia
agus leigheas ar fáil do na rónta sula
scaoileann siad ar ais sa nádúr iad. 

Eilifint na hAfraice
Tá cónaí ar eilifint na hAfraice i sabhána

agus i gcoillte oscailte.  Tá eilifint na
hAfraice faoi bhagairt de bharr fhiach a star-
rfhiacaile eabhair agus chaillteanas a
gnáthóige de bharr talmhaíochta.

Word Wildlife fund
Tá an WWF ar an bhfód le breis agus caoga

bliain. Tá an eagraíocht ag obair i 100 tír
agus tá siad ag fáil tacaíochta ó 1.2 milliún
ball i Stáit Aontaithe Mheiriceá agus gar do 5
mhilliún ball timpeall an domhain.
Ritheann an eagraíocht cláir chun cosaint a
thabhairt do speicis ainmhithe, déileáil le
téamh domhanda agus chun deireadh a
chur le cumhacht núicléach.

Save the Rhino
Is eagraíocht dhomhanda é  Save the

Rhino. Oibríonn an eagraíocht chun  daonraí
rhino atá i ndainséar san Afraic agus san
Áise a chaomhnú.  Cuireann an eagraíocht
maoiniú ar fáil do thionscnaimh bheatha
agus do chláir oideachais.

OSSP – Ainmhithe i mbaol

Gluais
ainmhithe i mbaol – animals
in danger
iarsmalann – museum
uisceadán - aquarium
ollphanda – Giant panda
dífhoraisiú - deforestation
Turtar Farraige – Sea turtle
Gnáthóg - habitat
an beár bán - polar bear
duaithníocht - camouflage
eilifint na hAfraice - African
Elephant
starrfhiacail eabhair - Ivory
tusk
Eagraíochtaí caomhnaithe -
conservation organisations
Fiadhúlra – wildlife
Tarrtháil – rescue
Athshlánú – Rehabilitation 

De bharr feirmeoireachta agus dífhoraoisithe tá an t-ollphanda díbeartha amach as an talamh
íseal inar mhair sé uair amháin.

Tá líon na mbéar tite go mór de bharr an iomarca féich a rinneadh orthu.

Ná bígí gan Gaelscéal ar Scoil! Tá Gaelscéal ar Scoil ar fáil do mhúinteoirí agus do dhaltaí ar phraghas íseal agus tá lascainí le fáil i gcomhair orduithe móra. Is féidir
foirm shíntiúis a íoslódáil ag www.gaelsceal.ie nó téigh i dteagmháil leis an gcomhordaitheoir oideachais ag 091-897766 / scoil@gaelsceal.ie

Sraith phictiúir – Poist
Uair sa mhí beidh Gaelscéal ag cur sraith phictiúr ar fáil. Is é an aidhm atá leis an tsraith phictiúir aonarach, spreagúil agus dhathúil seo ná
go mbeidh daltaí in ann cleachtaí a dhéanamh ar conas comhrá a dhéanamh bunaithe ar shraith phictiúir ón chéad bhliain ar aghaidh.

Dearbhán do Chló  
Iar-Chonnacht

don mhúinteoir!
Tabharfaidh Gaelscéal ar Scoil, i
gcomhar le Cló Iar-Chonnacht,
dearbhán €20 le caitheamh ar
ábhar Chló Iar-Chonnacht do
gach múinteoir a chuirfidh
isteach ordú do 3 shíntiús ar a
laghad do Ghaelscéal!

Faigh bhur gcóipeanna 
anois trí fhoirm shíntiúis a

íoslódáil ag
www.oideachas.gaelsceal.ie 

nó trí ghlaoch a chur ar 
091-897766 

nó trí ríomhphost a chur chuig
scoil@gaelsceal.ie

OSSP - Oideachas SaoránachSóisialta Polaitiúil OSPS - Oideachais ShóisialtaPhearsanta agus slÁinte

Tuilleadh ábhair do mhúinteoirí agus do dhaltaí le fáil ag www.oideachas.gaelsceal.ie

Cearta agus FreagrachtaíIs éard is ciall le cearta daonna ná na cearta atá
ag gach duine ar domhan de bharr gur daoine
iad. Tá gach duine ar domhan i dteideal na
gceart seo. Tá cearta agus freagrachtaí fite fuaite
ina chéile. Tá sé mar dhualgas ag gach duine ar
domhan meas a bheith acu ar a chéile.Amnesty International Déantar cearta daonna a shárú ar fud an

domhain ar bhonn laethúil. Tá Amnesty Inter-
national ar cheann de na heagraíochtaí is cáil-
iúla ar domhan. Bunaíodh an eagraíocht sa bhli-
ain 1961 nuair a scríobh fear amháin litir a
spreag gluaiseacht idirnáisiúnta. Scríobh
dlíodóir Sasanach, Peter Beneson, litir chun
cosaint a dhéanamh ar mhic léinn a bhí caite
isteach sa phríosún. Ní raibh déanta acu ach a
gcuid gloiní a ardú ar son na saoirse. Tá 1.8 mil-
liún ball ag Amnesty in 150 tír ar fud an
domhain. Déanann an eagraíocht a cuid oibre
bunaithe ar dhearbhú uilechoiteann go bhfuil
sé de cheart ag daoine cearta daonna a chosaint.
Oibríonn Amnesty trí litreacha a chur chuig
daoine atá i gcumhacht ar fud an domhain chun
béim a chur ar chearta daonna. 

Bunaíodh an eagraíocht sa bhliain 1961 nuair a
scríobh an dlíodóir Sasanach Peter Beneson
litir a spreag gluaiseacht idirnáisiúnta.

Íomhá choirp
Céard is íomhá choirp ann ?Is éard atá i gceist le híomhá choirp ná an

chaoi a mbreathnaíonn corp duine gofisiceach. Uaireanta an íomhá a bhíonn againn
dínn féin, ní bhíonn sé ag teacht leis an íomhá
atá ag daoine eile dínn. Mar shampla b’fhéidir
go gceapfadh do mhuintir agus do chairde go
bhfuil gruaig aláinn agat ach go bhfuil íomhá
uafásach agat féin de do ghruaig. Bíonn tion-
char ag íomhánna sna meáin, ag ár dtui-
smitheoirí, ag ár gcairde agus ag ár muinín féin
ar ár n-íomhá choirp. Má tá féinmhuinín íseal
ag duine bíonn sé deacair íomhá choirp dhear-
fach a chruthú.Íomhá choirp dhearfach a fhorbairtTá sé tábhachtach mar dheágóir íomhá

choirp dhearfach a fhorbairt. Tá sé deacair
íomhá choirp dhearfach a chruthú an tráth seo
i do shaol mar bíonn béim ag do chomhaoisigh
agus sna meáin ar íomhá choirp. Tá sé táb-
hachtach a choinneáil ar intinn go bhfuil do
phearsantacht tábhachtach agus ní hamháin
an rud atá le feiceáil ar an taobh amuigh.  Tá
dhá ghné ag baint le híomhá choirp: an ghné
fhisiceach agus an ghné intinne.An ghné intinneTá sé tábhachtach go mbeadh féinmhuinín

ag déagóirí. Chun féinmhuinín a chruthú tá sé
tábhachtach a bheith réalaíoch. Níl séréalaíoch a bheith ag déanamh comparáide

idir tú féin agus réaltaí móra sna meáin nach
bhfuil den saol réalaíoch. Sa saol réalaíoch níl
aon duine foirfe. Tá sé tábhachtach glacadh le
do chorp mar atá sé. An ghné fhisiceachBaineann sé seo le rudaí atá le feiceáil ar an

taobh amuigh. Chun go mbreathnóidh muid
go maith ar an taobh amuigh caithfidh muid
aire a thabhairt dár gcorp. Caithfidh muid ithe
go sláintúil agus aclaíocht a dhéanamh. Féach in Gaelscéal ar Scoil an tseachtain seo

chugainn nótaí ar neamhord itheacháin agus
físeán ón eagraíocht neamhord itheacháin
Bodywhys.  

Níl réaltaí móra chomh foirfe agus a cheapann
muid.  Baintear úsáid as aerscuabadh chun
cuma fhoirfe a chur orthu. 

Níl sé reálaíoch a bheith ag déanamh comparáide idir tú féin agus réaltaí móra sna meáin nach

bhfuil den saol réalaíoch. Sa saol réalaíoch níl aon duine foirfe.

Físeán ar líne agwww.oideachas.gaelsceal.ieAmnesty International 
Téigh chuig suíomh oideachais Gaelscéal ar Scoil chun

físeán a fheiceáil faoin obaira dhéanann an eagraíochtceart daonna AmnestyInternational. LabhraíonnClaire Glavey faoi obair naheagraíochta agus faoingcaoi gur féidir le hógánaighpáirt a ghlacadh in obair naheagraíochta.

Patricia Uí Fhlaithearta,
Comhairleoir Gairmtreorach

BLIAIN nua faoi shéan is faoi mhaise
daoibh uilig.  Tá an t-eolas seo dírithe go
háirithe ar na ranganna scrúdaithe, is iad
sin ranganna an Teastais Shóisearaigh agus
na hArdteiste.  

Ní éireoidh chomh maith sin le haon
scoláire marcanna/pointí arda a fháil má
fhágann siad an obair uilig atá le déanamh
go dtí an nóiméad deiridh.   

Tá an Nollaig thart agus níl ach tuairim
agus 6 mhí fágtha sula mbeidh sibh ag díriú
isteach ar na scrúduithe stáit. Tá sé riach-
tanach agus tábhachtach chomh maith leis
na suimeanna agus caithimh aimsire atá
agaibh, an obair baile agus staidéar a
dhéanamh freisin. 

Má tá imní ort faoin méid oibre atá déanta
agat suas go dtí seo tá neart ama agat fós
tosú.  Ár ndóigh ní mór duit a bheith cinnte
go bhfuil tú ag fáil luach do shaothair leis an
am a chaitheann tú ag foghlaim/staidéar.  

D’fhéadfadh tú 3 nó 4 huair a chloig a
chaitheamh ag staidéar agus gan mórán
agat as dá bharr muna bhfuil tú dírithe go
hiomlán ar an obair atá á déanamh agat.  

Is éard atá i gceist agam leis sin ná go
bhfuil sé tábhachtach go mbíonn bealaí agat
chun cuimhneamh ar an eolas atá fogh-
lamtha agat. 

Bealach an-mhaith nuair a bhíonn tú ag
staidéar ná a bheith ag seiceáil i gcónaí go
bhfeicfidh tú cé mhéad atá ar eolas agat,
bíodh ceist agat i gcónaí le freagairt.  Beidh
tú in ann na ceisteanna seo a fháil amach as
páipéir scrúdaithe. 

Tá na páipéir scrúdaithe le fáil i ngach
ábhar a bhfuil tú ag déanamh staidéir air.  Ní
haon mhaith a bheith ag suí síos ag léamh
muna bhfuil tú dírithe ar cheist a fhreagairt,
mar, go minic, an rud a tharlaíonn ná go
mbeidh tú ag brionglóidigh faoi rud éigin
eile nach bhfuil baint ar bith aige leis na
scrúduithe.  

Is í an phríomh-aidhm ba cheart a bheith
agat sula ndéanann tú aon rud eile ná a
bheith cinnte go bhfuil spriocanna agat
roimh ré agus go n-oibríonn tú i dtreo na
spriocanna sin i ngach ábhar. 

Ba cheart go mbeadh tuiscint an-mhaith
agat anois tar éis scrúduithe na Nollag cá
seasann tú i ngach ábhar agus go scríob-
hann tú síos na spriocanna le haghaidh gach
ábhair agus a bheith cinnte go bhfuil said
réalaíoch, muna bhfuil ní bheidh tú á
leanúint. Ná lig síos tú fhéin de bharr easpa
eagrúcháin.  

Bíonn torthaí i bhfad níos fearr ag daoine
a mbíonn spriocanna acu agus a scríobhann
síos iad ná mar a bhíonn ag daoine nach

scríobhann.  
Muna bhfuil spriocanna agat cén chaoi a

mbeidh tú in ann monatóireacht a
dhéanamh ort féin agus ar an dul chun cinn
atá á dhéanamh agat?  

Leag amach do spriocanna go laethúil, go
seachtainiúil agus go míosúil go dtí go
bhfuil tú compordach leo agus ag fáil
toraidh ar do chuid oibre. 

Bíodh an sprioc atá leagtha amach son-
rach, má bhíonn sé doiléir ní dhéanfaidh tú
é. Go minic tosaíonn an fhoghlaim sa rang,
ansin tá tú ag cur leis nuair a dhéanann tú
an obair baile agus le bheith cinnte go
gcuimhneoidh tú ar an eolas sin nuair a
theastaíonn sé uait tá rud amháin eile atá
riachtanach agus is é sin “dul siar” Cuimh-
neoidh tú ar 10% den mhéid a léann tú, 20%
den mhéid a chloiseann tú, 30% den mhéid
a fheiceann tú, 50%  den mhéid a
chloiseann agus a fheiceann tú, 70% den
mhéid a deir tú agus 90% den mhéid a
dhéanann tú. 

Beidh tú fíorshásta i mí Lúnasa (dóibh
siúd atá ag déanamh na hArdteiste agus mí
Mheán Fhómhair dóibh siúd atá ag
déanamh an Teastais Shóisearaigh) má
leanann tú na treoracha seo agus beidh
torthaí sásúla agat dá bharr.  Is é sin gur
shroich tusa na spriocanna a bhí leagtha
síos agat duit féin. 

Obair Baile/Staidéar
Tá difríocht idir staidéar agus obair baile.

Tá sé níos éasca an obair baile a dhéanamh
mar tugann an múinteoir an obair baile duit
ach beidh ort féin an staidéar a dhéanamh.  Is
é sin dul siar ar chaibidil nó ar cheacht atá
clúdaithe cheana cúpla lá nó cúpla seachtain
ó shin.  

Ar ndóigh ní mór go mbeadh tuiscint iom-
lán agat ar an cheacht sula mbeidh tú in ann
dul siar air.  

Cuir neart ceisteanna ar an múinteoir sa
rang muna dtuigeann tú céard atá le foghlaim
agat sa rang, mar ní féidir foghlaim gan
tuiscint.  Tá múinteoirí breá sásta gach ceist a
fhreagairt agus gach rud a mhíniú níos mó ná
uair amháin, más gá. 

Anois
Leag amach plean staidéir duit féin sa

chaoi is go mbeidh tú réidh le haghaidh na
dTriailscrúduithe. Tá buntáistí móra ag baint
le clár ama, mar tá tú in ann súil a choinneáil
ar an dul chun cinn ata á dhéanamh agat sa
tréimhse ama atá fágtha.  

Cabhróidh sé go mór leat díriú ar ábhar faoi
leith. Go n-éirí go geal leat.     

Ag réiteach le haghaidh na Scrúduithe Stáit sa bhliain nua

www.oideachas.gaelsceal.ie
Léamhthuiscint

Téigh chuig suíomh oideachais Gaelscéal chun cleachtaí
léamhthuisceana a fháil bunaithe ar ailt nuachta a bhí in

Gaelscéal.  Tá cleachtaí léamhthuisceana ann atá feiliúnach 
don Ardteistiméireacht agus don Teastas Sóisearach.

Ceiliúradh Ceol agus Cultúr ag
TradFest Bharra an Teampaill
Caitheann Áine Ní Chuaig súil chun cinn ar chuid de na himeachtaí atá ar chlár Temple Bar
TradFest 2012, a reáchtálfar sa phríomhchathair ag deireadh na míosa, don 7ú bliain as a chéile.

Mar a tharla, bhí mé i
mBerlin an lá céanna
a seoladh TradFest
Bharra an Teampaill
2012 go hidirnáisiún-

ta, in Ambasáid na hÉireann i mí na
Samhna seo caite. Bhí an seoladh
oifigiúil thart nuair a casadh an
ceoltóir/craoltóir Kieran Hanrahan
orm ag ócáid eile sa chathair níos
déanaí an tráthnóna sin. 

Ina theannta, bhí an t-amhránaí
Noel O’Grady, a bheidh ag glacadh
páirt san fhéile an mhí seo, agus Bain-
isteoir Cathrach Bhaile Átha Cliath,
John Tierney. Bhí siad thar a bheith
sásta leis an bhféasta a reáchtáil
Ambasadóir na hÉireann, An tUasal
Dan Mulhall, níos luaithe an lá sin, ag
ceiliúradh cultúr agus ceol na tíre seo.
Bhí an bród le feiceáil go soiléir in
éadan na dtriúr fear. Agus tuige nach
mbeadh, i measc na nGearmánaigh
agus iad ar bís ag ceol na hÉireann!

Beidh TradFest ar siúl i mBarra an
Teampaill sa phríomhchathair ó 25-29
Eanáir. Ar feadh cúig lá agus oíche,
glacfaidh 700 ealaíontóir páirt in
imeachtaí in os cionn 23 ionad i lár na
cathrach. Beidh 200 de na himeachtaí
seo saor in aisce!

CÚLRA
Seo í an fhéile ceoil traidisiúnta is

mó a reáchtáiltear i mBaile Átha
Cliath. Cé gur Éirinnigh is mó a ghla-
cann páirt inti, tugtar cuireadh do
roinnt aíonna idirnáisiúnta freisin. Tá
an fhéile ar an bhfód ó 2006 agus ag
dul ó neart go neart gach bliain.

Tá an fhéile á heagrú mar fhiontar
neamhbhrabúsach ag Comhlachas
Comhthrádálaithe Bharra an Team-
paill, le tacaíocht ó ghnónna áitiúla sa
cheantar. Cuireann siad béim ar shi-
amsaíocht d’ardchaighdeán a chuir ar
fáil agus praghas na dticéid a choin-
neáil chomh híseal ‘s féidir.

Reáchtáilfear imeachtaí in ionaid
bheaga le dlúth atmaisféar cosúil le
hAmharclann New Theatre. Is sa But-
ton Factory agus i Halla na Cathrach a
chuirfear ar stáitse na taispeántais
mhóra. I mbliana don chéad uair, is in
Ardeaglais Theampall Chríost
(bunaithe c. 1030) a léireofar na
príomh-cheolchoirmeacha agus tá
cuid de na seónna speisialta seo díol-

ta ar fad cheana féin! 
Deir Kieran Hanrahan, stiúrthóir

ealaíne na féile, go bhfuil sé fíor-
bhródúil as an bhfás atá déanta ag
TradFest le seacht mbliana anuas.
“D’fhreastal os cionn 60,000 duine ar
an bhféile an bhliain seo caite agus tá
súil againn go dtiocfadh méadú ar sin
i mbliana,” a deir Hanrahan. “Thar-
raing an fhéile go leor cuairteoirí
idirnáisiúnta anuraidh - ón Iorua, An
tSualainn, An Danmhairg, An
Fhrainc, An Spáinn agus an Ghear-
máin. Beidh muid ag cuir fáilte
rompu arís i mbliana.”

Tá TradFest lárnach anois ar
fhéilire bhliantúil na bhféilte sa tír
seo. “Bliain i ndiadh bliana, tá roinnt
de na haíonna is mó i saol an cheol
traidisiúnta curtha ar stáitse againn,
chomh maith le healaíontóirí agus
ceoltóirí nua atá ag éirí aníos,” a deir
Hanrahan.

Beidh go leor imeachtaí ar bun a
thabharfaidh deis do shean agus óg
sult a bhaint as an bhféile.  Reáchtál-
far ceardlainn, siamsaíocht sráide
agus club do ghasúir mar chuid de na

himeachtaí saor in aisce. Beidh stáitse
amuigh faoin aer ina mbeidh béim ar
cheol agus damhsa don aos óg.

“Níl aon dabht orm ach go mbain-
fidh daoine sásamh as an gceiliúradh
spleodrach seo ar ár gcultúr”, a deir
Hanrahan, a chuireann an clár ceoil
‘Céilí House’ i láthair ar RTÉ Raidió 1
gach oíche Satharn. 

BLAISEADH
d’IMEACHTAÍ

Ar an gCéadaoin 25 Eanáir, beidh
ceolchoirm le Noel Ó’ Grady i Halla na
Cathrach. Amhráin agus scéalaíocht a
bheidh ar an gclár ag an amhránaí
teanór ó Chiarraí. Tá an domhan siúl-
ta ag O’Grady lena ghlór mothálach, ó
Sairéavó go dtí an Rúis, agus tá duais
Oireachtais bainte ceithre huaire aige. 

Ar an Déardaoin 26 Eanáir ag
8.00in, beidh an t-amhránaí clúiteach
Ralph McTell le cloisteáil in
Ardeaglais Theampall Chríost. Ó Kent
i Sasana ó dhúchas, tá McTell ar an
mbóthar le os cionn dhá scór bliain.
Tá clú agus cáil bainte amach aige
mar scríbhneoir agus giotáraí den
scoth. Ní bhíonn aon deifir air McTell
ina chuid amhráin agus insíonn sé
scéal a léiríonn saol an gnáth dhuine,
mar shampla an t-amhrán ‘Streets of
London’, a bhain gradam Ivor Novel-
lo sa bhliain 1974. Tá an t-amhrán
suntasach seo taifeadta ag os cionn
dhá chéad amhránaí eile ó shin i leith. 

Is é McTell a scríobh ‘From Clare to

Here’ freisin. Beidh spéis mhór ag
daoine san amhránaí ar bronnadh
gradam saoil BBC Radio 2 Folk
Awards air sa bhliain 2002, a chlois-
teáil ag canadh san fhoirgneamh
meánaoiseach i gcroílár na cathrach,
mé féin ina measc.

Beidh Orlaith Keane, ó chlann che-
olmhar Keane i gCathair Loistreáin in
Oirthear na Gaillimhe, ag tabhairt
tacaíocht do McTell ar an oíche.
D’fhás Orlaith suas ag foghlaim agus
ag éisteacht le guth a hathair Matt, a
deirfiúr Dolores agus a dhreathair
Seán, gan trácht ar an stór a fuair sí
óna sean-aintíní, Rita agus Sarah, atá
imigh ar shlí na fírinne anois. Anu-
raidh, d’eisigh Orlaith a céad albam
aonarach agus roinn sí an stáitse le Dé
Danann ag Féile Ealaíona na Gail-
limhe.

IMRO
Is eagraíocht náisiúnta iad IMRO a

dhéanann riaradh ar chóipcheart
ceoil in Éirinn ar shon scríbhneoirí,
cumadóirí agus foilsitheoirí ceoil.
Tugann IMRO cosaint d’ealaíontóirí,
chomh maith le deis forbairt
cruthaíoch a dhéanamh i measc an
phobal cultúrtha. 

Mar chuid de TradFest, beidh
IMRO ag léiriú ceolchoirmeacha in
Amharclann New Theatre i mBarra an
Teampaill. Ar an Déardaoin 26 Eanáir,
beidh an banna óg, fuinniúil ‘Alalé’,
ag tabhairt faoin stáitse ag 7.05in. Tá

tionchar Spáinneach agus Éirin-
neach, measctha le ceol domhanda sa
stíl a sheinneann Alalé. Sé’n
príomhaidhm atá ag an mbanna a
bunaíodh i nGaillimh sa bhliain 2006,
ná daoine a chuir ag damhsa agus go
deimhin tá lucht leannta láidir acu!

Freisin, tá IMRO ag reáchtáil máis-
tir ranganna ar an Satharn 28 Eanáir
agus is cinnte go mbeidh tóir ar na
ranganna seo. Is in Amharclann New
Theatre a thionólfar na ceardlanna
seo. Beidh Gerry ‘banjo’ O’Connor, a
bhain cáil amach leis an ngrúpa ‘Four
Men and a Dog’, i mbun ranga ar
maidin. Is é an t-amhránaí Tommy
Sands a bheidh ag teagasc san
iarnóin, scríbhneoir agus cumadóir
ón Dún, a bhfuil blianta fada caite
aige mar ghníomhaí síochánta. 

FOCAL Ó PHÁTRÚN
NA FÉILE

“Is pribhléid dom a bheith mar
phátrún ar TradFest Bharra an Team-
paill arís i mbliana,” a deir an t-ais-
teoir Stephen Rea ó Bhéal Feirste. “Ó
thús ama, is ócáid uaillmhianach atá
inti, ag cuir béim ar cheol traidisiún-
ta, go náisiúnta agus go hidirnáisiún-
ta. Tá mé thar a bheith sásta go bhfuil
roinnt de mo shean chairde agus cuid
de na ceoltóirí is fearr sa tír ag glacadh
páirt i bhféile na bliana seo.”

Agus muid ag streachailt linn tríd
an chúlú eacnamaíochta anróiteach
seo, tá TradFest fós ag leathnú
amach, ag spreagadh agus ag soláthar
réimse éagsúil siamsaíochta. “Tóg-
faidh TradFest croíthe na ndaoine”, a
deir Rea.

EOLAS & TICÉID
Tá clár iomlán na féile le fáil ag an

suíomh www.templebartrad.com
Tá oifig na dticéid lonnaithe in

Óstán Blooms ar Shráid Anglesea i
mBarra an Teampaill. Teil: 01-
7030700 (11:00-6:00in). Ephost:
wendy@templebartraders.com 

Beidh cead isteach saor in aisce ag
sárthaispeántais agus máistir rangan-
na IMRO ach caithfear áit a chuir in
áirithint roimh ré. Seol ríomhphost
chuig claire.egan@imro.ie /
keith.johnson@imro.ie roimh an
Luan, 23 Eanáir.

Ralph McTell

Beidh TradFest ar bun i mBarra an Teampaill ó 25-29 Eanáir

Noel O'Grady

TEILIFÍS agus RAIDIÓ
Le Katie McGreal

Cad a bheas ag tarlú i Ros na Rún?
BHÍ neart scannail, bróin, náire agus grá sa
sobalchlár Gaeilge ‘Ros na Rún’ in 2011 agus ní
bheidh athrú ar an scéal sin in 2012! 

Beartaíonn Katy Ros na Rún a fhágáil i ndi-
aidh an scéil fuadaigh a chum sí agus tá áthas
ar John Joe go bhfuil sí ag imeacht. Ach, iontas
na n-iontas, deir Mo agus Martina leis gur ceart
dó seans amháin eile a thabhairt di.
Admhaíonn John Joe nach raibh sé ina athair
iontach agus beartaíonn sé seans eile a thab-
hairt di. Ach an dtógfaidh Katy an deis seo
agus, má thógann, an mbeadh sí in ann rudaí a
athrú ionas nach scriosfaidh sé chuile rud di
féin arís? 

Tá Grace fós craiceáilte i ndiaidh Vince agus
ag lorg níos mó ama leis. Buaileann siad le
chéile in óstán i nGaillimh. Deir Grace leis gur
mhaith léi dúiseacht lena thaobh arís, mar a
bhíodh nuair a bhí Bríd imithe. Cuireann Vince
ina luí ar Bhríd ansin gur chóir di imeacht ar
thuras in éineacht leis na cailíní mar go bhfuil
briseadh tuillte aici. Tá Vince ag éirí níos
míchúramaí, an dtabharfaidh Bríd faoi deara
é?

Go luath ina dhiaidh sin, éiríonn Vince buar-
tha faoin rud ar fad agus faoi mhothúcháin
Grace nuair a thosaíonn sí ag caint faoina dtod-
hchaí le chéile, páistí san áireamh! Tá an
chuma ar an scéal nach bhfuil Vince chun Bríd
a fhágáil. Bíonn éad ar Grace nuair a thagann
Bríd ar ais ón turas agus bíonn neart fíor-
cheana agus grá aici do Vince. 

Tá Mícheál ar ais i Ros na Rún agus réidh
chun aghaidh a thabhairt ar an saol agus a
ghnó a chur in ord tar éis a bheith thar sáile.
Ach nuair a iarrann sé ar na tionóntaí a gcuid
cíosa a íoc, deir siad go bhfuil socrú acu le

Peadar agus nach gcaithfidh siad é a íoc. Tá
fearg ar Mhícheál agus, i ndiaidh argóinte le
Peadar, cuireann sé Peadar chun siúil. Tá náire
an domhain ar Mháire nuair a chloiseann sí go
bhfuil a phost caillte aige mar bhí sí ag dul tim-
peall an bhaile ag caint faoi phost nua bain-
istíochta a fir chéile. 

Tá sé soiléir go bhfuil fadhbanna airgeadais
dháiríre aige anois mar téann sé ar ais go
Mícheál ag lorg a phoist ar ais. Ach, ag an am
céanna, téann Berní ag lorg an phoist freisin.
Tá sí ag iarraidh dul ar saoire le Bríd agus
Caitríona ach níl an t-airgead aici. Ach, tá sí ag
lorg níos mó airgid don phost ná mar atá

Mícheál ag iarraidh a thabhairt, de bharr na
taithí atá aici. An dtabharfaidh Mícheál an post
ar ais do Pheadar i ndiaidh na hargóinte nó an
ardóidh sé pá an phoist ionas go dtógfaidh
Berní é?  

Tá Cóilín ag súil go mór leis an teach
altranais agus tá áthas an domhain air nuair a
fhaigheann duine éigin bás agus tá spás ann
do. Síleann Séamus gur céim níos cóngaraí don
bhás atá i dtithe altranais. Níl sé ag iarraidh a
dheartháir a chailliúint ach an oiread. Mar sin,
bíonn áthas air nuair a chloiseann sé praghas
an tí altranais agus tá a fhios aige nach bhfuil
an t-airgead sin ag Cóilín. Nuair a chloiseann
John Joe faoi, deir sé go n-íocfaidh sé cuid de
de bharr an méid a rinne Katy do Chóilín le
déanaí.  

Tá a fhios ag Dara agus Caomhán go bhfuil
Tadhg ag caitheamh bhruscar an phub i
mbosca bruscair Tigh Ghaudi agus tá plean
acu greim a fháil air. Ach, toisc go luann
Caomhán rud éigin faoin bplean le Tadhg, is
féidir le Tadhg a bheith níos cliste faoi agus
duine éigin eile a fháil chun an obair ghránna a
dhéanamh, ach an mbeidh na leaids in ann an
fhianaise atá uathu a fháil agus céard a dhéan-
faidh siad leis má fhaigheann siad é? 

Níl ansin ach blaisín beag de na scéalta atá ag
teacht ón mbaile samhailteach lonnaithe in
Iarthar na Gaillimhe in 2012. Céard faoi Jason,
Lee, Gráinne, Mac agus Róise agus na carach-
tair ar fad i Ros na Rún agus an mbeidh aon
charachtair nua ag teacht i mbliana? Chun é sin
a fháil amach breathnaigh ar TG4 gach Máirt
agus Déardaoin ag 8.30in, nó ag 10.30in ar an
Domhnach chun ollchlár na seachtaine a fhe-
iceáil.  

Éist le: Féach ar:
Newstalk: Splanc
Pléifear na scéalta agus an
nuacht is déanaí trí mheán
na Gaeilge ar an gclár seo.
Dé hAoine @ 9in.

Raidió na Life: Spórt de
Gach Sórt
Tá an clár seo bunaithe ar
thuairimí spóirt con-
spóideacha atá i mbéal an
phobail. Pléifidh na mic
léinn Pádraig Ó Cairbre,
Eoin Ó Dubhghaill agus
Seán Ó Sní na hábhair
chonspóideacha seo trí

dhíospóireachtaí agus
argóintí. Anocht @ 6in. 

RTÉ Raidió na Gaeltachta:
Parlaimint na mBan
Cloisfimid glórtha agus
scéalta na mban ó chart-
lann RTÉ Raidió na
Gaeltachta sa tsraith nua
seo. An tseachtain seo, clo-
isfimid Caitlín Maude i
mbun cainte faoi cheird na
filíochta agus labhróidh
Nuala Rua  Ní Dhomhnaill
faoina saol agus a saothar.
Dé Domhnaigh @ 1.15in. 

TG4: Iarnród Uladh 
Sa tsraith ceithre chlár seo,
breathnófar ar stair iarn-
róid Chúige Uladh. An
tseachtain seo beidh iarn-
ród Dhoire agus Loch Suilí
faoi chaibidil in agallaimh
agus scéalta pearsanta.
Déardaoin @ 8in. 

RTÉ a haon: Neven
Maguire: Home Chef
Sa tsraith seo, breathnóidh
Neven ar na brandaí is
rathúla in Éirinn, Bewley’s
Café, Kilmeadens agus
Tayto ina measc. An

tseachtain seo, labhróidh
sé le bunaitheoirí an
bhranda nua ‘Ring of Kerry
Lamb’ agus an bhranda
níos sine, ‘Murphy’s
Stout’. Déardaoin @
8.30in. 

UTV: The Chase
Sa quizchlár seo, caithfidh
an ceathrar iarrthóirí dul i
gcoinne ‘The Chaser’, an
saineolaí ar quizchláir nach
bhfuil ag iarraidh go
mbainfidh siad an duais
airgid amach. Anocht @
5in.

NUACHT Litríochta
Le Meadhbh Ní Eadhra

‘Chaill mé mo mhisneach’ – ach d’aimsigh sí arís é!
Cad a spreag duit an leabhar
‘Saol an Mhadra Bháin’ a
scríobh?
Sa Bhéarla, tá roinnt pictiúrleab-
har rímhaith ann atá bunaithe ar
mheafair, cuir i gcás, The Heart
and the Bottle le Oliver Jeffers
(2010). Chuir sé sin ag
smaoineamh mé faoi na
seanfhocail agus meafair atá
againn sa Ghaeilge, ar lea-
ganacha calcaithe nó clíséanna
anois iad den chuid is mó.
Theastaigh uaim beocht úr a
thabhairt do sheanmheafar
agus bheith i mbun spraoi leis.
Is minic nach dtuigeann páistí
brí na meafar, agus go mbíonn
samhlaíocht iontach acu agus
iad ag iarraidh ciall a bhaint as
téarmaí nuair a chloiseann siad
den chéad uair iad. Leis an gcaoi
a bhfuil cúrsaí sa tír seo faoi
láthair, shíl mé go mbeadh sé
tráthúil scéal a bhunú ar an
meafar “saol an mhadra bháin”.
Bhí mé tógtha leis an meafar sin
ó bhí mé an-óg agus is maith
liom an chaoi a bhfuil an scéal
seo do-aistrithe go Béarla. 

Cérbh é an dúshlán ba mhó a
bhain leis an leabhar?
Chuir mé an scéal chuig foil-
sitheoir mór sa Ghaeilge breis is

bliain ó shin agus dúradh liom
go raibh sé tubaisteach mar
scéal. Chaill mé mo mhisneach
mar ní raibh mé ag súil le haise-
olas den chineál sin. Ní raibh sé
i gceist agam an scéal seo a fhoil-
siú ina dhiaidh sin, ach bhí an t-
ádh orm go raibh mé tar éis an
scéal a thabhairt do dhaoine
liteartha eile le léamh, agus
ghríosaigh siad mé chun é a
fhoilsiú le LeabhairCOMHAR.
Tá mé an-sásta anois gur éist mé
leo agus is cúis áthais dom gurb
é seo an chéad leabhar sa tsraith
“An Saol Óg” le Leabhair-
COMHAR.

Seo an tríú leabhar atá scríofa
agat do pháistí. Caithfidh go
dtaitníonn sé leat a bheith ag
scríobh don aoisghrúpa sin?
Is breá liom bheith ag scríobh do
pháistí. Ligeann sé sin dom
úsáid a bhaint as mo shamh-
laíocht agus a bheith óg arís! 

Tá na léaráidí sa leabhar go
hálainn ar fad. An raibh ionchur
agatsa sa chuid sin den leabhar,
nó ar thug tú treoir ar bith faoi
cén saghas dearaidh ba mhaith
leat?
Thug mé saoirse iomlán don
mhaisitheoir, Criona Nangle,

chun na léaráidí a tharraingt.
Seo an chéad leabhar atá
maisithe ag Criona agus is léir go
bhfuil sí iontach cumasach. Is
ailtire í agus tá an tionchar sin le
brath ar na léaráidí. Bhí an-phlé
againn faoi cheisteanna ar nós:
an mbeadh sé ní b’fhearr carr nó
rothar a thaispeáint in íomhá
amháin (bheartaíomar rothar a
chur isteach mar cuireann sé sin
an fuinneamh inmharthana
chun cinn i measc na bpáistí!);
agus bhí an-chur is cúiteamh
eadrainn maidir leis an gcríoch
shona a bhain leis an scéal agus
a bhaineann le scéalta do pháistí
go minic. 

Tá gluais ag deireadh an leab-
hair, rud an-úsáideach ar fad.
Cé chomh tábhachtach is atá sé
sin, dar leat?
Tá mé idir dhá chomhairle
maidir le gluaiseanna – dúirt
múinteoir i nGaelscoil liom le
déanaí go mbíonn na páistí
maslaithe nuair a fheiceann siad

Labhraíonn Ríona Nic Congáil, údar an phictiúrleabhair úrnua ‘Saol an Mhadra Bháin’,  le Meadhbh Ní Eadhra

gluais, ach deir múinteoirí eile
liom go mbíonn an ghluais ag
teastáil ó na páistí agus ó na
daoine fásta a léann leabhair
den chineál seo. Is cinnte go
bhfuil gluais ag teastáil sa leab-
har áirithe seo mar tá go leor
daoine a bhfuil Gaeilge mhaith
acu i ndiaidh a rá liom nár
chuala siad an meafar “saol an
mhadra bháin” roimhe seo. 

An mbeidh scéal eile ann faoi
Chiara?
Ní bhím ag scríobh do pháistí go
rialta ach má ritheann plota
maith liom amach anseo, bí cin-
nte go scríobhfaidh mé leabhar
eile!

An bhfuil tú ag scríobh aon rud
eile faoi láthair? 
Tá leabhar acadúil á scríobh
agam ar an gcaoi ar cuireadh tús
le cultúr Gaelach na n-óg i rith
na hAthbheochana. Díríonn an
leabhar seo ar na feiseanna,
litríocht agus drámaíocht na n-
óg, rince Gaelach, cluichí
Gaelacha don óige agus mar sin
de. Chomh maith leis sin, tá
leabhar dar teideal Codladh
Céad Bliain: Cnuasach Aistí ar
Litríocht na nÓg á chur in eagar
agam faoi láthair. Seolfar é ag an
gcéad chomhdháil eile ar
litríocht na n-óg ar an 23-24
Márta. 

Abair liom, an bhfuil tú ag súil
leis an gComhdháil ar Litríocht
na nÓg? 
Tá mé ag súil go mór leis an dara
comhdháil ar litríocht na n-óg.
Beidh an-éagsúlacht i gceist, ó

chúrsaí litearthachta go dtí an
litríocht chomhaimseartha.
Tabharfaidh an chomhdháil seo
ardán agus gréasán tacaíochta
d’oideachasóirí, d’fhoilsitheoirí,
do scríbhneoirí, do mhic léinn,
agus don ghnáthphobal, ag
ligean dóibh teacht le chéile
chun stádas na litríochta a phlé,
agus ag ligean dóibh bheith ag
comhoibriú chun í a chothú i
measc na n-óg.

Cad a cheapann tú faoi na leab-
hair Ghaeilge atá ar fáil do
pháistí faoi láthair?
Is léir go bhfuil caighdeán na
leabhar Gaeilge do pháistí ag
ardú: tá leabhair den scoth
scríofa ag Alan Titley, Siobhán
Parkinson agus Caitríona Hast-
ings le cúpla bliain anuas, agus
tá léaráidí Andrew Whitson ón
tSnáthaid Mhór ag cur go mór le
híomhá litríocht Ghaeilge na n-
óg. Tá an-dul chun cinn déanta
ag Futa Fata freisin ó thaobh na
leabhar do pháistí óga de. Ach tá
go leor oibre praiticiúla fós le
déanamh mar tuigimid nach
léann formhór na bpáistí leab-
hair Ghaeilge as a stuaim féin.

An mbíonn tú féin ag léamh
leabhar do pháistí? 
Bím ag léamh leabhar éigin do
pháistí gach lá sa tseachtain! Sin
an t-aon bhealach le bheith ar
an eolas faoi litríocht
chomhaimseartha na n-óg. Ach
faoin am seo, tá beagnach gach
plota feicthe agam. Sin an fáth a
bhfuil sé tábhachtach do scríbh-
neoirí plota rud beag difriúil a
aimsiú. Uaireanta oibríonn
scéalta agus plotaí nuair nach
mbeifeá ag súil go n-oibreoidís:
mar shampla, an leabhar nua ó
Roddy Doyle, A Greyhound of a
Girl (2011). Is taibhse í duine de
na carachtair sa scéal seo, agus
cé go bhfuil sé neamhréadúil
taibhse a chur isteach i scéal atá
réadúil, éiríonn le Doyle scéal
fíormhaith a chumadh. 

Conas atá do chuid oibre
acadúla ag dul na laethanta
seo? 
Tugaim tús áite don obair
acadúil i gcónaí mar tá neart
scríbhneoirí eile ag cumadh
scéalta maithe do pháistí ach níl
mórán daoine ag déanamh
anailíse ar thionchar ná ar úsáid
na leabhar sin, mar a dhéanaim
féin. 

Míle buíochas as do chuid ama
a Ríona!

Ríona Nic Congáil



NODANNA
TRASNA
3 Ag na daoine sin (3)
5 Sacar, iomáint, leadóg srl (5)
7 Taistil ó áit go háit (5)
8 Tábhairne, áit a díoltar alcól (4)
9 Baile i gCill Dara: Nás na ----- (5)
11 Báisteach ag titim (4)
15 Marú uafásach ar pháirc chatha (2)
16 Cónaímid ar fad ar seo, is cuma cén tír ina bhfuilimid (6)
17 Bealach, treo (3)
18 Duine a choinníonn na sráideanna saor ó ghluaisteáin 

pháirceáilte (4)
19 Táille le litir a chur sa phost (6)
21 Druidte, iata (5)
24 Cáil, iomrá (3)
25 Córas traenach inmheánacha i mBaile Átha Cliath (4)
26 Páiste, cailín (5)
27 Ionraic, duine gur féidir brath air (5)
28 Grúpa madraí ag seilg le chéile (7)

SÍOS

1 Miotal a measctar le copar chun cré-umha a dhéanamh 
(4)

2 Ainmhí tuaithe, dubh agus bá le srón agus eireaball fada 
(4)

3 Amach, ó (2)
4 Leagann cearc é seo - go laethúil tá súil agam (3)
5 Iontach, fíor mhaith (3)
6 An chéad cheann, an ceann is tábhachtaí (6)
10 Uafásach, gan chuma maith air (6)
12 Coinníonn sé seo líne iascaireachta faoin uisce (6)
13 Toradh lenar chathaigh Éabha Adamh? (3)
14 Duga, caladh (4)
16 Dhá cheann déag (6)
17 Nuacht (5)
20 Buail sliotar le camán (3)
21 Rud a bhuann foireann nó duine aonair i gcomórtas (5)
22 Áit ina mbíonn breitheamh ag tabhairt breithiúnais (5)
23 Mian, toil (4)

Crosfhocal  11.01.2012

Duais na seachtaine
Bronnfar dearbhán €20 
urraithe ag Cló Iar Chonnacht 
ar bhuaiteoir na seachtaine.
Ní mór iarratais a bheith ar ais roimh 
16.01.2012 chuig: Crosfhocal, Gaelscéal, 
15 Sráid Mhargadh, Gaillimhe.

Ainm ....................................................................................................

Seoladh ................................................................................................

..............................................................................................................           

Fón......................................      Rphost..................................................

Crosfhocal
04.01.2012

Indreabhán, Conamara, Co. na Gaillimhe. Tel. +353-91-593307
www.cic.ie

Buaiteoir na Seachtaine seo: 

Caitlín Ní Lorcáin
Creachmhaoil, Co na Gaillimhe

An focal deireannach
Le Síle Ní Bhraonáin

Seo chugainn
mo bhainis!
Chuaigh mé go dtí an Spáinn

chun an bhliain nua a cheil-
iúradh in éindí leis an bhfear
a bhfuil mé geallta leis agus
lenár gcairde ag

comhaireamh an deich shoicind dheire-
anach den bhliain 2011, muid ag ithe
fíniúin agus ag ól blogam Cava in
aghaidh gach soicind acu de réir thrai-
disiún na Spáinne agus muid uilig sona
sásta. 

Ach seachas ‘Bliain Nua Mhaith’ a
ghuí orainn, ba é an rud ba mhó a bhí
chuile dhuine a mheabhrú dhúinn gur i
mbliana atá muid le pósadh ach gan
dabht bhí an méid sin ar eolas againn
cheana féin!

Ach sin ráite, mar gheall go bhfuil
muid leis an mbainis a chaitheamh sa
mbialann atá ag mo chéile, Lucan, sa
Spáinn, mheas mise go raibh chuile rud
socraithe agus curtha in áirithe, agus
nach mbeadh mórán le déanamh agam-
sa ach a bheith ag feistiú mo chuid
cúraimí féin don lá mór. 

Nach orm a bhí an dul amú!
Chuala mé caint ar na “Bridezillas” seo

a mbítear ag caint fúthu agus caithfidh
mé a admháil go raibh mé bródúil asam
fhéin nach raibh mé cosúil le duine ar
bith acu mar go mbím ar mo shuaimh-
neas de ghnáth. 

Ach tar éis Oíche Chinnbhliana thall tá
beagánín imní ag teacht orm anois. Tho-
saigh mná, nach bhfuil aithne ar bith
agam orthu, ag insint dhom faoin méid
atá le déanamh. 

Bhí siad ag caint faoi bhláthanna, ghri-
anghrafadóirí, ghúnaí agus scáthanna
báistí, rudaí atá socraithe againn uilig
cheana féin, go deimhin. 

Ach ansin, thosaigh siad ag insint dom
go gcaithfidh mise dul agus bronntanas
beag a cheannach do chuile dhuine a
thiocfas ag an mbainis! 

Bhuel, is iomaí bainis a raibh mé aici
agus an t-aon rud a bhí agam ag teacht
abhaile as ná cloigeann tinn. Ní raibh mé
ariamh ag súil le bronntanas! 

Ansin luaigh duine acu go bhfaca sí áit
dheas sa mbialann ina mbreathnóidh
‘ice sculpture’ go hálainn ann. I

ndairíre?! 
Agus ar ndóigh, an cheist mhór a bhí

acu ar fad, cén sórt ‘diet’ a bhfuil mé ag
dul air don lá mór!  “Bhuel,” arsa mise,
“tá Lucan ag glacadh liom le pósadh
díreach mar atá mé! Cén fáth a n-
athróinn, mé fhéin anois?” 

Mar sin féin, bhí orm ligean orm féin
gur ag magadh a bhí mé leis an freagra
sin, mar go raibh na mná seo iontach
dáiríre faoin scéal.  B’fhéidir gur cheart
dom súil a chaitheamh ar na scálaí arís! 

Níor thuig mé ariamh go dtí anois an
brú a bhaineann le bainis a eagrú. Ní
theastaíonn uainne ach pósadh, ansin
bia blasta, ceol agus comhluadar deas a
bheith againn ina dhiaidh sin. 

Ní hiontas go mbíonn drogall ar chuid
mhaith daoine óga tabhairt faoi bhainis
sa lá atá inniu ann mar gheall ar an mbrú
agus ar an gcostas mór a bhaineann leis,
rud a fhágann cuid mhaith acu i bhfiacha
ag tús a saoil phósta. 

B’fhéidir nach droch rogha é Las Vegas! 

Chuala mé caint ar na
“Bridezillas” seo a mbítear ag
caint fúthu agus caithfidh mé
a admháil go raibh mé bródúil
asam fhéin nach raibh mé
cosúil le duine ar bith acu mar
go mbím ar mo shuaimhneas
de ghnáth. 

An mbeadh sé níos éasca pósadh in Vegas go díreach?

Mionteagaisc Spóirt  
Cillian Ó Conchúir

GHNÓTHAIGH Lionel Messi
gradam aonair uimhir a 65 ar
an Luan nuair a bhronnadh an
tríú Ballon d'Or i ndiaidh a
chéile air. 

Tá an duais buaite trí huaire
ag Johan Cruyff, Marco van
Basten agus Michel Platini. An
difríocht idir iad agus Messi ná
nach bhfuil fear beag na hAir-
gintíne ach 24 bliain d'aois.  Cé
go raibh La Pulga Atomica
gealgháireach os comhair na
meáin is cinnte go bhfuil roin-
nt oibre le déanamh aige agus
ag Barcelona chun an bearna
de cúig phointe a dhúnadh idir
iad féin agus Real Madrid.  

Tá an tréimhse aistriúcháin
sacair faoi lán tseoil ach seans
go bhfuil iomaíocht aige anois
le tréimhse aistriúcháin na-
heachaíochta (equestrian).
Tháinig deireadh leis i mí na
Nollag ach nochtaigh foireann
Oilimpeach na Breataine gur
chailleadar trí chapall dá
fhreasúra. 

Tá bealach le dul ag na
capaill áfach chun dul in
iomaíocht leis na imreoirí
peile. Níl raibh ach costas idir
£500,000 agus £2.5milliún
orthu.  

Chreid roinnt go dtiocfadh
deireadh le Tebow-mania san
NFL ar an Domhnach nuair a
thóg Denver Broncos aghaidh
ar na Pittsburgh Steelers. 

Dúradh go raibh áibhéil
mórthimpeall cúlcheathrú
Denver, Tim Tebow agus go
raibh na Steelers chun beagán
de. Ach tar éis do Pittsburgh,
bearna 20-3 a ídiú agus an scór
a chothromú 23-23, chun an
cluiche a thabhairt go am
breise, bhí an focal deireanach
ag Tebow. 

Bhain sé leas as riail nua in
am breise a chuireann
deireadh leis an gcluiche má
bhaintear scór amach sa chéad
seilbh in am breise. Ba talmhú
(touchdown) 80 méadar toradh
ar an seilbh agus cluiche i

gcoinne New England Patriots
an Sathairn seo do na Broncos.  

I ndomhain na
dornálaíochta creidtear nach
mbeidh troid idir ann idir
Floyd Mayweather Jr agus
Manny Pacquiao go ceann
tamall eile. Bhí dóchas ann
nuair a chinn breitheamh go
bhféadfadh téarma príosúin
90 lá Mayweather a chur ar
athló go dtí mí an Mheithimh
chun troid ar an gcúigiú lá
Bealtaine in aghaidh Pacquiao.
Ach cuireadh deireadh le sin
nuair a dúradh nach mbeidh
Mayweather in ann sparra go

dtí mí Aibreáin de thoradh
gearradh os cionn a súile.
Anuas ar sin, ní raibh i
ndóthain ama acu chun stad
gearrthéarmach do 40,000 a
thógáil roimh mí Bealtain

Chuir Ollscoil Tennessee an
snámhaí Éireannach Ryan
Harrison ar fionraí ó craob-
hacha snámha don chuid eile
den séasúr. Dúradh gur
sháraigh Harrison "rialacha
foirne" ach níl sé soiléir go fóill
cad iad na rialacha a bhris sé.
Tá Harrison, gurb as Doire ó
dhúchas dó ar thóir áit a
bhaint amach sna cluichí

Oilimpeacha d’Éire agus cé gur
cuireadh bac air snámh ar son
na hOllscoile, tá Harrison in
ann páirt a ghlacadh ar bhonn
idirnáisiúnta.

I ráiteas a d'eisigh Harrison,
shéan sé gur de bharr drugaí a
cuireadh é ar fionraí. "Le linn
mo ama ag Ollscoil Tennessee,
ní raibh tástáil dearfach agam
d'aon substaint mídhleathach
agus tá an-chuid tástálacha
drugaí déanta agam don
Ollscoil, cosúil le aon lúthch-
leasaí eile. 

Bhí séasúr fada ag Ruagairí
na Seamróige, agus níl

deireadh leis go fóill. I mí
Lúnasa ghnóthaigh Pat Sulli-
van an cúl a cháiligh Ruagairí
na Seamróige do Léig Europa.
Anois, cosúil le na céadta eile,
tá sé ar tí taistil go dtí an
Astráil. Dúirt Sullivan gur beag
nár dhein sé an cinneadh bli-
ain ó shin ach lena ainm sáite
isteach sna leabhair staire
spóirt tá sé ag tnúth le aghaidh
a thabhairt ar Melbourne. "D’f-
headfainn teacht ar ais tar éis
bliain nó dhó agus bheith lán
sásta imirt. Tá roinnt blianta
fós ionam. Níl mé ró-chinnte
faoi imirt anois áfach."

Rogha “Devine” mar bhainisteoir nua Dhoire
Daithí Mac Tighearnáin

TOGHADH fear nach bhfuil
mórán i mbéal an phobail,
Declan Devine mar bhainis-
teoir ar cheann de na barrch-
lubanna in Éireann an tseach-
tain seo caite. 

Ceapadh Devine (38), fear
áitiúl a bhí ina chúntóir ag
Stephen Kenny, (an bainisteoir
a d’fhág an club ar mhaithe le
dul i mbun na Seaimpíní, Rua-
gairí na Seamróige i rith an
Nollag), ó bhí 2004 ann.

Ainneoin gur cuireadh agal-
lamh maidir leis an bhfolúntas
seo ar: Willie McStay,
deartháir iarlaoch Cheiltigh
Ghlaschú Paul Mc Stay agus
iarbhainisteoir Ruaigirí
Shligigh nuair a bhuaigh siad
trí thrófaí i séasúr amháin in
1994,an Corn FAI ina measc;
Seán Connor a chaith na hil-

iomad blianta mar bhainis-
teoir sa tSraith seo; Paul
Hegarty, iarbhainisteoir
Chláirsigh na Finne agus
iarimreoir Chathair Dhoire ;
agus Paul Cook, bainisteoir
Ruagairí Shligigh(a chinn
fanacht i Sligeach sa
deireadh), chinn siad ar fear
inmheánach a cheapadh.
Dúradh go raibh an ceapachán
seo ina chnámh spairne i
measc na stiúrthóirí, cuid acu
a bhí i bhfách McStay.

Bhí Devine ina chúl báire do
Dhoire nuair a chaill siad
cluiche ceannais an Choirn FAI
in 1997. Nuair a d’éirigh sé as
an imirt, cheap Cathair Dhoire
é mar Oifigeach Forbartha na
nÓgánach, ról a chomhlíon sé
nó gur tháinig Kenny go dtí an
Brandywell in 2004. Chuidigh
sé le Kenny nuair a chaith sé
bliain mar bhainisteoir ar Dùn

Phàrlain (Dunfermline) na
hAlbain, roimh filleadh dó go
Doire in 2007. Bhíothas ag súil
go leanfadh sé Kenny go Rua-
gairí na Seamróige.

Ach is fear dílis é Devine do
Chathair Dhoire agus is club
iad an club céanna atá tiom-
naithe d’imreoirí áitiúla agus
forbairt ógánach. Mar sham-
pla, d’imir naonúr imreoirí as
Doire nó Dún na nGall ó
dhúchas, dóibh ina gcluiche
deiridh anuraidh.

I dtús báire agus é in a
bhainisteoir, ní mór dó stop a
chur le himreoirí táb-
hachtacha a bheith ag tréigint
an chlub. D’fhág Eamon
Zayed, Stuart Graecen agus
Gareth McGlynn(imreoir
áitiúil) an Brandywell ar na
mallaibh ar mhaithe le club i
Libia, Glentoran agus club san
Astráil faoi seach.

Ag caint ar Chathair Dhoire,
tá Sunderland i bPríomhroinn
Shasana ag dul ó neart go
neart ó ardaíodh James
McClean, a d’imir le Doire
anuraidh  go  príomhfhoire-
ann an chlub ar bhonn rialta.
D’aimsigh sé a chéad chúl an
tseachtain seo caite v Wigan. 

Ceapadh Jim Magilton, a bhí
ina chóitseálaí cúnta ag Rua-
gairí na Seamróige anuraidh
mar phríomhchóitsealaí seal-
adach ar Melbourne Victory
na hAstráile an tseachtain seo
caite. 

D’earcaigh Ruagairí Shligigh
an fear óg lár páirce, Lee
Lynch, atá ar cheann de na
himreoirí óga is fearr sa tír ó
Dhroichead Átha an tseach-
tain seo caite. Tá seisear
imreoirí nua acu don séasúr
nua agus naonúr imreoirí
athshínithe do 2012.      

SCÉALTA SACAIR

Declan Devine, bainisteoir úr Chathair Dhoire 
[PIC ; OLIVER MCVEIGH / SPORTSFILE]

Lionel Messi Ryan HarrisonFloyd Mayweather Jr 

Ar an gclaí Le John Allen 

Súil siar ar an bhliain a bhí ann... 
Fad is atá an séasúr nua fós

ina leanbh caithfimid súil
siar arís an tseachtain seo ar
chuid de bhuacphointí an
dara cuid de 2011.

Agus mí na Bealtaine ag sleamhnú
uainn, thug peileadóirí Ard Mhacha
bata agus bóthar do Cho. an Dúin as
craobh Uladh. I gcontae na Mí bhí raic
ann nuair a d’fhógair an bainisteoir
Banty McEneany go raibh sé chun an
seanfhondúir Graham Geraghty a
thabhairt isteach ar phainéal an chon-
tae (Geraghty, ocht mbliana is tríocha
d’aois agus trí bliana ó d’imir sé peil
idirchontae) . D’éirigh na roghnóirí as
a bpostanna mar nach raibh a fhios
acu go raibh Geraghty á thabhairt ar
ais ar an bpainéal .

Is beag nár chríochnaigh an fear
céanna ina laoch nuair a tháinig sé
isteach mar ionadaí i gcoinne Chill
Dara agus fir na Mí ceithre chúilín
chun deiridh agus chuir sé an liathróid
isteach san eangach. Faraor níor
ceadaíodh é, cé gur thaispeáin na cea-
maraí gur cúl dleathach a bhí ann .
Karma, is dócha, don chúl
mídhleathach a ceadaíodh i gcoinne
Cho. Lú anuraidh.

Taobh amuigh den pháirc imeartha,
agus mí an Mheithimh linn, bhí Mick-
ey Harte ag iarraidh feachtas a thosnú
chun brú a chur ar RTÉ na cluichí is
tábhachtaí a thabhairt don tráchtaire
Brian Carty. Cogadh na sifíní a bhí ann
agus d’imigh sé ón radar taobh istigh
de chúpla lá . Timpeall an ama chéan-
na bhí Luimneach ag tabhairt an-gheit
do Phort Láirge i gcluiche
leathchraoibhe iomána na Mumhan,
agus i gCúige Laighean an deireadh
seachtaine céanna thug Ceatharlach
bata agus bóthar don Lú.  Bhuaigh an
Mhí ar an Lú ansin sa chéad bhabhta
des na cluichí cáilithe.

Bhí na réiteoirí i lár an aonaigh bea-
gnach gach deireadh seachtaine agus
iad ag dáileadh na gcártaí go for-
leathan agus go rialta gach deireadh
seachtaine .

Bhí cuid mhaith saoithe ag
caitheamh anuas ar an réiteoir Cormac
Reilly nuair a thug sé cic saor an-bhog
do Bhaile Átha Cliath Cliath, cic a
scóráil Bernard Brogan agus a thug an
bua dá fhoireann sa chluiche
leathchraoibhe Laighean i gcoinne
Chill Dara. In iomáint na Mumhan
thug Tiobraid Árann taispeántas na
bliana nuair a chuireadar isteach
seacht gcúl agus iad ag múineadh
ceachta do na Déise sa chraobhch-
luiche .

Ach tháinig na Déise ar ais coicís ina
dhiaidh sin chun bata agus bóthar a
thabhairt don Ghaillimh, toradh a
chuir an-díomá ar fhir John McIntyre.

Gan Iúil fós imithe sheol Dún na
nGall (faoin radar) isteach go
leathchraobh peile na hÉireann i ndi-
aidh bua iontach ar Chill Dara i ndiaidh
am breise. An lá ina dhiaidh sin agus
Iúil fós linn bhí bua na bliana ag Maigh

Eo ar Chorcaigh . Nuair a deineadh na
tarraingtí an Domhnach roimh ré bhí
an chuma ar an scéal gur Ciarraí agus
Corcaigh a bheadh ag tabhairt aghaidh
ar a chéile sa leathchraobh . Faraor
níor léigh Maigh Eo an script sin agus
chuireadar fir cois Laoi amach as
comórtas na bliana.

Thug Port Láirge taispeántas sun-
tasach i gcoinne Chill Chainnigh sa
chéad chluiche leathchraoibhe iomá-
na ach bhí na Cait róláidir dóibh ag an
deireadh . An Domhnach ina dhiaidh
sin bhain BÁC an-gheit as Tiobraid
Árann ach ag an deireadh bhí orthu
géilleadh dos na seaimpíní.

Thóg an pheil lár stáitse ansin agus
thaispeáin Ciarraí go rabhadar ar ais i
mbarr a réime agus iad ag múineadh
ceachta do Mhaigh Eo. An Domhnach
ina dhiaidh sin, le cabhair dhá chúilín
ón imirt , rinne BÁC a slí chuig an
gcraobhchluiche .

Sa chraobh iomána thaispeáin Cill
Chainnigh gurb iad an fhoireann is
fearr sa tír fós iad nuair a thugadar ard-
taispeántas de scil, neart agus cíocras
chun an corn luachmhar a thabhairt
leo ar an gcéad Domhnach de Mheán
Fómhair . Thug mionúirí na Gaillimhe
ceacht dá bhfreasúra ón

bpríomhchathair chun an chraobh
iomána sin a thabhairt leo arís.

Timpeall an ama chéanna d’fhógair
Davy FitzGerald agus Dónal O’Grady
go rabhadar ag fágáil slán le Port Láirge
agus Luimneach . I gCorcaigh thug an
bord contae bata agus bóthar do Denis
Walsh agus d’éirigh Dinny Cahill as
bheith ina bhainisteoir ar Aontroim.
Chiallaigh sé sin go raibh folúntas sa
Chlár, i gCorcaigh, i bPort Láirge, i
Luimneach, in Uíbh Fhailí, i Loch Gar-
man agus in Aontroim.

Ansin ar an tríú Domhnach thóg
mionúirí Thiobraid Árann agus sinsir
BÁC lár stáitse nuair a thugadar leo na
craobhacha peile Éireann.

Thóg an t-aighneas faoi dhéantús na
sraithe iomána do 2012 cuid mhaith
spáis sna meáin spóirt agus cuid
mhaith contaetha ag gearán faoi na
ranna nua . Ach i ndiaidh athbhreith-
niú a dhéanamh air d’fhág siad é bea-
gnach mar a bhí fógartha acu. Rin-
neadh dhá leath de roinn a haon agus
sé fhoireann ins an dá roinn leath sin.

Ag deireadh mhí Dheireadh
Fómhair thug bainisteoir nua iomá-
naithe Chorcaí cuireadh don laoch
Seán Óg Ó hAilpín teacht ar ais ag imirt
do 2012, rud a rinne an tAilpíneach gan

dabht.
Thaistil an fhoireann idirnáisiúnta

CLG go dtí an Astráil agus thugadar
léasadh ceart don fhoireann bhaile
agus bhuadar an dara cluiche go héas-
ca freisin. Gan dabht bhí mórán ceis-
teanna faoi thodhchaí an chomórtais i
ndiaidh thorthaí na gcluichí agus
easpa leantóirí ón fhoireann bhaile ag
na cluichí.

Ag tosach mhí na Samhna bhí bain-
isteoir peile Dhún na nGall Jim
McGuinness sna meáin agus é ag tab-
hairt bata agus bóthair don réalta Uile-
Éireann Declan Cassidy mar gheall ar
agallamh a thug sé d’iriseoir.

D’éirigh laochra peile Chorcaí
Anthony Lynch agus John Miskella as
an bpeil . Ar pháirc na himeartha is iad
Piarsaigh Luimnigh, Loughgiel Sham-
rocks as Aontroim, Gort Inse Guaire na
Gaillimhe agus Cúl Doire Uíbh Fhailí a
bheidh san iomaíocht do chraobh sin-
sear iománaíocht club na hÉireann san
ath-bhliain.  Sa pheil tá Crócaigh Chill
Airne, Crois Mhic Lionnáin, Naomh
Bríd Ros Comáin agus Carraig an
Chaisleáin as an Iarmhí fós ann agus
táimid ag súil le hardchluichí eatarthu
sara i bhfad .

Beir Bua 

Caoimhín Ó Casaide as Gaoth Dobhair i nGaeltacht Thír Chonaill agus é i mbun chic fada i 2011. Bhí sé féin sa nuacht mar gheall ar agallamh a thug sé, agal-
lamh nár thaitin le bainisteoir Dhún na nGall, Jimmy McGuinness. [PIC : MATT BROWNE / SPORTSFILE] 

Taobh amuigh den pháirc
imeartha, agus mí an Mhei-
thimh linn, bhí Mickey Harte
ag iarraidh feachtas a thosnú
chun brú a chur ar RTÉ na
cluichí is tábhachtaí a thab-
hairt don tráchtaire Brian
Carty. Cogadh na sifíní a bhí
ann agus d’imigh sé ón radar
taobh istigh de chúpla lá .
Timpeall an ama chéanna
bhí Luimneach ag tabhairt
an-gheit do Phort Láirge i
gcluiche leathchraoibhe
iomána na Mumhan, agus i
gCúige Laighean an deireadh
seachtaine céanna thug
Ceatharlach bata agus
bóthar don Lú.  Bhuaigh an
Mhí ar an Lú ansin sa chéad
bhabhta des na cluichí
cáilithe.

Heineken Cup, 
Dé Domhnaigh, 15 Eanáir,
12:45, Firhill Stadium,
Glaschú

TUGANN Laighean cúirt ar
Firhill i nGlaschú agus fios
acu gur féidir leo cáiliú don
babhta ceathrú ceannais le
bua. Nuair a chloígh Laighean
Glaschú 28-13 san RDS, dúirt
bainisteoir Glasgow Sean
Lineen gur "fir in aghaidh
buachaillí" a bhí ann. Ach ní
bheidh an cluiche seo chomh
éasca dar le Jonathan Sexton. 

"Is áit deacair é le n-imirt
ann d'aon fhoireann. Dúirt
Joe (Schmidt) linn nach bhfuil
buaite orthu i Firhill ó mhí
Mheán Fómhair. Táthar fós sa
chomórtas agus táimid ar
thóir cluiche ceathrú-cean-
nais sa bhaile."  

Do Schmidt agus Sexton, is
cinnte go bhfuil seans ann go
dtiocfadh an turas go Glasgow
salach orthu cé nach bhfuil
buaite orthu ar Laighean in
aon chomórtas ó mhí Mheán
Fómhair. Tháinig an chail-
liúint sin sa triú babhta den
Pro12 i gcoinne Glasgow i
Firhill.  "Ó thaobh torthaí de,
táimid ag dul go maith," a deir
Sexton. 

"Tá roinnt gnéithe dár
gcluiche atá Joe tar éis a
shoiléiriú nach bhfuil chomh
maith. Is gnéithe iad atá lag
seachtain i ndiaidh seachtaine
agus más féidir feabhsú sna
gnéithe sin, is féidir linn
feabhsú tuilleadh."  "Ag an
mbriseadh síos táimid ‘incon-

sistent’. Sin an fhadhb is mó. 
Níl an smacht chomh ion-

tach sin ach an oiread. Is dhá
ghné iad sin atáimid ag díriú
orthu toisc go mbeidh siad
cinniúnach in aghaidh Glas-
gow."  "Nuair atá siad faoi
bhrú caithfimid ár seansanna
a thógáil. Tá dúshláin ar fud
na háite agus beidh orainn
muid féin a smachtú."  

Heineken Cup, 
Dé hAoine, 13 Eanáir, 
20:00, Ravenhill, Béal Feirste. 

FÁILTÍONN Uladh roimh
Leicester Dé hAoine agus fios
acu go bhfuil cinniúint an
club ina lámha féin. Tá Leices-
ter dhá phointe taobh thiar
dóibh, ach tháinig an t-aon
chailliúint d'Uladh sa
chomórtas in aghaidh Leices-
ter. Tháinig an bua sin ag
Welford Road agus tá a fhios
ag lán cúlaí Leicester, Geor-
dan Murphy, go mbeidh sé
deacair Uladh a bhuachan sa
bhaile.  

“Is dún í Ravenhill dóibh -
tá nach mór gach foireann
buaite acu ann," dar le Mur-
phy. "Go tradisiúnta, tá sé fli-
uch agus gaofar ann, rud atá
deacair do chiceálaí an
fhreasúra. Caithimid ár dtais-
peántais a ardú toisc go bhfuil
Uladh chun a leibhéal a ardú
ag imirt sa bhaile."  

Tá Clermont Auvergne
pointe taobh thiar de Leices-
ter agus iad as baile in
aghaidh Aironi an tseachtain
seo agus sa bhaile in aghaidh

Uladh sa chluiche deireanach.
“Grúpa an-deacair atá ann leis
na foirne daingnithe le chéile.
Chun an grúpa a bheith inár
lámha féin, tá orainn an dá
chluiche deireadh a
bhuachan. 

Níl aon difríocht idir an
cluiche seo agus craobh.
Caithimid taispeántas mór a
thabhairt chun tosaigh, ár
gcosaint a choimeád láidir
chun stop a chur leo úid a
scóráil agus ár gciceanna a
thógáil. Más féidir linn bua in
Uladh agus sa bhaile in
aghaidh Aironi, beimid sa
babhta ceathrú ceannais.
Tosach maith a bheadh
ansin."  “Tá bealach fada le
dul, ach níl uaim ach bua a
fháil i mBéal Feirste, fáil
amach as an ngrúpa agus é a
thógáil cluiche i ndiaidh
cluiche uaidh sin.”  

Heineken Cup, 
Dé Sathairn, 14 Eanáir,  
Páirc Thuathmhumhan,
Luimneach

IS féidir le Cúige Mumhan
cáiliú don bhabhta ceathrú
ceannais má ghnóthaíonn
siad bua le pointe bónas. Deir
an húcálaí Damian Varley, go
dteastaíonn ó na himreoirí
droch taispeántas na bliana
seo caite sa Corn Heineken a
ruaigeadh. “Ó thaobh an Corn
Heineken de, ba séasúr
díomách a bhí ann agus ag tús

an séasúr gheall muid go
ndéanfadh muid níos fearr
agus go mbuafadh muid é.
“Tá ceithre cluiche as a chéile
buaite againn agus in ain-
neoin nach bhfuil bua maith
faighte againn, táimid ar tí
cáiliú le dhá chluiche le dul.
Tá a lán oibre curtha isteach
againn chun tosach i mbliana
agus is fórsa muid sna mír
sheasta. Neartaigh teacht BJ
Botha muid níos mó chun

tosaigh agus is foireann fisi-
ciúil muid gur féidir brú
ollmhór a chur ar fhoirne."  

Cé go bhfuil sé mar aidhm
ag Mumhan gach cluiche a
bhuachaint, níl foireann tar
éis an corn a thabhairt leo gan
chluiche a chailliúint ó Brive
sa séasúr 1996/97. “Tá an tra-
disiún ann ionas go mbrisfí é,
in ainneoin go mbeidh sé fíor
deacair naoi gcluiche as a
chéile a bhuachan san Eoraip. 

Ach tá foireann éigin chun é
a dhéanamh agus níl uainn
ach meon an buachana a
choimeád."  “Beidh Castres ag
iarraidh pointe a chruthú tar
éis dúinn bua a fháil orthu le
preabchúl uaidh Ronan
O'Gara in am breise. Beidh an
rud céanna os ár gcomhair
nuair a imríonn muid North-
hampton Saints. Dhá chluiche
crua le teacht agus chun dul i
neart, teastaíonn uainn gach

Glasgow Warriors
v

Cúige Laighean  

Cúige Uladh
v

Leicester

Cúige Mumhan
v

Castres  Olympique

Súil ar an Rugbaí Le Cillian            
Ó Conchúir

Damien Varley, Cúige Mumhan [PIC : DIARMUID GREENE / SPORTSFILE]

Jonathan Sexton, Cúige Laighean
[Pic : Barry Cregg / SPORTSFILE]

Geordan Murphy, Leicester, ar chlé agus Shane Horgan, Laighin, ar dheis [PIC: MATT IMPEY / SPORTSFILE]

An bhfeicfidh muid an radharc seo arís i mbliana? : Ger Brennan ag tógáil Chorn Mhic Uidhir in airde in éineacht lena chomrádaithe ó fhoireann Bhaile Átha Cliath [PIC : PAT MURPHY / SPORTSFILE]

An dtógfaidh Duibhlinneach
corn Mhic Uidhir i bliana? 
Labhraíonn Cillian Ó Conchúir le Ger Brennan  

Agus cluichí CLG ag tosú
arís i bhfoirm Chorn Uí
Bhroin, Chorn McGrath,
agus Chorn McKenna, tá
aird cheana féin ag díriú i

dtreo Chraobh na hÉireann. Do
mhuintir Bhaile Átha Cliath, is é an
cheist ná an féidir le Pat Gilroy agus
na himreoirí peile Corn Mhic Uidhir a
athbhuachaint. 

"Gan amhras," a deir an leathchúlaí
Ger Brennan. "Táimid ag iarraidh é a
bhuachaint arís. Tá cúig nó sé fhoire-
ann leis an tallann chun an chraobh a
bhuachaint, muide ina measc. Beidh
gach foireann ag iarraidh an bua a

fháil ar churaidh na hÉireann agus
beidh orainn níos mó iarrachta a chur
isteach, ach tá an cíocras ann."  

Faoi Piller Caffrey a d'imir Brennan
a chéad chluiche in 2007 agus i bhfe-
abhas a chuaigh Brennan ó shin.  "Is é
aidhm gach imreora a imríonn peil i
mBaile Átha Cliath, imirt don fhoire-
ann sinsir," a deir an múinteoir meán-
scoile.

"Tá a lán tallainne ag imreoirí in
Áth Cliath ach caithfidh an éirim a
bheith agat chun an úsáid a bhaint as
an tallann. Feicim sin le daoine óga
nuair a imíonn siad ó leibhéal na
mionúr, tosaíonn siad ag ól agus ag

dul amach."  D'fhreastail Brennan ar
Choláiste Mhá Núad, ach chuir sé an
obair chrua isteach in ainneoin
mhealltaí an tsaoil.  

"Bhí sé an-deacair, ach bhí cothro-
maíocht cheart agam idir an saol
sóisialta agus an pheil. Bhí daoine
maithe timpeall orm an t-am ar fad.
Gheobhadh mé comhairle ó m'athair
nó mo mháthair agus fear amháin a
rinne a lán oibre liomsa go dtí seo ná
Mickey Whelan.  I mí Eanair 2010
chuaigh peileadóirí Átha Cliath i
mbun cúrsa dian-traenála chun iad
féin a dhíriú ar an duais is mó.
"Dhá/trí huaire in aghaidh na seach-

taine d’éirímis ag a sé chun dul amach
ag traenáil roimh an obair. 

Chuir Pat Gilroy agus an fhoireann
bhainistíochta béim ar mheon, spio-
rad agus aigne na foirne a chur chun
cinn ionas go dtiocfadh na himreoirí
le chéile níos mó ná mar a tháinig
cheana. Bíonn sé an-fuar ach is
caitheamh aimsire atá ann tar éis
coicíse. Tá sé deacair ar an bpáirc nó
ar an trá, ag rith. 

Tá sé crua, ach is breá linn é, na
leaids ar fad.  I mí Mheán Fómhair
2010 tháinig toradh an obair chrua i
bhfoirm Chorn Mhic Uidhir, ach
díríodh aigne na n-imreoirí ar

Chraobh 2011 agus Craobh 2010 ag
teacht chun críche.  "Tháinig muid le
chéile mar fhoireann seachtain tar éis
na cailliúna sa chluiche leathchean-
nais in aghaidh Chorcaí [in 2010]. 

Bhreathnaigh muid siar ar an
gcluiche agus cén fáth gur chaill muid
an cluiche agus muid cúig phointe
chun tosaigh le 20 nóiméad le dul.
Chaith muid a lán ama ag breathnú
orainn féin agus ag machnamh ar ár
meon agus ár n-aigne. Anois, tá mé
féin agus na himreoirí uilig ag tnúth
go mór leis an séasúr nua chun Sam a
choinneáil i mBaile Átha Cliath. Aon
aimsir, is cuma linn."


